
• Алғысөз орнына

ҚАЛАМныҢ МІнЕЗІ – 
ҒАЛАМныҢ МІнЕЗІ

Бір мысқал да салмағы жоқ, әйтсе де 
артар жүгі ауыр Қауырсын Қаламды 
жазу құралы ретінде пайдаланса да  
Адам баласы сан ғасыр өткеннен кейін, 
оның шын мағынасында Қаруға айналып 
кететінін мүлдем сезбеген де болар...

Алланың құдіретімен өз ойын тілмен 
жеткізуге шексіз мүмкіндік алған 
Адамзат баласы, қолына Қалам ұстаған 
күннен бастап өзгеру мен түлеудің, 
өркендеу мен жаңарудың, өрістеу мен 
дамудың тағы бір сатысына жоғарылап, 
саналы ғұмырын сәулелендіре түсті. 
Сондықтан, о баста Қаламды Құдай тек 
Жақсылық пен Ізгіліктің жаршысы етіп 
жаратқанына еш күмәнім жоқ.

Әйтсе де осынау жазу құралы 
өміріміздің кей тұсында жазалау 
құралының суық кейпіне еніп, 
үлкен сәтсіздіктер мен кешірілмес 

әділетсіздіктерге ұрындыратыны несі?
Әсілі, кінә Қаламда емес, Адамда 

екені даусыз! Десек те, «ғұлама жылдар 
парақтарына» тарихымызды таңбалап, 
бүкіл рухани мұраларымызды хатқа 
түсірген де киелі Қалам екенін әсте 
естен шығармағанымыз жөн. Сүйінші 
мен Жақсы сөзді де жеткізген Қалам 
қара қағазға қаралы хабарды да талай 
мәрте жазды...

Уақыт өткен сайын айласы 
артылмайтын Адам Қалам ұшын қайрай 
түсіп, оны біреудің сыртынан ғайбат 
жазуға пайдаланып, Арсыз Арыздарды 
төменнен өрге қарай дөңгелетуге 
тырысып бағуда. Ақиқатын айтсақ, 
жердегі әр пенденің тағдыры мен он 
сегіз мың ғаламның қыр-сыры түзілген 
«Лауһұл Маһпұз» («Тағдыр кітапшасы») 
ең алғаш киелі Қаламмен жазылып, 
өрнектелген. Құдіретті Өлең өрнегімен 
әспеттелген Қасиетті Құран Кәрімнің 
Қалам көмегінсіз жазылмағаны және 
белгілі. Ал, Құранда арнайы «Қалам 
сүресінің» бар екенін көкірегі ояу, көзі 
ашық, жүрегінде иманы, санасында 

саңылауы бар жандар жақсы білуге тиіс. 
Хақ Тағаланың мейірімімен Бір 

тамшыдан жаралған дүниенің бір 
тамшыдай ғана ақиқатына жету үшін 
ой-қиялымыздың теңізін әлі қанша 
сапыратынымыз белгісіз... Осы 
жолда өрелі биікті бағындыра алатын 
біздің ақыл-парасатымыз, талант-
қарымымыздың қаншалықты екенін 
мәртебелі уақыт көрсетеді. 

Көкейімізді сансыз жауапсыз сұрақтар 
тұмшалап алғандай: бүгінгі Жаһанданған 
әлемде өркениет биігіне бет алған 
Адамзат шырмауықтай шатасып, шемен 
боп қатып қалған Ғалам қасіретін Қалам 
қасиетімен тарқата ала ма екен?..

Алдымда – ақ қағаз, қолымда – Қалам. 
Жарқын дүниелерді ғана хатқа түсіруге 
ниеттеніп отырмын. Сия-сауыт болса – 
запыранға толып тұр...

Өмір – аласапыран, Заман – құбылмалы, 
адам да, адамның ғұмыр кешу кеңістігі 
де сәт, сағат сайын өзгеруде. Өзгерген 
заманнан қалу – күнә.

Уақытпен аяқты тең алып жүру аз. 

Шама келсе, уақыттан озу керек. Ол үшін 
өзіңді де, өмірің мен өрісіңді кеңейтер 
Қалам кеңістігін де өкпелетпеу – парыз. 
Ең бастысы, Қаламыңды Арыңдай санап, 
Арыңды Қаламыңа балап, Шындықты 
шырқыратып отырып сөйлету. Қолдан 
келсе, бақыттың үлкені – осы.

Мен үшін...
Менің ондаған, жүздеген әріптес-

қаламдастарым үшін солай болуға тиіс 
деп ойлаймын. Өйткені... Шынайы, 
көркем сөздің қайталанбас сипатын, ең 
әуелі, Қаламның ғаламдық сипатынан 
іздеуге тиіспіз. Ғаламның қуанышы мен 
қайғысына, көз жасы мен шаттығына, 
реніші мен өкпесіне шомылмай тұрып, 
ақ қағаздың айдынына тамған Сөздің 
қашан да құдіреті әлсіз.

Құдіреті әлсіз сөздің өмірі қысқа.
Ұлы Жаратушының жұмырбас 

пендеге тарту еткен сиқырлы, сырлы 
жұмбақтарының бірі – Қалам құдіреті 
екенін еске алған сайын, Заманына сай, 
ғаламдық қуаты бар Қаламның өз биігінен, 
өз мінезінен көрінгеніне не жетсін.

Мен үшін...

Мен үшін ғана емес, менің ондаған, 
жүздеген әріптес-қаламдастарым үшін 
Ғалам мінезі Қалам мінезі болып елестейтін 
шығар деп бек сенемін.  



І-Бөлім

МұнАР
(адам. тағдыр. қоғам.)

Ағадан көрмей ірілік,
Кішіден көрмей інілік.
Аспалы көпір шетінде,
Тұрғандай болам ілініп.

Сондай бір сұрқай сәттерде,
Әкемнен қалған жылылық,

Шешемнен қалған жылылық  – 
Лебіңе жүрем жылынып...

ҚыСПАҚ

Кім ұға алар тірліктің қу баянын?
Уақыт та дес  бермейді судай ағын.
Отырам оңашада ойға батып,
Ыңылдап ақ әжемнің угәй-әнін...

Ұлғайған соң заманның зар-наласы,
Құнсызданып барады Ар бағасы.
Ауылға безіп кеткім кеп тұрады,
Қажытқанда қаланың қарбаласы.

Иманға ұйып, дәретпен Құран ұстап,
Жүрмеген соң –
Сананы тұман ыстап,
«Күнде жиын, күнде той» болып кетті,
Мешітке баратын жол тым алыстап...

Оң жағымнан «аждаһа» арбағандай,
Сол жағымнан «нән аю» жалмағандай,
Қыспаққа алған кеселден қорғана алмай,
Қарекетсіз қалғаным... қозғала алмай.

Түстім де даңғазаның ортасына,
Алдандым жұрттың арзан қолпашына.
...Қанатын жая алмай тұр қайран өмір,
Тығылып қабатты үйдің қалқасына.

Кім ұға алар тірліктің қу баянын?
Уақыт та дес  бермейді-ау судай ағын.
Отырмын оңашада тағы ойланып,
Ыңылдап ақ әжемнің угәй-әнін....

ҚыЖыЛ

Қабағы қатулы заманның түрінен,
Жүрегім шайлығып, түңілем.
Күннің де жылуы азайып,
Айым да ақ маңдай  -
Көмескі тартқандай:
Мұңымның таппадым біріне ем.

Ей, Уақыт –
Бағымды ап қашқан ұры ма ең?
Тағдырдың ісі ғой –
Несіне кіжінем:
Теңіздер тартылып,
               Жұтылып түбіне,
Таулар да күрсінер –
             Ғасырлар мүжіген...

Сонда да,
Ішімде қайнайды қыжылым,
Күйреуде адамдық дейтұғын ұлы ұғым.

Сорынан арылтып батпандай,
Тәңірім – Алашқа жақ болғай!
...О, менің қарбалас ғұмырым –
Жасырып қылмыс пен былығын,
Шертиген шенділер жүргізген құзырын.
Ерлерім – тасада бұғынып,
          Арулар – шорт кесті бұрымын,
Ертеңім не болар,
          Беймаза – бүгінім?
Басымнан бәлекет арылмай,
          Бөрідей ұлыдым.

Өзімнің жерімде еркінсіп жүрмедім,
Қолына телміріп, қайдағы кірменің.
Далам да уланып,
Қалам да уланып,
Санам да уланып – кірледім.
Тұранның қойнауы байлыққа тұнса да,
            Қызығын білмедім.
Қаралы тарихтың қаншама сүрлеуін
                                                 өткеріп, 
Шешкенмен азаптың күрмеуін,
Көсіліп жатуға көрпең де жетпейді:
Бір жері жыртылар, 
                   Жамасаң бір жерін.
... Осы ма біз күткен Нұрлы Өмір?

БІР ӨМІР...

Бір Өмір,
Бір Тірлік,
Бір Өлім –
Жұмбағын шешіпті кім оның?
Алдамшы жалғанның түр-өңін,
Түбінде
Басады Ажалдың түнегі...

Бір Бақыт,
Бір Шаттық,
Бір Қайғы:
Алмасып ай-жылдар зырлайды.
Тіршілік әйтеуір тынбайды.
Алайда, 
Бұл Дәурен
Бір баста мәңгілік тұрмайды.

Бір Сезім,
Бір Үміт,
Бір Күйік,
Ойларға жетелеп тұңғиық,
Шешілмес жұмбағын жасырған,
Беймаза,
Бір кем дүние – қым-қуыт.

Бір Сенім,
Бір Күдік,
Бір Шындық,
Шындықты білуге ұмтылдық.
Қуанып, соңыра күрсіндік:
Барлығын тұмшалап тастапты,
Өтірік дейтұғын бір Сұмдық.

Боларын біліпті кім бұлай,
Қай жақта біз күткен Нұрлы Жай?
Бір Жарық, 
Бір Түнек алмасып,
Күн шықса кетеді сырғып Ай...
Тіріге – Береке, 
Өліге – Иман бер,
Жаратқан Бір Құдай...

ҚАРАША. ҚАМыҒУ...

..Көкейімде бір ой бар:
Елдің жайын кім ойлар?
Жиында отыр есінеп,
Күллі ығай-сығайлар.

Шеттерінен кіл шешен,
Шеттерінен дүр көсем.
...Өз елімде жүрсем де,
Өгейсіген күн кешем...

Несібесі азайып,
Несиесі молайып,
Нән дөкейлер қағынып,
Қамығып жүр халайық.

Сөзімді кім есіткен,
«Бүліндім ме бесіктен?»
Сығалап тұр қараша,
Үлкен емен есіктен...



15

А
лм

ат
 И

С
Ә

Д
ІЛ

   
   

   
  Б

ІР
 Т

А
М

Ш
Ы

..
.

ТҮнДЕ...

... Дала суық.
Әншейінде шулайтын қала – сұлық.
Терезеден телмірем тысқа қарай,
Бірдемені күбірлеп, данасынып...
Мен сияқты көктемін күте ме екен –
Бүрсеңдейді гүлзарда дара шыбық.
Әнебір жан қашанғы тұрар екен,
Әлдекімді күтумен таң атырып...
Сұр көшенің шамдары сығырайып,
Аспаннан Ай төніп тұр жағы ашылып.
Тереземді соғады қайта қайта,
Шұбар қанат көбелек аласұрып.
Ұйқым қашып отырмын, ойға батып,
Мойыныма мешел-мұң тағы асылып.
Тарқатылмай тұрғаны-ай жақсы жырдың,
Қаламымның ұшында оратылып...



16

А
лм

ат
  И

С
Ә

Д
ІЛ

   
   

   
Б

ІР
 Т

А
М

Ш
Ы

..
.

АҚын

Әрнеден ой түйіп, сыр аулап,
Балалық қиялым тасыды.
Әкем мен анама жыр арнап,
Атандым бір үйдің ақыны.

Аспаннан бір әуен төгіліп,
Кеудеме қонғандай әсілі.
«Ертеңі - зор бала!» - дегізіп,
Атандым әулеттің ақыны.

Қыз-қырқын сыртынан сөз еткен,
Мен едім сол кездің батыры.
Түспейтін «Қабырға газеттен»,
Атандым мектептің ақыны.

Ел-жұртқа тараған жыры көп,
Есімін білетін әкімі.
Отырыс, тойлардың гүлі боп,
Атандым ауылдың ақыны.

Кішкентай қолпашқа семіріп,
Жарқ етсе жырымның жасыны...
Өңірлік газеттен көрініп,
Атандым ауданның ақыны.

Мақтауға мас болып көл-көсір,
Кей-кейде күрсініп, жасыдым.
Қаймақтар бағасын бергесін,
Атандым аймақтың ақыны.

Оқуға жіберді ел сеніп,
Толсын деп дарыны, ақылы...
Сезімге өртеніп, теңселіп,
Атандым қаланың ақыны.

Болысып қараша қазаққа,
Әлі де жазармын талай жыр.
Далақтап, әркімді мадақтап,
Ақыны болмадым Сарайдың.

Алдыда асатын заңғар көп,
Талмауын тілейін қанаттың.
...Дүние-ай, менде де арман жоқ,
Ақыны боп өтсем Алаштың.

                                1996 ж.

* * *

Қолын бұлғап арман алдан,
Ой-санамды арбап алған.
Ақиқатқа жетем бе деп,
Қаламымды қанға малғам.

Өмірге өмір жалғап Аллам,
Құдіретпен Жан жаралған.
Неге бірақ, жай таппаймыз,
Селт етпейтін сал қоғамнан?

Арамызда аз ба, жазған,
Небір түлей, азған азбан?
…Е, олар да өледі ғой,
Өздеріне қазған ордан.

Қам жасайық қолда бардан,
Көп парыз бар қордаланған.
Ырзығымыз шашылып жүр,
Жосып жүріп, жолда қалған.

Тұрақ таппай бар ғаламнан,
Шаршадық қой нән қалаңнан.
…Тас көшелі, лас тірлікті,
Өзіміз ғой таңдап алған.

ЖАЛАП АЛ...

Көмескілеу портретің көнеріп,
Сен де бір күн айналарсың елеске.
(Өмір заңы, қалқам, солай емес пе?)
Көз жасыңа бере берме көп ерік.

Бұл жалғанда жақсылықтар әлі бар,
Құс боп ұшып кетсе-дағы хабарсыз,
Бақытты да кездестіріп қаларсың;
«Өлмегенге өлі балық жолығар».

Жаратқанның түсер саған оң көзі.
Кейбіреудің сор болғанмен пиғылы,
Оларға да бар Алланың ризығы,
Қол қусырып қарап қалма енді өзің.

Қатал тағдыр талайларды сынаған,
Ұшар болсаң, қанатыңды сілкіп ұш.
Жан дүниең алу үшін бір тыныс-
Жарайды ... жылап ал.

АЛАШ ЖұРТыМ

Азуын айға білеген,
Төбесі көкті тіреген,
Қарсы да келген қас жауын,
Ақ семсерімен іреген –
           Айбарлы жұртым Алашым!

Кеудесі тұнған жыр-өлең,
Алладан рахым тілеген,
Тамыры терең жайылған,
Өзегі мықты бір емен –
            Айдарлы жұртым Алашым!

Атырау – Алтай арасын,
Жетісу – Арқа даласын,
Найзаның қорғап ұшымен,
Жерұйық жердің саясын – 
            Жайлаған жұртым Алашым!

Заманмен тауып жарасым,
Төмендетпеген бағасын,
Қанаты кеңге жайылып,
Қырандай бейне тау асып – 
              Самғаған жұртым Алашым!

Қасиетті дінін сатпаған,
Құранның сөзін жаттаған,
Талайлы ғұмыр кешсе де,
Тамырлы тінін сақтаған –
             Аллашыл жұртым Алашым!

Қырса да нәубет ұрпағын,
Өткеріп тағдыр бұлтаңын,
Күдіктен ойын арылтып,
Үмітпен күткен нұр-таңын –
             Тәубәшіл жұртым Алашым!

Қастерлі Атамекенім,
Қатерлі еді-ау кешегің.
Азаттығыңды айғақтап,
Түнектің түрдің етегін – 
            Арналы жұртым Алашым.

Еңсеңді тіктеп, көтеріл,
Елім деп өтсін өсер ұл,
Бабадан қалған мұраның,
Қасиетіне жете біл – 
            Ордалы жұртым Алашым.

ҚАЗАҚСТАн

Бір Алла атты теңдессіз ғажап Ұстаның,
Бойына жиған имани тазалық нәрін.
Төріңе қанша төнсе де қара дұшпаның,
Болашағы үшін бастарын бәйгеге тігіп,
Қорғады сені серт беріп сан Арыстарым  – 
    Қазақстаным!

Төндіріп тағдыр басыңа қара бұлттарын,
Тарихтан білем ұлтымның жан ауыртқанын.
Ұрпақтарыңның былғаған балалық шағын,
Қариялардың ұрлаған даналық шамын,
Замандар да өтті-ау, жататын тоналып бағың  – 
                             Қазақстаным!

Өмір-өзеннің бұлқынған долы ағыстарын,
Елең де қылмай, еңкеймей, алабұртпадың.
Қап-қара жерге қып-қызыл көп ағып қаның,
Ақырып теңдік сұрап ең, Алашыңды айтып,
Ақыры келіп қолыңа жалау ұстадың  – 
                           Қазақстаным!

Босатып тордан, зарыққан дала құстарын,
Алдыңнан атты нұр шашып, ағарып таңың.
Соның үшін де қолыма қалам ұстадым...
Жүрегімменен жүремін үнемі сезіп,
Бойыңда сенің асқақ рух, дара күш барын  – 
                                                Қазақстаным!

* * *
  Жамылып, сағыныштың сал шекпенін...
                                                            Мұқағали

...Білмеймін кімді,
Білмеймін нені сағынып жүрмін.
Әйтеуір,
Сағынышымның сары моншағын 
                                     тағынып жүрмін.
Қуарып қалдым...
Шығарып салдым,
Көңілсіз батқан сәулесін тағы бір күннің.
Ашынған сәтте ашу қысса да,
Айтатын сөзді айта алмай тағы кідірдім.
Маңдайға жазған тағдырға 
                                  байлаулымыз ғой,
Бұл күнде айтшы, жаны гүл кімнің?!
Ырқында кетіп барамыз 
                                      қазымыр мұңның.
Бәріне неге жетпейді жарығы күннің?

...Жаратқан Алла адастырмайды –
Тәубеге келер адамдар бәрібір бір күн!

ЕСЕнИннІҢ ЕЛІнДЕ...

Бөренелі сол үйлер,
Сол баяғы, сол өлке:
Басын жерге сәл иген,
Қайың түбі – көлеңке.

Бәрі, бәрі қалпында,
Көне шіркеу, сол орман.
Қалпында жүр халқың да,
Күпәйкесі жамалған.

Өлеңіңді ежіктеп,
Әніңді айтып мұжықтар,
Есенинге еліктеп,
Көшеде жүр «бұзықтар».

Жанарында мұң, нала,
Білгісі кеп сырыңды,
Пеш түбінде бір бала,
Оқып отыр жырыңды.

Ел-жұртыңа қош, қош деп,
«Тым аулаққа» кеткенде.
Есенинде ес жоқ деп,
Тілдеп еді көп пенде.

Мұқағали мұң шағып,
Тағдырыңмен үндескен.
Қызыл қоғам мін тағып,
Ол да сендей күн кешкен.

Шайқап жүрдің, шайырым,
Шараптан да бас алмай.
Қасіретке байыдың,
Күйігіңді баса алмай.

Гитараның күйімен,
Көңіл мұзын еріттің.
Айседора биіне,
Есің кетіп, еліттің.

Тағдыр неге мұңайтып,
Жігеріңді уатты?
...Шаганеңе сыр айтып,
Өзіңді-өзің жұбаттың,

Қайран анаң қамығып,
Қаншама рет езілді?
Желбегейін жамылып
Тосты қанша жолыңды?..

Елге оралдың ақыры,
Артта қалып елес-күн:
Русьтің Ұлы ақынын,
Елемеді көп ешкім...

Өртендің де, жандың да,
Жырға арналды хас, күшің.
Есігіңнің алдында,
Мұңайып тұр тас мүсін.

Елге аңыз болдың да,
Жарқырады нұрлы айың. 
Есігіңнің алдында
Жалғызсырап тұр қайың...

                  Константиново, 2011 ж.



27

А
лм

ат
 И

С
Ә

Д
ІЛ

   
   

   
  Б

ІР
 Т

А
М

Ш
Ы

..
.

ЖыЛыЛыҚ

Әкемнен қалған жылылық,
Шешемнен қалған жылылық.
Лебіңе жүрем жылынып...
Сарсаңға түскен сәттерде,
Мұз болып қатқан көңіліме,
Көктем боп келдің жылымық.
Бабамның салған жолымен,
Әйтеуір, келем сүрініп,
Әлсіздігім де білініп...
Бір Алла берген ғұмырдың
Көшіне әрең ілігіп.
Ей, Әлем, сен де бір ұлдың
Айтылмай жүрген сырын ұқ:
Бақыт та кетті қона алмай,
Басымнан кері бұрылып.
Уақыт та кетті таба алмай,
Ақыннан кінә, бір ілік.
Шытынап түйсік-терезем,
Аязды күнгі атыздай
Айғыз да, айғыз тілініп.
Ағадан көрмей ірілік,
Кішіден көрмей інілік.
Аспалы көпір шетінде,
Тұрғандай болам ілініп.
Сондай бір сұрқай сәттерде,
Әкемнен қалған жылылық,

Шешемнен қалған жылылық  – 
Лебіңе жүрем жылынып...
Маңымда қалған жақсылар,
Сендермен қайғым жоқ шығар,
Болыстың маған жұмылып.
Жаныммен сүйдім бәріңді,
Алдыңда белім бүгіліп.
Сыртымнан өсек боратқан,
Басыма пәле жалатқан
Жандарға кінә тақпаймын,
Жатсам да жолда жығылып.
Өйткені менің бойымда,
Жағып тұр Өмір шырағын  – 
Әкемнен қалған жылылық,
Шешемнен қалған жылылық.
Тағдырға көндім амалсыз,
Жетелеп алға бір Үміт.
Біресе Мысым басылып,
Біресе Рухым тіріліп.
Ескексіз қалған қайықтай,
Жанашыр адам жолықпай.
Болам деп жүрген кезімде,
Өмірдің сырын ұғынып,
Бәріне мені үйреткен  – 
Әкемнен қалған жылылық,
Шешемнен қалған жылылық.
Және де
Өлеңнен қалған ұлылық.



29

А
лм

ат
 И

С
Ә

Д
ІЛ

   
   

   
  Б

ІР
 Т

А
М

Ш
Ы

..
.

ҚАР ҚыЗы

Оралхан Бөкейдің рухына

...Жиі айтатын болып жүрмін «әттеңді»:
Өзіңді ойлап, шимайлаймын дәптерді.
Қиялымды қиырлаған Қар қызы,
Сағынатын шығарсың сен көктемді?

Мен де сонша гүл-көктемге құмармын,
Қыс кәріне сендей қалай шыдармын?
Өзің жайлы аңыз да көп, жыр да көп,
Туар ма екен Анығыңды ұғар күн?

Елсіз жерде, суық боран, ызғарда,
Сықырлаған сары аязда, мұз-қарда,
Жолға шыққан жолаушыны еліткен,
Сыңсып салған Сенің әнің тынған ба?!

Уақыт өтіп бара жатыр зымырап,
Жастығымды жүрегімнен жұлып ап.
Бәлкім, сенің мұз құшағың Қар қызы,
Барлық қыздың құшағынан жылырақ.

Сені көру – мүмкін емес, білгенім,
Қолмен ұстап, көзбен көру – бізге мұң.

Аппақ қардай тазалықты Сендегі,
Қанша жанның жанарынан іздедім?!

Арумысың  – махаббаты тоналған,
Елессің бе – сағым болып жоғалған?
...Қалғып кеткен бейбақтарды сонда да,
Арашалап жүресің Сен Ажалдан.

Өткел бермей бұл жалғанның жар-құзы,
Қол жетпестей боп барады бар қызық.
Сендегі АР бұл өмірде жоқ шығар,
Айналайын Қар қызы...

Сені қарға айналдырған 
Кімнің, ненің қарғысы?..



31

А
лм

ат
 И

С
Ә

Д
ІЛ

   
   

   
  Б

ІР
 Т

А
М

Ш
Ы

..
.

                         * * *

       «Жабы-тірлікті жақтан ұрғасын, 
       Қайырылмай кетті бақ-қарындасым...»
                                            Серік Томанов

Кеудемнің сол жақ тұсы сыздап ерек, 
Жан-тәнім қыс келгендей мұздап әлек. 
Сен жоқсың,
Орның қалды ойсырап бір, 
Жанарымды жазықсыз мұңға бөлеп.

Жер бетінде қалса да демің өшіп, 
Бара жатыр бағалы Сөзің өсіп.
...Жұмақта жүрсің бе екен жұбың жазбай: 
Сен  –  Өлеңді, Ол  –  Сені Серік етіп.

Кеше ғана...
Тірі едің, есен-аман, 
Душар болдың не күйге бөтен арам?
Өзің жайлы аңыздар тарап кетті, 
Бірге айтылып мақтау мен өсек-аяң.

Тағдырыңның дегенін мақұл көріп, 
Бақиға бет түзедің...
бақұл болып.

«Қайырылмай кеткен Бақыт-
                                        қарындасың» –
Артыңда қала берді-ау қасын керіп.

Төмендетпей жүрсең де құныңды бір, 
Тірлігінде түсінген сырыңды кім? 
Өзегіңді күйдіріп, күйіндіріп, 
Жанып бітті-ау ақыры шылым-ғұмыр.

Жұлдыздай түн  түндігін тіліп аққан, 
Ақын ең сыры  –  жұмбақ, мұңы  –  батпан.
Сыны қашқан көңілге жан бітірген,
Жаралғандай еді ғой жырың оттан.

Жер бетінде қалса да демің өшіп,
Бара жатыр бағалы Сөзің өсіп.
...Өлең оқып берсем бе  Өзің жайлы,
Қарап тұрып Ажалдың көзіне тік.

АЙнАЛАМ

Айналам түгел дау-дамай,
Өтуде солай жалған-ай.
Не болып кеткен адамдар?
Арамыз толы арамдар,
Жұтатын бәрін талғамай.
Үндемей салсам болмас па,
Үйдей бәлені қаузамай.
...Сүрініп жүрем көп жерде,
Сөйлеп бір қалып аңдамай.

Айналам түгел шоу-мазақ,
Санамды дертпен алды орап.
Түнеріп тұрған қабағы,
Осы ма бейқам заманым –
Сан ғасыр күткен бар қазақ!?
Ұлтыма ұстын бере гөр,
Тәңірден медет сұрайын,
Алақан жайып, Аллалап.

Айналам түгел шулыған,
Құр айқай менен шулы ұран.
Тәңірсіз мынау қоғамда,
Табынып адам адамға,
Тамырда тулап улы қан,

Жаншылып бетер, булығам.
Тақымнан кетті көкпарым.
Басымнан түсіп дулығам...

САЛҚын ӨЛЕҢ

Салқын үй. Салқын сәлем. 
                             Салқын жеңгем –
Сақина, сырғалары алтын зерден.
Қабағы қыз күнінен ашылмайды-ау,
Қашан да дәл осындай қалпын көргем.

Үйдегі ерке-тотай «жаман бала»,
Ойынын да бөлмеді маған бола.
Осында ара-тұра келген сайын,
Жылы қабақ танытар ағам ғана...

Салқын шәй. Салқын сөздер.
                                  Салқын қабақ,
Бірімізге біріміз мәнсіз қарап...
Өтірік күліп қоям балақайға,
Әйтпесе, отырмын ғой жан сыздап-ақ.

Күйінді ағам: 
               « – Бұл неткен салқын қоғам,
Айналаңның барлығы арсыз, надан.

Қарыздардың үстіне қарыз жамап,
Қыспағына алды ғой, нарқың жаман...»

...Далада күз. Ауада салқын сыз бар.
Еске түсті балалық, жарқын жылдар.
Мен де ойландым:
                     Құдай-ау, нендей зауал,
Адамның ниеті мен парқын бұзған?

Салқын ғана қоштасу. Салқын құшақ.
Әйтеуір жүректе ылғи болсын нысап.
Санамда салқын сұрақ сапырылды,
Теңселген бір тынымсыз толқынға ұқсап.

Жалған өмір – қарбалас. Алда – сын көп,
Мұңды ойлар еңсеңді езер қорғасын боп.
...Қымтанып кетіп барам, көше бойлап,
Тағы да салқын тиіп қалмасын деп.

ТІРШІЛІК

...Сол баяғы тіршілік  – 
Тағдыр тағы қарамады ұмсынып.
Сүйген сайын сайқалси ма бұл Өмір,
Құтыра ма, құшқан сайын «құлпырып»?!
Арманым да кемпірқосақ секілді,
Жеткізбейді, енді ұмтылсам құлшынып.

...Сол баяғы, уақыт  – 
Жігерімді әр күн сайын уатып.
Әлдекімдер орға жығып кетсе де,
Ойларымның мұнарасын құлатып  – 
Өлеңімнің баспалдақ қып әр жолын,
Өзімді-өзім отырамын жұбатып.

...Сол баяғы, сол Өмір  – 
Қайта айналып келмес бізге және бір.
Мен сияқты бейбақты да ұмытпай,
А, Құдайым маған да нұр себе жүр.
Жарлымын ғой, табанымның астында
Жатса-дағы қазыналы мол өңір.

...Сол баяғы тіршілік  – 
Шындық отыр бір бұрышта түршігіп,
Жалған сөздер том-том болып жазылып,

Кетті біздің Санамызға кіл сіңіп.
...Батқан Күнім қайта шықсын деп тілеп,
Көкжиекке Көз тастадым күрсініп.

...Сол баяғы, баяғы  – 
Бір қалыпты уақыттың аяңы.
Бір-бірінен аумайтұғын әсілі,
Егіз күндер кең құшағын жаяды.
Бұлай болмау керек еді бұл Өмір...
Сенем Ертең бәрі өзгеше болады.

ШЕР... ҮМІТ...

Сайран Далам-ай,
Айман Далам-ай...
Өкшесін саған батырып,
Келімсек пенен кірмелер 
Тайраңдағаны-ай.
Өзіңе ие болатын жандар, 
Төсіңді ойрандағаны-ай.
...Осынау жерді 
Кім үшін қорғап едің сен,
Дулыға киген қайран бабам-ай?!
Тас мүсін дара қалпыңа тіл бітсе егер,
Не дейсің бізге балбал-данам-ай?
Ұрпағыңның мынау ұсақталып кеткен, 
Қатер-қауіпті аңғармағаны-ай.
Қайда барасың,
Аңқау баладай, 
Әркімге алданып біткен аңғал қоғам-ай...
Жаратқан Ием,
Қазаққа ғидаят берші,
Үмітпен әлі күтеміз
Таңдардан арай...

КӨКЖИЕККЕ СІҢГЕн ЖОЛ

Тағдыр бізге жасамайды бекер сын,
Алды-артыңды білген жөн.
Мені қайда апарады екенсің,
Көкжиекке сіңген жол?

Көкжиектің ар жағында  –  Арманым,
Бер жағынды  –  Үмітім.
Бір жақсылық, бір жамандық  –  жан-жағым,
Тас төбемде  –  Ұлы Күн.

Айналдырған Жалғыз Өмір  –  бес күндік,
Оны-дағы аз көріп... 
«Өлеңіміз өлтірмейді!» деп бізді,
Жұбанамыз мәз болып.

Тарамданған тамырындай Даламның,
Шақырады жол мені.
Жүріп өткен ізіменен бабамның,
Жүріп өтсем мен де бір.

Жарым көңіл болады екен секемшіл,
Дерегі жоқ күндерден.
Мені қайда апарады екенсің,
Көкжиекке сіңген жол.

Барлық жолдар бастаса ғой Бақытқа,
Шашу шышып гүлден мол!
Мені қайда апарасың, асықпа  – 
Көкжиекке сіңген жол.

Сапарымды бастадым ғой жаңадан,
Жасқанамын мен неден?!
Бәрібір де соңғы аялдамадан,
Басқаларға жол берем.



41

А
лм

ат
 И

С
Ә

Д
ІЛ

   
   

   
  Б

ІР
 Т

А
М

Ш
Ы

..
.

МұҢАЙыС

Алланың нұрын сіміріп, 
Көктемнен бұрын көктегем. 
Жүрсем де жиі сүрініп,
Өткелден небір өткен ем.

Оранып тұрып мамыққа, 
Басымды ұрдым тасқа да.
Шығайын деп ем жарыққа,
Көзімнің алды – қап-қара.

Келсем де қисық жолменен, 
Ниеті түзу жан едім. 
Көзімде шаршап шөлдеген, 
Сусыным болды өлеңім.

Шексіздеу болып арманым,
Биікке мен де құмарттым.
Өмірдің сүйіп маңдайын,
Ажалдың көзін қызарттым.

Мекені мәңгі далада  –  
Тұлпардың мен де тұяғы ем. 
Есейген сайын бара ма 
Тарлау боп маған мына әлем?

Көктегі Айға ұмсынып, 
Айтып ем сеніп сырымды, 
Жұлдыздар және күрсініп, 
«Мұңды ғой»  –  деді, жырымды.

Өңешті өксік тырналап, 
Жанымды менің кетті үгіп.
Отырмын енді күн қарап,
Көзімнің жасын кептіріп.

ТҮЙІн

Жеріген арсыз патшадан,
Құлақкесті құлдай болдым, бәтшағар!
Өзімнің сүрген өмірім,
Тауысты жанның төзімін.
Бәрі де бүгін жат маған.
Әділетсіздікке
Ұрынсын деп пе еді,
Мені туғанда ақ мамам!?
Әрсіз әлемнен
Әділдік іздеп,
Ақиқат айтуға оқталам,
Оқталам-дағы 
Тауым шағылып, тоқталам.
Сөзіңді бірақ, ұғар ма,
Тобырға айналған боқ-қоғам?
Өзімнің сүрген өмірім,
Тауысты жанның төзімін.
Шырқалмай қалды асқақ ән –
Көтерер көптің көңілін.
Жерідім бәрі-бәрінен.
Шегіну екен
Адымым әрбір аттаған.
Не дейсің енді
Осы бір осал тірлікке,
Адам өмірін
Сұм ажал үшін сақтаған…

* * *
Ақтығыңа күмән жоқ қой Хақ Құдай,
Бірақ соны ұғар бізде жоқ сыңай.
Жарлыларды жарылқар ем жақсылап,
Қолымда әттең бір биліктің жоқтығы-ай.

Мына қоғам ада қалған жақсыдан, 
Тіршілікте байқалмайды нақты мән. 
«– Бала тілі бал» – дейміз-ау ұмсынып, 
Тілдеріне тимей жүрсе тәтті дәм.

Көзімізден білініп тұр мұң айқын, 
Бара-бара түріміз бар жылайтын. 
«Өмір заңы – қатал» – дейміз күрсініп, 
Сол өмірді өзіміз ғой құрайтын.

Иығымда тұрса-дағы зілдей мүң, 
Бақытымды биіктерден іздеймін. 
Жұмыр жердің жұмыр басты пендесін, 
Ғарыш жақта жақтыра ма, білмеймін...

ҮРЕЙ

Өзімді өзім жау санап,
Өз маңымды торимын.
Күнімді де
Қара бұлт кеп қалқалап,
Бір күйбеңнен арыла алмай  – 
Сор идім,
Неге екенін  –  білмеймін?
Ылғи жақсы түсімді
Жамандыққа жоримын.
Түсінбедім  –  бұл не азап,
Не күйбің?
Жүргендеймін шығыс таппай
Ішінде,
Есігі мен терезесі жоқ үйдің.

 «ҚАЗыҒұРТТыҢ ҚОҢыРы»
Қаламдас бауыр 

Бақытжан Алдиярға

Сен – Өгемнен,
Мен – Кегеннен,
Азамат ек өрлеп, өнген.
Қолымызға қалам алып,
Сырлас болған шерлі өлеңмен.

Еркелеткен төңірегің,
«Қазығұрттың Қоңыры едің.»
Тағдыр кештің Қаныбектей,
Қасқа ақынның соңына еріп.

Кездеріңде мұң қамаған,
Безіп кеттің Шым-қаладан,
Алматыдан табылар деп,
Жырларыңды тыңдар адам.

Қайдам, бірақ, шын ақынға,
Шынайы Өмір ұнасын ба?!
Ой-қиялың көкте жүр ғой,
Жолығардай бір Асылға.

Сен жырлайсың Өгеміңді,
Мен жырлаймын Кегенімді.
Өмір ғажап болса-дағы,
Өлеңіміз неге мұңды?

Барсам деп ем Өгемге мен,
Шақырмайсың, дегенменен.
Сен оданда осы жазда,
Қамданып ап, Кегенге кел!

Дертіміздің дауасы азда,
Бөленейік дара сазға.
Кегенге кел, содан ары,
Апарамын Қарасазға...

КҮМӘн

Қатал сыншы болар ма Өмір мұндай...
Кезі бар ма табатын көңілдің жай?!
Бүгінім Кешегіден кем соқпаса,
Болмас еді-ау Ертеңге сенім жұрдай.

Апыр-ай, не жазып ем соншалықты?
Төзімім болса-дағы қанша мықты  –  
Тілім-тілім боп кетті Тілім менің;
Тым құрыса бір Сөзім болса құпты...

Осындайда сүйеніш  –  Өлең ғана,
Өлең ғана жаныма ерен дауа.
...Кең далада армансыз айқайлар ма ем  – 
Естімейді-ау жырымды керең қала.

Жүргенімде аса алмай белестерді,
Қолын созып, кім келіп кеңес берді?!
Ауылды сағынғанда  –  иіскеп қоям,
Жарымның сүті сіңген нәрестемді.

Осылайша өзіме сабыр тілеп,
Жан-жағымды басқанда қалың түнек,
Ойға батып отырам бөтен үйде,
«Өз үйің болса ғой!»  –  деп, жаным жүдеп.

Еместей қиындыққа іргем шыдар,
Адастым ба? Алды-артым мүлдем тұман.
Жоғалған құжатымды тауып алып,
Басқа біреу МЕН болып жүрген шығар...

БИыЛҒы КӨКТЕМ

Сөгіліп тұрса да Мұз-қардың етегі, 
Гүл-көктем қашанда кешігіп жетеді.
Жабыққан жаныңды жауратып,
Биылғы көктемнен бір ызғар еседі...

Тірліктің бәсеңдеп қарқыны,
Күннің де солғындау жарқылы.
...Көктемнің ызғары емес бұл,
Бұл мүмкін саясат салқыны?!.

                                        2013 ж.

* * *
Жанымды менің тонама!
Жырымды ұғып, бағала.
Шекерің болса, бері әкел,
Тұз сеппе менің жарама.

Бетке алып ылғи ылдиды,
Замана желі сырғиды.
Көңілім кейде қобыз боп,
Ыңылдатады бір күйді.

Қасыма келіп мұң-қайғы,
Дос бол деп маған ымдайды.
Құлағын түріп жүрегім,
Замана зарын тыңдайды.

Ақылдың құрып сілемі,
Түрілді күштің білегі.
Тіршілік дейтін бұрышқа,
Өрмекші торын тігеді...

* * *
Жанарым қызыл оттай боп,
Тулайды жүрек аттай кеп.
Ұрсады түнде төсегім:
 –  Е, неғып жүрсің жатпай,  –  деп.

... Өтуде Сенсіз күнім құр,
Ойларым күңгірт, бұлыңғыр.
Өтінем сенен, арманым – 
Бақытқа әкеп сүріндір. 

ҚАЗАҚ

Қараса жауым қанды көзбенен,
Алаңдамадым әрнеге.
Қазаққа ғана тән мінезбенен,
Сабырлық сақтап әуреде.

Кеудемді менің үнімен құшқан,
Қобыздай абыз данам бар.
Сүйсініп досым, күйінер дұшпан,
Байлыққа тұнған далам бар.

Кешеден келдім бүгінгі күнге,
Ендігі бағыт  –  ертеңім.

Бөлісіп жүрген мұңымды бірге,
Қайдасың қандас-еңселім!?

Жасымаңдаршы жасұландарым,
Жыламаңдаршы арулар!
Бабаларыңның асыл арманын,
Жүректеріңе жазыңдар!

Кей сәтте күліп, көңілденгенмен,
Қатал ғой өмір, тәйірі.
Тәуелсіздігім кейін келгенмен,
Тереңде жатыр тамыры.

Маған да керек, саған да керек,
Тыныштық атты ырыс-құт.
Не керек енді зауалға бөлеп,
Туған жеріңді  –  тым ыстық.

Қараса жауың қанды көзбенен,
Рухыңды мықтап, жан салғын.
Қазаққа ғана тән мінезбенен,
Қасқайып тұрып қарсы алғын!

ӨМІР...

Сыр беріп жүр жүрегім анда-санда...
Қызық қуып...
Уақыт жоқ ем жасауға.
Тар бесікте қалайша еркін жатқам,
Бір жайлы орын тимеді-ау кең жаһаннан.

Жақсылықтың бәріне құлдық ұрып,
Жалғандықтан қашсам да мың жүгіріп.
Мына өмірдің өрмекші тіршілігі,
Торға қамап, жіберді «жынды» қылып.

Қайда барам,
Қай жақты паналасам,
Шындық іздеп кімдермен жағаласам?
Жақыным да жанымнан табылмады-ау,
Жармасқанда жауым кеп жағама сан.

Бет алысым болған соң Құбыла жақ,
Адаспайын, жолымнан жүріп ағат.
Көңілі алаң ақынның жан-жүрегі,
Аңсайды Бір өлеңді  –  үні ғажап!

Сол – өлең ғой жұлдыздай жол нұсқаған,
(Қалай ұғар мұңымды көнбіс қоғам?)

Баста тұрса бақыт та берекесіз,
Қадірі жоқ алтындай қолда ұстаған.

Қайтсем екен,
Осынау жалғанды шын?
Саралауға жетпейді-ау талғам-күшім.
Бірде Түнек, бірде Нұр  –  Өмір сен де,
Ауа-райы секілді алдамшысың.

КЕШЕ. БҮГІн. ЕРТЕҢ.

Кешегі күнге өкпелеп, 
Іштегі шерді төкпелеп. 
Тағдырға арыз айттық біз,
Күніміз өтті текке деп.

Бүгінгі күнге еркелеп,
Жүруге бізде мол себеп:
«Өлтіре қоймас өкілін,
Өкімет пенен селсебет».

Ертеңгі күнге ентелеп, 
Жетсек қой дейміз ертерек.
Ұялмай Хақтан тілейміз, 
Олжаны оңай берсе деп.

Өмірге күйе жағылса, 
Жолынан пенде жаңылса.
Дейміз-ау Алла тағала,
Қасыңнан сонда табылса...

* * *

Жарық сәуле күңгірт бөлме ішінде,
Көк түтін жүр, жын секілді пішінде.
Темекімді құшырлана сорамын, 
Қаралы ойдан бір арылу үшін де.

Сені аңсадым, алыс жүрген ай нұрлым,
Жұбанышы кеудемдегі қайғымның.
Тағдыр сызы сыздатады жүйкемді,
Ығына кеп пана табам, әй, кімнің?..

Өлім жайлы ойдап едім  –  жеріндім,
Өмір жайлы толғап едім  –  жеңілдім.
Аңсар-Бағым сен келер деп кеп күттім 
Ешкімге де тағын бермей төрімнің.

Келесің ғой... Бірақ қашан, қай уақта?
Көңілім жүр алаңдаумен ай жаққа.
Ал арманым, арманда қап  –  ол да өлді,
Енді қайтіп қарсы алмастай таңды аппақ.

Жалғыз қалдым. Үміт қана қасымда,
Жасыма деп, сипап отыр басымнан...
Қайда менің сезімдерім тасынған,
Бір арнаға тоғыса алмай, ашынған?

Жарық сәуле, күңгірт бөлме ішінде...
Сол сәулені көргем бұрын түсімде.
Көз алдымнан кетпесе екен мәңгілік,
Ей, қасірет, көлеңкеңді түсірме!

* * *

Сәтсіздіктер сапарымды кес-кестеп, 
Жақсы күндер артта қалды қош-қош деп. 
Бір құдірет демеу беріп, шіркін-ай, 
Арманыма құлай кетсем етпеттеп!

Өмір мынау  –  келешегі сенімсіз, 
Көңіл  –  қырау, күзгі бақтай көңілсіз. 
Көкейдегі сұрақтарға жауап жоқ, 
Ей Өлеңім, қалмашы тек сен үнсіз.

Кеше ғана қағып тұрып арқамнан, 
«Мықты екен» деп, жазғанымды жар салған. 
Ағайындар бүгін келіп бәлсініп, 
Қара бақыр дәметіп жүр қалтамнан.

Санасыздар сөз алғанда мінбеден, 
Өлеңіңмен бере аласың кімге дем?
Бізден гөрі бақыттылау кәрі емен, 
Көктем сайын қайта түлеп, «гүлдеген».

Қай кездері жазылыпты жыр оңай? 
Шаршадық қой тағдырды да кіналай.
...Көше көзіп, келе жатсаң қаңғырып, 
Балконынан паң қарайды бір ағай.

Қара мысық кеспеп еді жолымды,
Іргем менің қай тұсынан сөгілді? 
Күні бойы қарбаласып тірлікпен, 
Түніменен... түстер көрем көңілді.



59

А
лм

ат
 И

С
Ә

Д
ІЛ

   
   

   
  Б

ІР
 Т

А
М

Ш
Ы

..
.

УАЙыМ

Жібіте алмай мұңымның мұздай тасын,
Жүргенімді, ағасы, кім байқасын?
Тар өткелден өткізіп жіберген соң,
Дос-бауыр да өзінше бұлдайды атын.

Көкейімде сансыз ой қарбаласқан,
Қашан туар, білмеймін, алдан ақ таң?
Жаман болды, бұл өзі заман болды,
Шындықты шырмап алған жалған ақпар.

Болыса алмай біріміз-бірімізге,
Адастық па, түсіп ап қиын ізге?
Мінбелердің қадірі кеткеннен соң,
Саясатты соғамыз үйімізде.

Ала алмай жүр қанша адам өз бағасын,
(Мақтағанға әйтеуір, мәз боласың.)
Қыранның да тордағы қадірі жоқ,
Қең қанатын көсіліп жазбағасын.

Болғанымен аты – зор, заты – бекем,
Биліктің де бұл күні нәші бөтен.
...Қолтаңбалы кітабым қай әкімнің,
Тартпасында шаң басып жатыр екен?

БАЛКОнДАҒы ОЙ

Тірлігімді күн сайын қатер жалмап,
Қай бұрышта тұрмадым пәтер жалдап!?
Қаламымды серік қып, қаңғып жүрдім,
Жақындарым – жақтырмай, бөтен – қолдап.

Тырыссам да қалмауға ел көшінен,
Тар көрпемде қалайша кең көсілем?!
Дегенмен, үлкен боды кабинетім, 
Жалға алған жатағымның бөлмесінен.

Бәрін қойшы,
Үйдегі бала-шағам,
Құралақан қалғандай тамашадан…
Дейді қызым: өскенде Нұр-ағамдай,
Қазақтарға арнап бір қала салам.

Көшіп барам,
Біресе көшіп келем,
Бақытымды кешіккен тосып, көнем.
Кісі үйіне барғанда, қызыға ма  – 
Қызым менің ойнайды есікпенен…

Жүргендеймін «шұбырып Ақтабанда».
Қолда өзің пендеңді Жаппар Алла!

...Кегеніме көшіп бір кетер едім,
Аға-жеңгем «сол үйді» сатпағанда.

Мен ғана ма бірақ та, халі мүшкіл?
Осы шығар бұйрығы Жазмыштың.
Білмеймін, қай ісімнен қателесіп, 
Білмеймін, қай жолымнан жаңылыстым?

Осылайша жүргенде жалғасып ән,
Бір күні көңіл тасты арнасынан:
Сеп болып атқамінер азаматтар,
Ақыры пәтер алдым Алматыдан!

Құралақан қап жүрген тамашадан,
Әсіресе, қуанды бала-шағам.
Елден бұрын әзірлеп сүйіншісін,
Баяғы Жанарбек пен Жарас ағам.

Айналама жоқ еді сыйым да онша,
Үйім болса деуші едім, күйім де оңса…
Арман шіркін, адамда таусылған ба,
Өмір қызық екен ғой қйын болса.

Жан емеспін кететін күрт күпініп,
Жүрсе болды жанымды жұрт түсініп.
…Тоғызыншы қабаттың балконынан,
Қарап тұрмын далаға, шырт түкіріп.

ЕКІ ҚыЗыМ...

Екі қызым – менің екі қанатым,
Биіктерге бірге қанат қағатын.
Періштедей аппақ, адал көңілмен,
Жүрегімде мейір отын жағатын.

Екі қызым – менің екі жанарым,
Өздеріңмен Бақытымды табамын.
Алақайлап жүріңдерші алдымда,
Балалықтың шырқап айтып бал әнін.

Екі қызым – менің қолқанаттарым,
Көп болсыншы қуанышты шақтарың.
Ата-анаңның айтқан ақыл-кеңесін,
Әрқашанда ойларыңа сақтағын.

Екі қызым – менің Өмір-Несібем,
Өздеріңді гүлдей баптап өсірем.
Көктем сайын, өскен сайын құлпырып,
Қалыспаңдар Уақыттың көшінен.

Екі қызым – менің Ырыс-Байлығым,
Білмеңдерші не екенін қайғының.
Өткел бермес қиын-қыстау кезде де,
Кірлетпеңдер махаббаттың айдынын!

...Бір арманға бір арман кеп ұласып,
Әкеңді де, шешеңді де жылатып,
Басқа үйдің берекесі, бағы боп,
Екеуің де кетерсіңдер қыр асып.

Қараша үйде біз қалармыз жол тосып,
Екеуіңді екі жаққа ұзатып...

ұЛыМ МұҚАҒАЛИҒА

Тербелсін тыныш бесігің,
Азамат болып өс ұлым.
Болсын деп ұлттың ұланы,
Ақынның қойдым есімін.

Дауыл мен желден қалқалап,
Өсірем сені арқалап.
Шыншыл да адал жан болсаң,
Ел-жұртың жүрер алқалап.

Жүректен шығар лайым,
Өзіңсің менің жыр-әнім.
Тағдырын емес Мұқаңның,
Ән-жырын берсін Құдайым.

Сүрінбе ботам, мұқалма,
Өлеңнен қуат, күш ал да.
Өмірлік сәби болуды,
Армандап еді-ау Мұқаң да.

Сағынып күткен періштем,
Сен Уды ішпе мен ішкен.
Ақынның атын аяла,
Мерейің болсын тек үстем.

Ақындық рухты сақтаған,
Қыранын қолдап, баптаған.
Хантәңір шыңын көрсетіп,
Қарасаз жаққа ап барам.

Тірлікте мынау қас-қағым,
Бұлтсыз болсын аспаның.
Жадыңа түйіп, жаттап өс,
Мұқаңның «Өмір-Дастанын».

АҚын СӨЗІ

Жанымда менің тұрса да гүлдеп өлеңім, 
Тағдырым қиын боларын білмеген едім. 
Өңімде көрген көзайым қуаныштарым, 
Білмеген едім түсіме мұң боп енерін.

Ой құрты тесіп миымды, мазасызданам,
Жүрегімдегі сыздайды дауасыз жарам. 
Сыйғыза алмай өлеңге өмірді мынау, 
Тағы да сосын тосылып, шарасыз қалам.

Қалайша тағдыр ақынын құсаға қиды?..
Өлеңім, сенен әйтеуір, күш алам игі.
Ауылым жақты сағынып, ұйықтап кетем,
Басыма жастап кітабын Мұқағалидың.

Ұлылар сүрген күйкі-өмір біздерге сабақ,
Жоғалған Бақты жүрміз бе іздеуге жарап?
Басқасын қойшы, Өлеңді аяп кетемін, 
Саудаға түскен бейшара гүлдерге қарап.

Есіме түссе Кеңсайдай мәңгілік мекен,
Көкірегіме шер толып, қайғырып кетем.
...Өлең өлкесі әлі де гүлдене берер,
Мазаны алмаса ажалдай жау кіріп бөтен.

ӨМІР – МЕнІКІ!

Өмір – менікі!
Демек, менің дүниеме қол сұқпа,
Араласпа менің жеке ісіме.
Түбінде бір Өлім бар деп қорқытпа
Онсыз да өмір ырық бермес күшіңе.

Тірі болсақ көреміз ғой барлығын!
Біз Адамбыз  –  құса менен мұңға бай.
Бес-ақ күндік бұл жалғанның тарлығын
Мен де өтермін ешкімнен де бұлдамай.

Шыр айналып, шарқ ұрғанда шыбын жан,
Кім кеп мені қасіреттен қалқалар?
...Бір өксік бар, өңешіме тығылған
Түп-түбінде жанарыма жол табар!

Ақымақтау ақын жігіт демесең, 
Ақылымды кем көрмедім ешкімнен.
Ғашық болдым, 
Сүйдім қызды ең әсем,
Әттең оның қасиетін кеш білгем.

Өз өмірім  –  өзімдікі дегенмен,
Өзгелер жүр бұзып оның жүйесін.

Жалғыз,
Түнде  – 
Оңаша қап өлеңмен,
Тазартқандай болам көңіл күйесін.

Бұл күндері мазам кетіп жүр менің
Арасында аласұрып айқайдың.
Игере алмай жатқаннан ба жыр кенін,
Өмір маған өкпелеп жүр, байқаймын...

1997 ж.

ЭСКИЗ
(Суретші шеберханасында)

Сылдырап өңкей келісім.
Абай.

Мұнда бәрі түрлі-түске боялған, 
Бұл бір әлем, бояулардан жаралған. 
Сұлулық пен әдемілік атаулы, 
Осы жерде қайта түлеп, жаңарған. 
Осы жерден бірін-бірі табады, 
Сергелдеңге түсіп жүрген сан арман.

Шебер қолдан өрнек сызса қалқалам,
Қуанышқа бөленердей мұң-ғалам...
Есі барлар есалаңдау күй кешіп,
Жарасынан жазылардай жынды адам.
Сылдырайды мұнда өңкей келісім, 
Бұлақтардай жылап аққан жылғадан.

Қара бояу ақ бояуға қастасып,
Ал түбіңде екеуі де достасып,
Өмір мұнда палитра бетінде,
Бір-бірімен жатады ылғи астасып. 
Мұнда адамдар қауышады қайтадан,
Қызығымен кеткен кеше қоштасып.

...Жалғыздықтың жоқ болса да ешкімі,
Ойландырар қауқары бар естіні.
Жалғыз-жалғыз портреттер сөреде,
Көпшілікке қаратылған бет-жүзі:
Қызыл, жасыл, қоңыр түске боялған 
Тіршіліктің салынуда эксизі...

«АҚыРЗАМАн»
(аяқталмаған картина)

Өмір жайлы көп ойды талдап, теріп,
Қиялының түкпірін барлап көріп.
Суретші шал бір күні ниеттенді,
«Ақырзаман» суретін салмақ болып.

Сұр кенепті ағашқа керді-дағы,
Палитраға бояқты көрді жағып.
Өзін-өзі сезінді баратқандай,
Тылсым тірлік сырына енді қанып.

Қылқаламы бір кезде кідіріп қап,
Жалт етті де жоқ болды жылымық сәт.
Суретшінің қолы да дір-дір етті,
Тірелгенін білдіріп тығырыққа.

...Айтушы еді өнерде жол қиын деп,
Талқан қылды көп ойды зор құйын кеп.
Суретші шал бояқты жиып қойып,
Сұр кенепті қалдырды сол күйінде...

ЖЕКУ

Не көрінді,
Не жетпейді соншама? 
Ар-ұятты салып қойып қалтаңа, 
Зияныңды тигізесің баршаға.

Жақсы атаның баласы едің сен де бір, 
Шықпас болды өзің жүрген жерге гүл?
Досың  –  безіп, ал дұшпаның  –  төрде жүр.

Ішпей-ақ қой,
Жан-тәніңе жақпаса,
Күншілдерің
Оттай берсін, оттаса.
Сен олардан жол тауып ал басқаша.

Соқпай тұрып,
Қасіреттің бораны,
Жазып алсаң жүректегі жараны.
Ішпей-ақ та мас болуға болады.

* * *

Менің жолым иір да қиыр, 
Бастайтын тура қиырға қиын.
Өмірімнің сен суретін көрсең, 
Бояуы қашқан, бұлың да бұлың.

Бұзылып көңіл-күй ырғаңы мың,
Бақ дәмі маған бұйрымады дым.
Күлкіні басып, шаттықты жеңіп,
Арттырып алды мұңым да құнын.

Тағдырдың көргем құйын, дауылын, 
Елемес жанға бұйым ба мұның? 
Қыруар жұмыс тыңдырмасам да, 
Өтпепті босқа жиырма жылым.

Өмір-ай, өмір... Қиында күнің,
Көп еді сенің бұрын да мінің. 
Өмір-ай, өмір – соқпағыңа сенің
Тірлікте мына ұрынбады кім?

                                                 1996 ж.

* * *

Ыңылдатып тұл жалғанның зарлы үнін, 
Түстегідей өтіп жатыр әр күнім.
Ал, арманым ала қашса жеткізбей, 
Нардың жүгін арқалатты тағдырым.

Осындайдан кетіледі ар-намыс, 
Осыңдайдан жетіледі жандауыс. 
Алаөкпе боп алқынасың, біздікі – 
Өмір емес, жәй әншейін жанбағыс...

Өксіттің деп өкпелейін кімге мен,
Тағдыр солай бірде толық, бірде кем.
Өзгелердің көңілдерін жуам деп, 
Неге екенін, өзім сондай кірленем.

Қызық көріп өзге әлемді, жат елді, 
Елірмедім, болмақ емен әпенді.
...Өмірдегі қателіктер түк емес, 
Кешірмеспін өлендегі қатемді.

* * *

Көңіл-күйім бұл күндері қажалған, 
Тым алыстау мен аңсаған әз-арман.
Байғұс өмір жаутаңдайды балаша, 
Бір мейірім күте ме әлде ажалдан?

Сағынамын... Кімді, нені – беймәлім,
Айдалада лағып жүр ойларым. 
Кеше ғана жолым болып еді ғой, 
Бүгін неге бармағымды шайнадым.

Жүріп келем – қайда барып тірелем, 
(Тағдырыма ете қояр кім елең?) 
Қайғы-мұңның тепкісінде жүрем деп, 
Бақыт жайлы жазбаппын-ау бір өлең.

Жатыр әні, иыр-қиыр жол алда: 
Жүру керек, жүрек керек тек алға. 
...Аяғымнан біреу шалып кетпесін, 
Көз қырыңды сала жүрші о, Алла.

АҒАЛАР

Сағынады олар күндерін базар, 
Сағынады олар түндерін әз әр.
Сағынады олар нәзіктен нәзік, 
Соноу бір қырдың гүлдерін ғазал.

Сағынады олар жастықтың әнін, 
Сағынады олар мастықты жалын. 
Сағынады олар қайыспайтұғын 
Жігерге толы хас, мықты халін.

Сағынады олар таңдарды алтын, 
Сағынады олар айбарлы қалпын.
Сағынады олар қатарларынан 
Тым ерте кеткен жандарды жарқын.

Сағынады олар...
Сағына бермек.
(Сағыныш мәңгі жаныңа ермек).
Сондықтан болар әр жүректерге,
Сағыныш дейтін салынады өрнек.
Сезімді осы
Арқалап алып
Барады олар
Өмірдің биік тауына өрлеп.

ҚыЗыЛ ӨЛЕҢ

«Жақсы өмірден» жалындап жүзімде алау,
Оң қолымда желбіреп қызыл жалау, 
Үндесем деп Күн-көсем ұранына, 
Сол кезден-ақ қаймағым бұзылған-ау...

Тамырым да кесіліп тілім-тілім,
Ұмыт болып дәстүр мен ырым-сырым.
Қызыл галстук тағынып қаракөздер, 
Қасиетін жоғалтты қызыл тілім.

Орнады да замана бұлыңғыр бір, 
Сардаламда басталды «Қызыл қырғын». 
Қызыл қоғам орнатқан қызыл көздер,
Барлығын да қиратты бұрынғымның.

Жазықсыздан шырқырап шыбын жаның, 
Не зауалға ел-жұртым ұрынбадың!? 
Темір тәртіп орнатып Қызыл әскер,
Қанша Арыстың ағызды қызыл қанын!?

Қызыл жұлдыз. Кремль. Қызыл алаң:
Қызылдарсыз өзгенің күні қараң.
Осыны ойлап, дертімді басу үшін,
Қызыл арақ ішем де, қызып алам.

Қызыл ойлар санамда жатталып бір, 
Бұзық ойлар қоғамға оқталып тұр.
Қызыл мандат өмірге жолдама боп,
Құран-Кәрім сандықта сақталып тұр...

Қызыл, қызыл, қып-қызыл, қызыл бәрі,
Мызғымайтын бір Одақ құрылғалы. 
Өзгермейтін Қызыл Заң болғанымен,
Мәртебелі Уақыт тек құбылмалы.

Дүн-дүние өзгеріп қас-қағымда,
Желтоқсанда шарқ ұрды асқақ ұлдар. 
Дұшпан көзін қызартып, ақырында,
Көкбайрағым желпіді аспанымда.

Аяқталып әйтеуір қызыл дәуір,
Күрсініспен еске алдым күнімді ауыр. 
Арыстарын атылған, ақтап алып,
Қайта оянды ұйқыдан бұрынғы ауыл.

Жете алмаған ешкім де қадіріне,
Арда туған ұлдардың жазығы не? 
...Қара тастан қашалып мүсіндері,
Қызыл гүлдер қойылды қабіріне.

Бар екен-ау көретін Бақ-Талабым, 
Өзегімді қанша рет отқа орадым!? 
Ертең тағы ағарып атсыншы деп, 
Қызарып батқан Күнге көп қарадым...

ҚАЛАДА

Қиялдаушы ем
Тәтті ойларға күпті боп:
Қала деген ауылдан да күшті деп.
Келіп едім  –  көп ішінде адастым,
Жарнамалар жанарымды піскілеп.

Ұлан едім үміт артқан, ел сенер,
Өлең десе көл-көңілі теңселер.
…Жырларымды жарамсыз деп таныды,
Дәу қарындар мекен еткен кеңселер.

Таудай емес болғанменен талабым,
Кейде өзімді мықтыларға баладым:
Сырасына бөгіп алып қаланың,
Айналама ақындарша қарадым.

Ашынғанда – төбеттермен қоса үрдім,
Ақылын да тыңдамадым досымның.

Ұлы көштен қалмайын деп әйтеуір,
Жыр-өзенге бұлақ болып қосылдым.

Аздап қана алаңғасар демесең,
Ойланбайтын мен де ақымақ емес ем.
Қиын-қыстау кезеңдерде дем берер,
Қайда жүрсем, болсын дедім ел есен.

Қимай-қимай, қос жанары мұңдана,
Ауылынан кетіп еді бұл бала.
Үлкендердің сенбеп еді сөзіне,
Бақыт деген жоқ екен ғой мұнда да.

Өлі күндер шайқап көңіл сабасын,
Сырқатымның таба алмадым дауасын.
Өкпелеме, қош Алматы, Алатау  – 
Мен сағындым ауылымның ауасын…

1995 ж.

ТЕКТІЛІГІМ – АнАДАн!

Батыр да туған анадан,
Ақын да туған анадан.
Бала да туған анадан,
Дана да туған анадан.
Ұрпағы өсіп тарған,
Анадан туған бар адам.

Өрнегін салған өлеңге,
Даңқымды жайған ел-елге.
Анамның дарып сүтімен,
Тамыры тартқан тереңге
Қазағым туған тілін де,
Анамның тілі демей ме.

Алты Алаш менің  ұраным
Тұраным – менің тұрағым.
Қайсарлығымен қайыспай,
Көтерген тағдыр сынағын
Жөргектен бізді тербеткен,
Жер-Ана – құтты құнарым.

Жер Анам – болшы сен аман,
Сен аман болсаң – ел аман.

Бастауы болған тірліктің,
Алтын да құрсақ Хауа-Анам.
Алладан рахым тілеген,
Адамзат содан тараған.

Аналар қайда кешегі,
Мерейі үстем, көшелі.
Домалақ ана – асылым,
Береке, ырыс етегі.
Қасиетті Ұмай анамыз –
Қадіріңе кімдер жетеді?!

Қаймықпай ажал, өлімнен,
Сертіне берік сеніммен,
Бес қаруын асынып,
Арғымақ мініп, тебінген
Ханшайым Тұмар, Нарқыздар,
Тумаған болар тегіннен.

Жұпар ана, Айғаным, 
Бегім, Зере, Тоқжаным.
Ұлбике ақын, Баян қыз,
Айша-бибідей абзалым.
Сара ақын болып жырлайын,
Алаштың асыл арманын.

Арылтып ойды күдіктен,
Мейрімі тасты үгіткен,
«Тар құрсағын кеңіткен,
Тас емшегін иіткен.»
Ұрпағын ойлап, қайда да,
Үзбеген күдер Үміттен.

Қайран да біздің аналар,
Абазал да біздің аналар...
Рухыңмен асқақ қолдасаң,
Біздерді қандай жау алар?!
Қазақтың қызы қайдасың,
Солардай дана бола алар.
       Қасиетіңнен айналдым,
       Қайран да біздің аналар, 
       Абзал да біздің аналар!..

ТӘУБЕ

І
Жігеріме қуат берген Бір Алла,
Тілегіме шуақ берген Бір Алла.
Жер бетінен тұрақ берген Бір Алла,
Шыңдалсын деп сынақ берген Бір Алла,

Өміріме дем берген де Бір Алла,
Өнеріме жол берген де Бір Алла.
Көңіліме сән берген де Бір Алла,
Жүрегіме ән берген де Бір Алла.

Иманыма нұр берген де Бір Алла,
Ақыл-ой мен тіл берген де Бір Алла!
Сөз ұстаған Ақын қылып жаратып,
Көкейіме жыр берген де Бір Алла!

ІІ

Сәттерде жаным езілген,
Медетім болып қолдаған.
Тайғанда бағым төрімнен,
Үмітке үміт жалғаған.
Жаралған шексіз төзімнен,
Нәр алған уыз арнадан,
Құдірет барын сезінгем.

Пендені баурап, арбаған,
Жүйкені күнде кемірген.
Қарасаң  –  құмар қанбаған,
Кетпейтін ешбір көңілден,
Дүние-байлық, мал, қораң  – 
Таусылмайтұғын өмірде,
Біз айтып жүрген арман ән.

Серпілер қашан сал қоғам,
Ертеңін ойлап сеніммен.
Таңдайым қағып, таңданам,
Бәрін де көріп көзіммен,
Шарасыз қалып дал болам.
Жамандық көрсем  –  өзімнен,
Жақсылық көрсем  –  Алладан.

СӨЗІҢ ҚАЛДы...
(ақын Сәкен Иманасовтың рухына)

Өлеңіңде Өмірдің кермегі бар,
Өзегіңде сезімнің өрнегі бар.
Жайып салып жаныңның жапырағын,
Жырларыңмен сыйладың елге құнар.
Шарқ ұрып жүруші едің шағаладай,
Жабыққанда көз жасы көлге құлар...
Алашқа ақ пейілмен еңбек еттің,
Өзгелер боп жүргенде төрге құмар.

Бабалардың таңбалы ізімемен,
Жүріп өттің  «Өткірдің жүзіменен».
Қаймана Қазақ пенен Қара Сөздің,
Қамын ойлап күнімен, түніменен.
Қауырсын қаламыңды қолыңа алып,
Ақ қағазға қалдырдың тізіп өлең.
(Жүрегіңде тулаған жыр болмаса,
Ақындықтың өлшенер құны немен?)

Кім-кімге қайғы әкелер қаралы өлім...
Әттең-ай, шектеулі ғой саналы өмір.
Болмаса, әлі талай мінбелерден,
Ақиқатын айтатын қазақ едің.
Беу, жалған-ай, ақындық азабының,

Таба алмай сен де кеттің жазар емін.
Шабытыңды тербеген толқынымен,
Жетімсіреп қалды артта Алакөлің.

Ақын ең сөзі мығым, жаны керім,
Атыңды ерте жастан таныды елің.
Қаншама ұрпақ жырыңды жаттап өсті,
Әр жолыңнан нәр алып, танып өзін.
Атасының нақылын ойға түйген,
Бұл күнде жігіт болды Жәнібегің.
Ұрпағың аман болса әлі талай,
Жайқалып, өсіп өнер төңірегің.

Қалып қойған уақыттың қалқасында.
Таңбасы жоқ әлемнің картасында.
Талапкерің танылды Алты Алашқа,
Өзіңдей ақын ұлдың арқасында.
Ізің қалды, артыңнан сөзің қалды,
Қашалып Үшаралдың  әр тасында.
...Отырған да боларсың өлең оқып.
Қадыр мен Тұманбайдың ортасында.                 

ӨЛЕҢ-ӨМІР

Тірлігіме түйір дән боп себілген,
Өлең менің өмірім ғой, өмірім.
Өмірімді өлеңменен өрілген,
Түсінуге жетпей жүр ме төзімің?!

Сырқаттансам өлеңменен емделіп,
Өз орынымды иемдендім санаттан.
Сол өлең ғой өміріме дем беріп,
Саған деген сезімімді оятқан.

Еркелікпен есерлерге еліктеп,
Айыға алмай жүрген кезде кеселден.
Жалғыз қалған күндерімде серік боп,
Сол өлең ғой мәртебемді көтерген. 

Адамзатты ұршығында иірген,
Тағдыр әлі көрсететін сын алда.
Жүзімізге имандылық үйірген,
Өлеңменнен жазылған ғой Құран да.

Санамызға неше түрлі ой тұнып,
Дүниені зерделейміз тереңнен:
Өлеңменен бесік жыры айтылып,
Табытты да жөнелтеді өлеңменен...

Тірлігіме түйір дән боп себілген,
Өлеңіме өн бойыммен егіз бе ем.
Өміріме өлеңменен өрілген,
Қарай көрші  сеніммен.

ҚИЯЛ...

Домбырам басы ырғай-ды,
Баста дәурен тұрмайды.
Дөңгеленген дүние,
Білінбестен зырлайды.

«Арпа ішінде бір бидай»,
Күндер өтіп, сырғиды-ай.
Жақсылыққа жамандық,
Тимесе екен қырғидай.

Сүйген жарым ақ маңдай,
Алдынан таң атқандай.
Екі жүрек лүпілін,
Құдай өзі қосқандай.

Салған әнім «хайлайлым»,
«Хайлайлымды» қоймаймын.
Алла өмір берген соң,
Қызығына тоймаймын.



88

А
лм

ат
  И

С
Ә

Д
ІЛ

   
   

   
Б

ІР
 Т

А
М

Ш
Ы

..
.

Ауылым жатыр ылдида,
Берекелі ол мұғжиза.
Тарқамасын ешқашан,
Той мен думан ылғи да.

Туған-туыс, ағайын,
Жинап түгел маңайын.
Жарқыратып көрсетер,
Көңілдердің арайын.

Әкімдерім әділ боп,
Әділдігі мәлім боп.
Тоңған елді жылытты,
Жарығы мол жалын боп.

Бағаланып ақындар,
Дараланып батырлар.
Тарих қайта жазылар, 
Ақтарылып ғасырлар.

Өмір қандай тым ғажап,
Айналамыз – нұрлы алап!
Бұлай ғұмыр кешпепті,
Ес білгелі бұл қазақ.

Тіршіліктің өлшемін,
Ары-бері өлшедім.
Мұндай Өмір қайда бар?!
...Қиялым ғой, әншейін.



89

А
лм

ат
 И

С
Ә

Д
ІЛ

   
   

   
  Б

ІР
 Т

А
М

Ш
Ы

..
.

* * *

Көзіме менің қарашы,
Не көріп тұрсың, көкешім?
Қуаныш, әлде қайғы ма,
Әйтеуір, жоқ па кекесін?
Алайда, саған айтамын,
Демегін, аға, бөсесің.
Өмірде талай сұмдықтың
Көрді ғой көзім көкесін.

Көзіме менің қарашы,
Не көріп тұрсың, қарағым?
Қысылмай менен айта бер,
Толы ма жасқа жанарым.
Көзбенен көріп өмірді,
Білмедім көңіл қаларын.
Білмедім мына көз түгіл,
Жүректен жастың тамарын.

Айтамын саған қарағым,
Дәл мендей болма –
Өмірге 
Өзгеше көзбен қарағын.



90

А
лм

ат
  И

С
Ә

Д
ІЛ

   
   

   
Б

ІР
 Т

А
М

Ш
Ы

..
.

ЕСКІ ЖОЛ

Жүріп келем ескі жолмен баяғы,
Талмаса екен аяғым.
Сәйгүлікше шабам ба деп ойлап ем,
Тасбақаша  –  аяңым.

Жүріп келем ескі жолмен баяғы,
Тозбаса екен таяғым... 
Барған сайын ой-шұқыры көбейіп, 
Қиындауда әр адым.

Жүріп келем ескі жолмен баяғы,
Болмаса екен аяғы.
Жүре бергім, жүре бергім келеді,
Дүбірлетіп даланы...
Ескі жолмен баяғы.

ҚОЖАБЕРГЕн ЖыРАУ

«Алла өзі алсын бізді панасына...
                          Қожаберген жырау

Запыран құсқан заманның зарын айтатын,
Сұрапыл едің өзегі – өрт, жаны – мәрт ақын.
Ақ сауыт киіп ақ найза түйредің жауға,
Бостандық үшін күрескен сәруар Һакім.

Тамыры текті бекзатым, асыл да туған,
Жүрегі түкті, санасы – ақылға тұнған.
Шерлі де мұңлы зор дауысың «Елім-айлаған»,
Жетеді бізге жаңғырып ғапыл ғасырдан.

Қаламның ұшын қайғы мен құсаға малып,
Ілім іздедің Самарқан, Бұхара барып.
Қараша үйден қара үзіп, қатардан оздың,
Тілекшің болып әмәнда бұқара халық.

Сусындап Шығыс өлкенің шайырларынан,
Жүректі қозғап, ұсындың қауымға жыр-ән.
Сөз бастап, бірде қол бастап атойлап шықтың,
Даланың ғана заңына бағынған ұлан.

Батырлық рухтың тамырлас, жалғасы болған,
Баһадүрім-ай, тарихта таңбасы қалған.
Сен шерткен шерлі жыр-қисса, шежіре-дастан,
Құйылған сынды батпандай қорғасын ойдан.

Қазақы қаның туласа арман мен кектен,
Азаттық үшін алыстың жаулармен де өктем.
Қалың ел сеніп, өзіңді қолбасшы сайлап,
Құлағын тосқан сөзіңе хандар мен бектер.

Қайран да қазақ шұбырып Ақтабанда да,
Тап болған шақта жалаңаш, аш заманға да.
Керуен де керуен жұртыңа жұбаныш тілеп, 
Мінажат айттың күні-түн Жаппар Аллаға.

Тілім де тілім боп кеткен тіліңді ойлап,
Дендеген шақта кәпірлер дініңді бойлап,
Алысып өттің арысым жауларыңменен,
Қызыңды күң қып, әкеткен ұлыңды байлап.

Балуан бабам жауырыны жер искемеген,
Жігері мығым намыс пен жеңіске деген.
Білектің күшін ақыл мен иманға байлап,
Құранның сөзін құп алып, терістемеген.

Сен туған өлке құнарлы қарағайлы орман,
Қызылжар маңын шұрайлы жағалай қонған.
Қалың қол жиып қайыспас толағайлардан,
Қорғадың ел мен жеріңді қомағайлардан.

Тегіңнен тартып санаңа тағылым қонған,
Қазығын қаққан ордаға абызым болған.
Өзіңдей нағыз ұстаздың жанына еріп,
Үмбетей менен Бұқарлар тәліміңді алған.

...Елім деп өткен есіл ер, жерім деп өткен,
Намысын елдің қайрадың сөзіңмен өктем.
Қанқұйлы ғасыр дастаны –  «Елім-ай» жырың, 
Кітап боп қалың тұр енді төрімде көптен.

«Елім-ай» жырың қаралы тарихым менің,
Алаштың қайрап намысын, жанитын кегін.
Өзіңдей дана ғалымның хаты болмаса,
Жылдардың зұлмат түр-түсін танитын ба едім?!.

* * *

Шөлдала сынды айналам,
Жұтап тұр неге бай далам?
Белдерім қайда жайнаған,
Көлдерім қайда бойлаған,
Балалық кезім қайда екен,
Қызыққа ешбір тоймаған?

Шөлдала сынды айналам,
Лақтарым қайда ойнаған,
Бақтарым қайда сайраған,
Үзілді неге байтақ-ән?
Қиналдым, мөлдір бастаудың,
Аша алмай көзін қайтадан.

Шөлдала сынды айналам,
Тақырдан тура аумаған,
Бораны ұлып қоймаған,
Құмында қаңбақ аунаған.
...Осынау қаңбақ мен бе деп,
Өзімнен-өзім ой бағам.

                               1996 ж.

БІР КҮн
(Тәулік тынысы)

Таң атады...
Тағы адамдар тіршілікке таласады.
Апыл-ғұпыл жиналып, амалсыздан,
Бәрі асығып, бір жаққа баратады.

Түс болады...
Қарбаластан бойдағы күш солады.
Демаламыз, бірдеңе тындырғандай,
Қу тамаққа әйтеуір іш толады.

Кеш келеді...
Үйге қарай бұрамыз көш-кемені.
Келе сала тағы да қарын майлап,
Ойламастан жатамыз ештеңені.

Түн басады...
Аспанда Ай, Жұлдыздар сырласады.
Кейбіреулер ұйықтап бара жатып,
«Тәубе» деп, Құдайына тіл қатады.

...Таң атады –
Көкжекте жағылып дала шамы,
Бүгін де қайта бастан өткереміз,
Кешегіден аумайтын «тамашаны».

* * *

Жанарымды шыңға қадап,
Жан-Арымды мұңға қамап,
Өмір жайлы Өлең жаздым,
Табам ба деп бір қанағат.

Бітіргендей жырға қанат,
Шабыт мені жүр жағалап.
Көңіл бірақ көншімей тұр:
Көк көйлегі  –  кір-қожалақ.

Сөз айтамын кімге қарап,
Тыңдар құлақ мүлдем аз-ақ?
Тілім  –  тұлдыр, қойсаң-дағы,
Үлде менен бүлдеге орап.

Ұйқысыздық  –  түндегі азап,
Жүйкемді де бірге қажап...
Тағдырдан да таяқ жедім,
Қос танауым күнде қанап.

Бір ғана ой мың мазалап,
Іздеп жүрмін шын ғаламат.
...Құдай сені сүйеді деп,
Сендіруде кіл жамағат.

ӘПКЕМ МАЙРАҒА

Тәңірдің сыйға тартқан нұрына бай,
Көзіңде тұрушы еді тұнып арай.
Ақеділ жүрегіңді аяқ асты,
Жалғанның шырмап алды мұңы қалай?
Тағдырың қаталданса – 
Тіршіліктің,
Солдырады екен ғой гүлін оңай.

Көңілің жарқын еді тұнба тұнық,
Күлкің де тыйылғандай құмға сіңіп.
Оралмасын білсең де, жұбайыңның,
Жолына жүз қарайсың қырға шығып.
...Өзіңді өзің қайрап, жұбатпасаң,
Шеріңді тарқатасың кімге ашынып?

Өмір жолы – осындай тайғанақ па ең,
Басы  – бақыт, ал соңы – «қайран, әттең...»
Жаныңның жапырағы сарғайыпты,
Кешегі жаймашуақ қайда көктем?
Менің де ет жүрегім езіліп тұр,
Жұбатам сені қалай қайран әпкем?

Ұлдарың да біртіндеп қалаға ауып,
Қараша үйде сен қалдың «жараланып».
Сол ұлдардан тараған немерелер,
Өскенше бір алданыш болары анық.
...Осылайша, толқыған өмір-өзен,
Жуып-шайып қайғыны барады ағып.

* * *

Бақытты әлі көргем жоқ...
Елестейді көркем боп.
Ол не өзі тәйірі,
Бүгін бар да, ертең жоқ.

Өмір сүру көп қиын,
Жамандыққа жоқ тыйм.
Кезікпеген бақыттың,
Құны маған көк тиын.

Қайтем енді, арманым –
Бола алмады қорғаным.
...Саған кімдер болысты,
Ойлағанмен ел қамын.

Енді қалай жай табам,
Таусылды ма айтар ән?

Өмір жолын сәби боп,
Бастасам ғой қайтадан.

Олай-бұлай көр мейлі,
Тағдыр саған көнбейді.
Білетінім, әйтеуір  – 
Үміт қана өлмейді.

Көптің бірі мен едім,
«Өмірайлап» келемін.
Түп-түбінде сенемін,
Өлтірмейді өлеңім.

Не дейін...

БІР ТАМШыДАн ЖАРАЛДыҚ

Бір тамшыдан жаралдық,
Бір-ақ Өмір бұйырып.
Бір Құраннан нәр алдық,
«Бір Аллаға сыйынып».

Он сегіз мың ғаламның,
Бір түйірін мекендеп.
Көшіне ердік заманның,
Бір Бақытқа жетем деп.

Тұл тағдырға көнеміз,
Уақытқа жалданып.
Тірлік етіп келеміз,
Бір Үмітке алданып.

Өтер өмір, заулар күн,
Өзегіңді өртетіп.
Жанарынан жалғанның,
Бір тамшы жас мөлт етіп...
                                    2002ж.

* * *
«Арманым бар ақпанда өлсем деген...»

Дүйсен Сырғабаев

Кім көрген бұл жалғанның алдын ойлап? 
Тіршілігің тұмасын алды лайлап. 
Тосын келген ажалға амал таппай, 
Қала бердік артыңда «бауырым-айлап»...

Жүрегіңде лаулатып өлең жаққан, 
Топырақ та бұйырмай Кеген жақтан.
Төңкерістің тоңтеріс тіршілігі, 
Тамырыңды тас қылды-ау терең жатқан.

Қапыда қаза болған қайран ағам,
Сені де түсінбеді-ау майда қоғам.
Жаныңды жаназалап жылап қалдық, 
(Жазмышқа қарсы тұрсын қайдан Адам?)

«Ақ қар жауған ақпанда өлемін»  –  деп, 
Жазылғаны есімде өлеңіңде.
Көп сырыңды айта алмай кеттің, білем,
Жүрегіңнің жасырып өзегінде.

...Екі арасы жалғанбас енді Үміттің, 
Ашыла алмай қаншама шерді жұттың?

Жұтаған үй мұңына мұздағанда,
Мұқағали жырына бой жылыттың.

Есіркемей өзіңдей есіл ұлды,
Ажал ерте қақты кеп есігіңді.
Не істей алам тағдырға нәлет айтып,
Қара тасқа жаздырған есіміңді?

ЕРТЕҢГІ КҮн
Досым Жанарбек Әшімжанға

Арыла алмай
Арманның жетегінен,
Уақыт оза
Өмірден кетеді рең.
Бүгін тағы басталды беймаза күн,
Өзгешелеу сәл ғана кешегіден.

Кім біледі
Боларын ертең қалай? 
Тұл жүректің түбіне
шер толғаны-ай.
Төбесінен түнектің телміреді,
Сығырайып жартысы өртенген Ай.

Бұл күндері
Күй  –  басқа, жүрек  –  бөлек,
Енді өзіме өзгеден тірек керек.
Бақыт жайлы
Ештеме жазбайсың деп,
Өлеңім де өзіме жүр өкпелеп.

Бір сағыныш кеудемді жайлап алып, 
Қаламымды отырам Ойға малып.
Жарылқардай жанымды, қолын бұлғап, 
Шақырады кел-кел деп жолдар алыс.

Арыла алмай 
Арманның жетегінен,
Уақыт оза, өмірден кетеді рең. 
Бүгін тағы өтуде беймаза күн
Өзгешелеу сәл ғана кешегіден.

Арайланып атсын деп көркем күнім,
Көп ойланып, жалғанның шертем мұңын.
Ел теңдігін ойлайтын енді біздер,
Алты Алаштың көтерер  ертең жүгін.

* * *

Едім мен кеше уайымсыз бала,
Ұғатын бәрін жай, үнсіз ғана.
Секілді семген жауынсыз дала,
Құлазып жүрмін жаным сыздана.
... Ауылдың ұлын ауыртты 
   Қарымсыз қала.

Ұсағым келіп тауларыма асқақ,
Асықтым мен де арманыма аппақ.
Кетпесе мұңның салмағы таптап,
Жүруім мүмкін олжалы боп қап.
... Жете алмасаң да,
Арманның болғаны жақсы-ақ.

Үміттің бөзін кестелеп гүлмен,
Қайда әлгі күнім, еркелеп күлген?!
Жалғанның сырын ертерек білгем,
Білсем де бірақ, ентелеп жүргем.
... Түсінбес оны ана ағай

«Мерседес» мінген.

Мекенім болып мәңгі мас қала,
Атандым бір кез «қаңғыбас бала».
Өлеңге құштар, ойлы, жас сана,
Іздеді бір жол айнымас, дара.

... Керегі оған әрқашан 
болды Бақ қана.

Ақынның сөзін сөйлесе өлең,
Жаралы жанды емдесе ерен.
Бетке алып көкті өрлесе өрең,
Еңбекпен адал терлесе денең;
Барына Бақтың ендеше, сенем.
Кешегі ерке, уайымсыз бала
Жай үнсіз ғана ... 

күрсінді.

ІнІЛЕРГЕ

Жүректерде жастықтың жазы жайнап,
Жанарларда жарқ еткен лағыл ойнап.
Күн мен Түннің кезегін алмастырып,
Жүретін кездерің ғой «өмірайлап».

Сезім отын кеудеде алаулатып,
Күмбір-күмбір күй төгіп, ән ойнатып.
Өткен күнге білмейтін өкінуді,
Жүретін кездерің ғой «жалаулатып».

Айналаның барлығын елеңдетіп,
«Топтан оздым» дегенге ерен бөсіп.
Ұлылардың еш бірін мойындамай,
Жүретін кездерің ғой «өлеңдетіп».

Баратса да уақыт зулап аттай,
Тағдыр дәмі болса да уғарақтай.
Топан қақтап кетсе де жер бетінде,
Жүретін кездерің ғой «суға батпай».

Енді міне, жанардан жас тамызып,
Жастық қалып барады артта күліп.
Әр қадамды аңдатып бастыратын,
Басталады басқа өмір, басқа қызық.

Басқа қызық, басқа қыз, басқа жігіт,
Басқа адамдар, басқа үй, басқа мүлік.
Жүректерде басқаша от жағылып,
Басқа өмірге бастайды асқақ үміт.
...Жастықтың жақсы әлемін араласын,
Сендерден қалған ұрпақ, атқа мініп.

ҚұЙШы, КӘнЕ...

Жынды судың кім ішпейді, ағайын?!
Құйшы, кәне,
Жалындап бір жанайын.
Мейлі мұным қылық болсын оспадар,
Мен ішемін,
Ішпесін деп басқалар.

Құйшы, кәне!
Құя түсші, құя бер;
Ашыла алмай тек ішінен тынады ер.
Бәріміз де кетеміз ғой құрдымға...
Мен ішемін, іше түсем,
ұрдым ба?!.

Құй дегенге құя берме,
Алайда
Ішкізбеуге, табар болсаң,
бар айла.
Ащы судан
Бақ таппадым, дегенмен
Бір жақсылық күтудемін өлеңнен.

Өмір жолы соқпайды екен оңайға,
Кейінгі ұрпақ,
Сен ішпеші,
Жарай ма?
...Құйшы, кәне!

* * *

Ібілістер іріткі сап іргемде,
Ауыш ойдан арыла алмай жүргенде,
Көңілім де көлеңкеден шыға алмай,
Күрсіністен көзі ашпады жыр-кеуде.

Тағдыр-түнек – көп адастым қайғырып,
Қылығымды қызықтады Ай күліп.
Өмір-бәйге – қалыспауға тырыстым,
Мың сүрініп астымдағы сәйгүлік.

Бұл жалғанның илеуіне бағынбай, 
Бір Бақытқа жетсем дедім жаңылмай.
Пендемін ғой тіршілікке құл болған,
Сәтсіздіктен жүретұғын арылмай.

Өлең жазсам  –  
өмір үшін деп білем, 
Өмір сүрсем  –  
өлең үшін деп білем.
Адамдарды жақсы көрем өйткені,
Аман шыққан қасіретті тепкіден.

Тірлігімде көп қиянат көрсем де,
Жақсыларға жақын жүрдім ел сенген.

Өткеніме өкпе артападым қамығып,
Үмітімді жалғап ылғи ертеңге...

Өмір-шіркін –
Көрінсе де көркем боп,
Неге кейде кетеді иек кемсеңдеп?..

* * *

Ешкім әлі құрта алмаған, құртпаған, 
Бұл қоғамның жарасы көп құрттаған.
...Ақиқаттың сусынына зар болып 
Шөлдегенде  –  көз жасымды ұрттағам.

Қосып ішкем оны уға, балға да,
Төгіп кеткем жүріп өткен жолға да.
Пасықтардай желіп, бөсіп, адасып, 
Серік қосып көргенім жоқ Аллаға.

Арым үшін арсыздармен таласам,
Шындықты іздеп, дала кезіп, тау асам.
Тіпті бұдан ештеңе де өнбесе,
Ертеңді ойлап, өлеңіммен бал ашам.

Ажал желі салғыш-ақ қой ойранды, 
Бірақ кеше кімдер оны ойға алды?
Енді бүгін Төлегенге бұйырған
Қысқа ғұмыр  –  мәңгі жырға айналды.

Өмір  –  жұмбақ,
Сырын қалай ұға алам?
Айтуда әлі тұл жүрегім жылап ән.
...Жұлдыздарға өлең оқып берем деп,
Жерден кетіп калмап па еді Жұм-ағам!?



112

А
лм

ат
  И

С
Ә

Д
ІЛ

   
   

   
Б

ІР
 Т

А
М

Ш
Ы

..
.

Ақындардың ұнатпайтын сөз-үнін,
Жер бетінде қаптап кетті пері-жын.
Поэзия қараңғы үйде қамалып, 
Жоқтап отыр Мұқағали  –  егізін.

Тар жолды да, тайғақты да кешермін,
Мойынымда асылып тұр мешел-мұң.
Өлең-сөздің рухы барда алайда,
Жүрегімді жыр сарайы етермін.

Өкпелеме, сәулеге бай жарық Күн, 
Менің досым  –  әуреге бай тамұқ-Түн. 
...Тірлік дейтін түсініксіз кітапты,
Оқып-оқып түсіне алмай, жабықтым.

  ТІЛЕК
Академик Т.Есполовқа

Мейірімі түскен Хақ-Тағаланың,
Бар менің жайсаң, жақсы ағаларым.
Елім деп жүріп, жерім деп жүріп,
Салатын суға, отқа да жанын.

Намысын жанып, жасқаған Арын,
Бар менің қайсар, текті ағаларым.
Соларға лайық жақсы іні болсам – 
Тірліктен мынау бақ таба аламын.

Ағасы бардың жағасы тозбас,
Оңса да Өмір – бағасы да азбас.
Қамқоршы Ерсіз шаңырақтың да,
Ошағы қоздап, шаласы жанбас.

Тектіден туған Тілектес ағам,
Ұлтына адал, тілектес адам.
Осындай жандар көп болса деймін,
Оң қолымды әкеп жүрекке таман.

Сен туған өлке – көгала көктем,
Өзіңді баптап, аялап, өпкен.
Әулетің бүгін қанатын жайды,
Бәйтерегіңді саялап өскен.

Арғы атаң сенің Қарасай батыр,
Күйттемей өткен қарақан басын.
Ерлердің рухы жасайды мәңгі,
Салса да тарих қара таңбасын.

Жетсе деп жұртым ертеңіне аман,
Елім деп өтті Бәйтелі бабаң.
Ұрпағыңменен көгердің бүгін,
Бақытты – қызың, еңселі – балаң.

Ұлағатты ұстаз, тәлімді ғалым –
Жайқалды бүгін тамырлы бағың.
Шәкірттеріңмен ісіңді жалғар,
Бағыңа өлмес себілді дәнің.

Сол бақтың мен де терермін гүлін,
Өмірдің талай төгермін жырын.
Ірі адам болған бір ағам  – Өзің
Бағалай білген Өлеңнің құнын.

Тектіден туған Тілектес ағам,
Ұлтына адал, тілектес адам.
Өзіңдей жандар көп болса деймін,
Оң қолымды әкеп жүрекке таман.

ЕРТЕГІ ӨМІР

Әлі талай
Әрі қарай шабармын,
(Асаулардың кеудесінен қағар кім?!)
Болашаққа Ақиқат боп барсам да,
Кейінгіге Ертегі боп қалармын.

Ертегі өмір! 
Ұрындырма бәлеге, 
Қызығыңнан қалмады ғой дәнеңе...
Ертегі айтып қорқытамын ұлымды,
Ертегі айтып ұйықтатамын және де.

Құдай жалғыз...
Бірақ сенім, наным көп,
Азғындардан қорықпасқа халің жоқ. 
...Хас сұлуға ғашық болса бір жігіт,
Ертегісін бастайды кеп «жаным» деп.

Бір жақсылық жасасаң да тер төгіп, 
Қайтпайды екен, 
Кетердейсің өртеніп, 
Жұмақтың да жеткізем деп төріне, 
Айтып еді досым... ол да ертегі.

Үйіп берер басыңа көп түрпіні, 
Өсек деген  –  ертегінің бір түрі. 
Ертегі өмір – 
Өтіріксің, жалғансың, 
Жылап тұрсың...
Бірақ маған күлкілі.

БАУыРыМ ЕДІЛГЕ

Түстім де мұңның торына келіп,
Шаршадым, аға, ойлардан. 
Қуаласам да соңына еріп, 
Жеткізбей маған қойды арман.

Ауылды тастап, арқалап үміт, 
Аттанып едім қалаға.
Айнала толы қаншама күдік,
Бәрі де бөтен, жан аға?!

Сонда да жүрдім ұмтылып алға, 
Түсіп ап даңғыл жолға кең. 
Жем болғым келмей құлқыны барға,
Шынайы ғұмыр таңдап ем.

Бәрі де мұнда тым жалған екен, 
Қарынның қамы баяғы.
Орын жоқ мұнда ұлдарға бөтен,
Менсіз де жетер қонағы.

Қараптан-қарап шаршадым, аға,
Жаңылар болдым ойымнан. 
Қалып та қойды қанша күн ада,
Құр әуре-сарсаң, уайымнан.

Не болса-дағы көремін, көнем, 
«Жазмыштан озмыш жоқ» деген.
Оңаша қалсам өлеңімменен,
Несіне оған кектенем?!

ШОҚынҒАн  БАЛА

Халық әнін тыңдап өскен бесіктен, 
Бала қазір заманына өшіккен. 
Бес жасында отырса да сүндетке, 
Шіркеулерді артық көрген мешіттен.

Құтыруы аңның емес, адамның 
Сағасына сыймайды екен санаңның. 
Әлде оны босанарда Анасы 
Бүйрегіне жерік боп па еді қабанның?!

«Таймасын деп түзу бағыт  –  көшінен,
Тұсауын да ала жіппен кесіп ем»,  –  
деді әжесі жанарына жас алып,  –  
Ақымақты өсіріппін, кешір, ел.

Атасының батасы да игі еді, 
Қамшысын да сыйлап еді үйдегі. 
Енді бүгін сол қамшысы ерке ұлдың
Аруақтың арқасында биледі.

Күллі ауылға болғанменен масқара,
Сөз өтпеді ардан ада қасқаға.
Ар жағында айқыш таққан кеуденің
Соғып тұрған жүрек пе әлде, басқа ма?

Не пайда деп кейде құр бос жатқаннан,
Арман қуып астанаға аттанған.
Бұл баланын жеткен жері осы ма,
Осы ма еді, «әке көріп, оқ жонған?»

Түк елемей аят, Құран, ғазалды, 
Кәпірлермен қоса айтысып жаңа әнді, 
Мұхаммедтің кім екенін ұмытып, 
«Иегова куәгері» саналды.

Өз тіліне,
Өз дініне қас ұлға,
Өлгеннен соң, тыныштық жоқ ақымда.
Қазақ болып туғаннан соң, күні ертең  – 
Ай тұрмай ма, қабірінің басында.

ЖАЛҒАн...

Әкемді де сыйғызбаған бұл  жалған, 
Шешемді де сыйғызбаған бұл жалған, 
Мені  тағдыр  тәлкегіне  түсіріп, 
Қиындықпен  қарсы алып жүр күнде алдан.

Күндерімді  мұңды  қылған бұл жалған, 
Түндерімді жынды қылған бұл жалған,
Көңілімнің  көк теңізін  толқытып, 
Тереңінен терсем деймін кіл маржан.

Мақсатымды демемеген бұл жалған, 
Жақсы атымды  елемеген бұл жалған. 
Үміт-жібін  ұршығынан   үзгенде, 
Жігерім де талай мөрте құм болған.

Жанарымды  жасқа бөккен бұл  жалған, 
Жан-арымды аттап өткен бұл  жалған, 
Дегенімді дегізбеді,  қайтейін,
(Бұл жалғанда жеткізіпті кімге арман?).

Ғашығымды кайран қылған бұл жалған, 
Асылымды ойран қылған бұл жалған, 
Жүрегімді жарақаттап  кетті де,
Әлі жүрмін шыға алмай ой-зынданнан.

Достарымды ада қылған бұл жалған, 
Дұшпаныма таба қылған бұл жалған,
Қабағыма қар жаудырып қойса да, 
Көкейімде  көктем-өлең  бүр жарған.

Ақындарын алалаған бұл жалған,
Әкімдерін даралаған бұл жалған,
Адамдарды адалдықтан айырып...
Орта жолда опырылып сынды арман.

Бақытымды   сор  етпеші,  сұм жалған, 
Бағытымды қор етпеші, сұм жалған,
Кездерімді мол еткейсің жыр жазған.
Уақытымды тар етпеші... Жалған.

ЖАЗУ

«Маңдайға не жазылса, соны көресің»
(Халық сөзінен)

Бәрі де бүгін ұмыт қалғандай,
Ертеңгі күннен үміт бар қандай?
Келешегімнің қақпасы жабық,
Құлпын ашар кілт бар қандай?
Тәнімнен Жаным жылыстап кетіп,
Ғұмырым менің құрып болғандай,

Ойлануға да ойым жетпейді,
Санама біреу құрық салғандай.
Миымның қатпарларына,
Мазасыз ойлар сіңіп қалғандай...
Түзу көшеде теңселіп келем,
Тыныш әлемде бүлік салғандай.
Кабинеттерге кіріп барамын,
Қыздарға кешке қызып барғандай.
Алайда мені қарсы алмас ешкім,
Құшағы тәтті туысқандардай.
Жатырқап маған қарайды бәрі,
Жанарларына күдік қонғандай.
Сұқ саусақтардан суынып кетсем,
Өзімді-өзім жылыттым, жанбай.
Қасиетсіздердің кесірлерінен,
Қашып та кетті қылықтым балдай.
Өлең-ағаштың жемісін біреу,
Рұқсатсыз келіп жұлып тұрғандай,
...Дұшпандарым-ай, Бағыма менің
Қызғанып сонша, құнықтың қанбай.
Түңілер деме  –  түбі Мен жеңем,
Тәңір не жазды  –  біліп тұр Маңдай!



II- Бөлім

ҚұнАР
(туған жер толғаулары)

Айнала - абыр-дабыр:
Адамдар келе алмай жүр сабырға бір.
Қарбаласқан қалаға жолы түспей,
Қазақтың қасиеті ауылда жүр...

ҚАРА ӨЛЕҢ. АУыЛ. САҒыныШ...

Ауылымның түтіні – будақ-будақ,
Алтауызы айтатын – шумақ-шумақ.
Сағыныштан сарғайып барғанымда,
Қарсы алатын ағайын улап-шулап.

Ой-қиялым шапқылап, ойға-қырға,
Асығамын жеткенше қойлы ауылға.
Құрбы-құрдас бірге өскен еске түссе,
Қызып-қызып кетеді қайдағым да.

Шіркін ауыл! 
Шынымен сағындырдың,
Отын көсеп, шалқыған жалын-жырдың,
Балалық, шалалығым, махаббатым,
Қап қойғандай ішінде қалың нудың.

Тас қалада болмады-ау күйім де оңған,
Содан бір мұң жаныма үйір болған.
Ал, арманым жеткізбей бара жатыр,
Жалғыз аяқ жолдармен шиырланған.

Үзілген қанша үмітті жалғасам да,
Қиналам жоқтан құрап бар жасауға.
Ауылға мен де бөтен боп кеткем бе,
Қонағындай келетін анда-санда...

ҚАЙРАн...

Қазынасы тоналған қайран өңір,
Алаңдайды өзің деп арда көңіл.
Үзілердей әзер тұр сабағынан,
Ажарынан ажырап айман-өмір.

Қаңырадың қалайша қайран ауыл,
Өз қолыңмен бергендей жауға бәрін.
Қала жаққа ауыпты бірталай жұрт,
Қызығына қызығып жарнаманың.

Жайылымы тарылып қайран жайлау,
Туған жердің төскейі ойран болды-ау.
Қалаулылар қанауын тыя алмаса,
Бола қойсын ел-жұртқа қайдан қолдау?

Қасиетті, киелі қайран мекен,
Қасіретке ұрындың қайдан бөтен?
Далаға да нәр берер, санаға да,
Қашан жауар аңсаған арман-нөсер?

Қарайламай заулайды қайран күндер,
Қадіріңді Уақыт, қайдан білгем?
Бөтен ойға беріліп бетон үйде,
Кең Даланы аңсаймын ойнап жүрген.

Биіктікке үйреткен қайран таулар...
Сиреп қалған жоқ па екен орман, баулар?
Бабаларым тұрғызған бір кездері,
Бара жатыр мүжіліп қорған-тамдар.
Қайран... 
Жалған...

1997ж.

АУыЛДАҒы АҒАМА ХАТ...

Аман ба ауылдағы ағайындар,
Аман ба атқамінер бағалы ұлдар?!
Аман ба аталарым, әжелерім,
Беттерін әжім басқан, самайын – қар?!

Аман ба бала-шаға – уаймы жоқ,
Аман ба әкім-қара – айыбы көп?!
Қазақтың тілейтіні – жан саулығы,
Болмаса, қу дүниенің қайыры жоқ.

Қоңыр тірлік, қараша үй, қараша ауыл,
Төзіп жүрген кәріне қарашаның.
...Қайран әжем, жөнелтіп қара шалын,
Жалғыз ішіп қалды ма қара шәйін?

Қала десе ат тонын ала қашар,
Ауыл жақтан келмей жүр хабар-ошар,
Далада еркін өскен есіл ағам,
Сіздіңше ауыл – жақсы, қала – нашар.

Соқпай кетті, ә ауылға «Ауыл жылы»?!
Азаймады тірліктің ауыр жүгі.
Атқамінер ағалар арды ұмытты,
Керек емес ешкімге қауым мұңы.

Жаһандану Рухымды қанап тынған,
Бұл «майданда» тағы да қазақ құрбан.
Мен де жаңа ғасырдың ұрпағымын – 
Болашаққа балконнан қарап тұрған.

Аға, солай өтуде даңғаза күн,
Арасында алқызыл жарнаманың.
Батысқа бет түзеген көшімізді,
Шығысқа  қайтаруға бар ма амалың?

Иманынан барады жұрт тоналып,
(Кетер ме еді шіркін-ай, күрт тазарып!)
«Алдымен ел болуды ойлайық» - деп,
Ашынушы ең ащы су ұрттап алып.

Біздікі сол – бетон үй, кеңсе, қала,
Көресің ғой барлығын келсең, аға.
Мен де ауылды сағындым,
Барам, бірақ –
Бастық жазда демалыс берсе ғана...

«ЖАБАЙы РОЗА». ҚАРА СИыР

Кешқұрым мезгіл. Сиырын сауып
Болған соң, көне киімін қағып -
Үйге енді әжей, мал қора жаққа
Бұрылып, көздің қиығын салып.

Шалы отыр төрде – түр-түсі семген,
Жүретін ылғи қырқысып елмен.
Келіні болса – жұбата алмай жүр,
Кенже баласын, ұйықысы келген.

Шүйілтіп қалың қабағын ана,
Күңк етті оған – «Баланы қара!
Теледидарды қосыңдар кәне,
Басталып кетті «Жабайы Роза!»

«– Бейшара қыздың бағы жанбады...»
Деп, кемпір жайды тағы болжады.
Әдеттегідей, бір кезде сөніп,
Ауылдың таңға шамы болмады.

«– Тауысып ішіп қалған арақты,
Өкіметке айтып бар жаманатты,
Көсіліп сөйлеп, көсемси бермей,
Бір қарап қайтшы мал қора жақты.» 

Деді де кемпір, ауыр күрсінді,
Мазалап бір ой жанын біртүрлі.
Шал болса қамсыз шалқайып жатты,
Қарсы алды солай ауыл бұл түнді.

Далада иттер жарыса үріп,
Сала бастады тағыша бүлік.
Тағы да кімдер нені бүлдірді,
Әлдекімдердің тауы шағылып?..

Көрініп күннің сұлбасы жаңа,
Шал ерте тұрды – тұлғасы дара.
...Қорада тұрған қара сиырдың,
Қалыпты ала бұйдасы ғана.

МЕн ТУҒАн ЖЕР

Мен туған жердің таулары –
Аласармайтын нар бәрі.
Сондықтан болар  –  арманым
Биікке ғана самғады.

Мен туған жердің орманы –
Әркімнің сая, қорғаны.
Бұл жақты аңсап жүр ме екен,
Құс, жануарлар тордағы.

Мен туған жердің көлдері,
Жатады жаймен тербеліп.
Тұрпаты сондай тамаша,
Нанбасаң – өзің кел көріп.

Мен туған жерде өзендер,
Тоқтамай аққан ежелден.
Суы да таза, өйткені  – 
Ақ қардың нәрін көп емген.

Мен туған жердің ауасын,
Демалсаң  –  рахат табасың.
Табасың және дертіңнің,
Жаныңа жайлы дауасын.

Мен туған жерде көк аспан,
Шексіздікпенен таласқан.
Бұлттары кейде түнерсе,  – 
Соның өзі де жарасқан.

Мен туған жердің түнегі,
Жұлдыз боп, Ай боп күледі.
Дамылдап жатқан тірлікті,
Аймалап самал сүйеді.

Мен туған жердің таңы да,
Шапағат сыйлар жаныңа.
Күнім де сондай сәулелі,
Жылуын жайған маңына.

Мен туған жерді бәрібір,
Аймалай бермек кәрі Күн.
Бәріне мұнда жетеді,
Алланың берген жарығы.

ЖОЛДАР... ЖОЛДАР...

Жолдар, жолдар... 
Жолдар, мені
Шақырыңдаршы сапарларға. 
Болғым келеді 

Ғажайып шаһарларда.
Барғым келеді, 
Көргім келеді,
Болсын мейлі олар
 Шөлдала, жапандарда.

Жолдар, жолдар... 
Апарыңдаршы мені
Ертегі еліне,
Ғашығыма  –  
Менің мәртебеліме 
Болғым келеді сонда, 
Көргім келеді бәрін, 
Шақырыңдаршы тек, 
Қазір-ақ ерттеп 
Мінейін кертөбеліме.

Жолдар, жолдар... 
Шақырдыңдар ма?! 
Күтіңдерші мені, 
Жоғалып, қашпашы, 
Ал, қане, келдім  – 
Көш алып басташы... 
Болашағымды менің 
Көрсеткілерің келмесе, 
Балалық шағыма қайтадан 
Апарып тасташы.

                               1994ж.

КЕШІР, АУыЛ...

Шіркін, шіркін, қайта көріп, 
Бір қайтсам ғой Сарытауды...
Сағындым деп айта беріп,
Бұл ағаңның жағы талды.

Солай-солай, інішегім, 
Тәнім емес, тоңды жаным. 
Үзіп алдым бір ішегін, 
«Көңіл» дейтін домбыраның.

Бір от алып, жалындар ма ем,
Құшып өскен хас даланы.
Ауылымды сағынғанмен, 
Қия алмаймын астананы.

Әй, қайтейін, көгермедім,
Бір өкініш жылатады. 
Кешір, ауыл, өлеңдерім, 
Алматыны ұнатады.

                 1995 ж.

САЙРАн ДАЛАМ

Пейілі дариядай сайран далам,
Кезім жоқ бір өзіңді ойға алмаған.
Сағынып, қай қиырдан жетсем-дағы,
Құшағын айқара ашып жайған маған.

Тарихын тасқа жазған қайран далам,
Тар кезде өр кеудеңе қайғы орнаған,
Жандарын құрбан еткен бабаларым,
Төсіңде орнасын деп заңғар заман.

Тербеткен бесігімді сайран далам,
Өзіңнен қуат алып, айбарланам.
Алаңсыз күн кешемін асыр салып,
Атырып алқабыңда таңдарды аман.

Сауыры берекелі сайран далам,
Көркіңе жан жоқ шығар таңқалмаған!?
Сарыарқа, Атырауың кең көсіліп,
Алтай мен Жетісуың жанды арбаған.

Ардақты Атамекен – сайран далам,
Кезім жоқ жырымды арнап, толғанбаған.
Қойныңда қаншама сыр бұғып жатыр,
Хаттардай иесіне жолданбаған?
                                  Сайран далам...

ҚАРБАЛАС

...Айнала абыр-дабыр,
Адамдар келе алмай жүр сабырға бір.
Қарбаласқан қалаға жолы түспей,
Қазақтың қасиеті ауылда жүр.

Көңілдердің қазаны төңкеріліп,
Құр елеске айналды ертегі-үміт.
Ел-жұртын уәдемен тойдыруда,
Өңештерін созғылап өңшең ұлық.

Дастарханның сәні боп арақ-шарап,
Рухымызды барамыз талап, қанап.
Айта алмайтын болдық қой қысылғанда,
Боқтық сөздің өзін де қазақшалап.

Ілесем деп жаһандық жылдамдыққа,
Жандандық па, жоқ әлде жындандық па?
Ғаламтордан бір орын табу үшін,
Тағы да тілді бердік құрбандыққа.

Сол баяғы, сол қазақ – тым дарақы,
Жыртылған әр-әр жерден тың даласы.
Өңгесімен өзінше ісі жоқ қой, 
Теңгесінің түссе де құн, бағасы.

«Әйтеуір, бір қазыққа ат байладым,
Қолымда желбіреп тұр көкбайрағым!» –
Осымен іс біткендей қамсыз жүрміз,
Елемей қатал күннің қөк тайғағын.

Айнала абыр-дабыр,
Адамдар келе алмай жүр сабырға бір.
Қарбаласқан қалаға жолы түспей,
Қазақтың қасиеті ауылда жүр...

ДЕМАЛыС

1
Шаршады тәнім,
Жаным да,
Жұмыстан әбден мезі боп.
Баратын болдым ауылға,
Демалысымның кезі кеп.

Шілде айы еді-күн ыссы,
Жиналдым жолға ерте мен. 
Ойласам шұбат, қымызды, 
Болардай шыңмен тең төбем.

Түс кезі. Автовокзалда, 
Шығарып сап тұр құрбы, дос;
– «Сәлем айт онда бар жанға, 
Қайтпағын және құры бос».

Жылжыды көлік қаладан, 
Ауылым жақты бетке алып.
Көз алмай келем даладан, 
Кеудемде ыстық, от жанып.

Жетегіне еріп арманның,
Қиялға ерік берген ем... 



139

А
лм

ат
 И

С
Ә

Д
ІЛ

   
   

   
  Б

ІР
 Т

А
М

Ш
Ы

..
.

«Ауасын жұтып таулардың 
У-шудан біраз емделем!»

Айнала түгел бай мекен, 
Келеміз міне тауды асып. 
Жайғасқан орным жайлы екен; 
Ұйықтап кеттім маубасып.

II
Тербеуі тоқтап көліктің, 
Тұр – деді көршім, – бауырым. 
Көзімді ашсам – келіптік; 
Орнында екен ауылым.

Жоқ мұнда бейқам тұрғандар, 
Басталды у-шу сабылу: 
Бір-бірін күткен кіл жандар, – 
Оңай ма енді сағыну.

Кездесе кетті таныстар, 
Қаумалап мені безектеп.
– Кеп қапсың енді алыстан,
Мұндайды жуу керек – деп.

– Ауырып тұрса бастарың, 
Дедім, бұл оңай мәселе. 

Достарымды ертіп, бастадым 
Жақын маңдағы «кафеге».

Болғандықтан ба тау ұлы, 
Мақтаныш бойға жарасып...
«Ұмытпапты әлі ауылы 
Мүкеңнің сары баласын!»

– «...Алып қой енді ал, ал» деп, 
Басталды қолдау, қолпаштау. 
Жігіттер мұнда – «Базар жоқ!»,
Бірақ та сәл-пәл алқаштау.

Кекесін бардай сөзінде,
Көсілді Нурик «батыл» боп.
– «Алматы барсам кезінде,
Кетер ме ем менде ақын боп?!»

Ақ сусын бойды балқытып, 
Ішкен де сайын шөлдеткен. 
Той қылып жаттық шалқытып, 
Шетінен босап шөлмектер.

Көңілдің жағып нұр-отын,
Жалғасты ұзақ тамаша. 
... Көктегі айға жыр оқып, 
Үйге әзер жеттім таң ата.

ІІІ
Келесі күні тағы да: 
Әдемі тостар, бокалдар...
Сағынғандардың бағына, 
Дархан ғой ауыл қашаннан!

Осылай жүрдім... тойына,
(Өзімді, мүмкін – жұртты алдай?)
Жайлау да қалды жайына, 
Қымыз да қалды ұрталмай.

Демалыс күндер бітті де, 
Жүретін болдым қалаға. 
Бітіргенім жоқ түкті де, 
Ол жаққа не деп барам, а??

Түс кезі. Автовокзалда 
Шығарып сап тұр достарым; 
– «Сәлем айт, онда бар жанға, 
Оңалар бәрі саспағын»!

Жылжыды көлік ауылдан,
Бетке алып үлкен қаланы.
Басымды ұстап ауырған,
Қиналып кетіп барамын...

Кеген-Алматы 1997 ж.

ТУҒАн АУыЛ. КӨҢІЛАЛАҢ...

І
Туған жер, қайран ауыл, бағаң асыл – 
Сыпырған ерке ұлдың томағасын.
Әнімнің қайырмасы секілденіп,
Қайта-қайта ойыма ораласың.

Көрінсе көкжиектен сағым қалқып,
Балалық еске түсер жаным шалқып.
Анамның әлдиімен тербетілген,
Келемін көкейдегі әнімді айтып.

Қиялым қанат қақса ғарыштарға,
Армыным қолын созды алыстарға.
Үміттің шамшырағын сөндірмедім,
Ілесіп тоқтау бермес ағыстарға.

Осынау Кеген дейтін кең өлкеде,
Тарихы тым арыда, терең, көне.
Бабалардың рухымен қуаттандық,
Қалып қоймай тасада, көлеңкеде.

Осы жерде, осы елде, осы ауылда,
Басталған Ұлы өмірге сапарым да.
Күллі ауыл тілекші боп қалған еді,

Ерке ұлды бәйгеге  қосарында.
Осында оқу көрген төл мектебім,
Осында бозбала боп, ержеткемін.
Осында ең алғашқы махабаттың,
Нәп-нәзік сезім қылын тербеткемін.

Осы бір құт мекенде, осы өңірде,
Қайқы мен Сарытаудың етегінде.
Бүгінде дос қатары сиреп қапты,
Сырласып, қатар жүрген кеше бірге.

Тұрғанменен алдыдан ақ таң күліп,
Сейілмейді көңілден батпан күдік.
Жүрекке сызат түсті, қанша досты
Мәңгілік сапарына аттандырып...

ІІ
Есіме алып отырмын бүгін бәрін,
Қандай еді балалық түрің, дәмің?!
Келін боп қай жерде жүр құрбы қыздар,
Байлап кеткен партаға бұрымдарын.

Ұмытылмас балауса, балапан шақ,
Жүретін өрік-мейіз, науат аңсап.
Алайда бәрімізге ұнамайтын,
Апамыз ұйқымыздан оятар сәт.

Ойын түгіл, тоймаушы ек ұйқыға да,
Үлкендерден дәметіп сый-сыбаға.
Қонақ келсе танабау тағушы еді,
«Жарайсың» – деп, «Өлеңші, күйші бала»

Үйдегілер сөздерін мың шығындап,
Жөнін айтса  –  балалар күлкі қылмақ.
Ерлік жасап жүруші ек ара-тұра,
Көрші әжейдің кеппеген құртын ұрлап.

Есейдік біз де өзінше ес кіргендей,
Әркім жолын таңдады ешкімге ермей.
Жаңа күннің қызықтық жылтырына,
Кешегі естеліктер ескіргендей.

Оралмас беймаза кез, балдырған шақ,
Шіркін-ай сол күнгідей мөлдір болсақ!
Ауылдан алысқа ұзап кетсек-тағы,
Сағынамыз көк майса шалғынды аңсап.

Бұл күнде құбылып тұр жегі заман,
Мазасыз күй кешуде мезі қоғам.
Туған ауыл – жүрекке жыр боп тұндың: 
Өмір – аман болғанмен, көңіл  –  алаң...

КЕГЕн...
«Жерұйық көрем десең – Кегенге кел!»

Жақсылық Әбдіраманов

Жақсылыққа жаныңды көгендеген,
Керемет қой, қашанда Кеген деген.
Кегенімнің ерекше көркемдігін,
Жырлай алмас еш ақын өлеңменен.

Кетсең егер жолыңнан тайқы басып,
Жете алмассың Кегенге Қайқыны асып.
Айналасын көмкерген көне таулар -
Бұл өлкені көру де жарты бақыт.

«Жерұйық көрем десең – Кегенге кел» –
Құшағын жаяр саған көгерген ел.
Әр тасында тарихтың таңбасы бар,
Өткен күннің өрнегін бедерлеген.

Қасиетті өлке бұл бабам жатқан,
Әр жүрекке өшпейтін алау жаққан,
Он алтының баяғы ойранында,
Азаттықтың байрағын жалаулатқан.

Арулары тарқатып сән бұрымын,
Адалдықтың шырқаған мәңгі жырын.

Жігіттері ойнаған ат үстінде,
Боз биенің сіміріп бал қымызын.

Қарсы алдыңнан соқса да жел-бораны,
Жел-бораны дертіңе ем болады.
Даласы да дархан ғой, кең – қазағы,
Ауасы да таза ғой ең ғажабы!

Жақсылыққа жаныңды көгендеген,
Керемет қой қашанда Кеген деген!
Кегенімнің әсері – арқаланып,
Табысып жүргендігім өлеңменен.

Далалық ем, бүгінде қалалықпын,
Қаланың тірлігіне қадалыппын.
Демейік  ауыл – шалғай, жол – алыс тым,
Қайтайық Кеген жақта демалып бір.

Асау көңіл ауылға елеңдеген,
Күнім жоқ сағынышқа бөленбеген.
Қай ауылда болмайын, қай қиырда,
Сен артықсың бәрінен Кеген, Кеген...



147

А
лм

ат
 И

С
Ә

Д
ІЛ

   
   

   
  Б

ІР
 Т

А
М

Ш
Ы

..
.

ШыҒыС ТАҢы

Сейілтіп түнекті құрысқан,
Шуағы жүректі жылытқан,
Әлемді аймалап, ұмсынып,
Күн шығып келеді Шығыстан.

Өр Алтай шыңдары жарқырап,
Ерке өзен – Ертісім арқырап...
Бұл маңға ерекше пейілді,
Алтын күн – көктегі нән Шырақ.

Байлығы – қисапсыз атырап,
Ризығы ұрпаққа шашырап,
Атом да құнарын жоймаған,
Абайдай ұл туған топырақ.

Шах-Керім күрсініп, толғаған,
Оралхан ойымен самғаған.
Қал-ағам көркемдеп, сомдаған
Ұл-ағам жырларын арнаған.

Бұл Шығыс – ұлылар мекені,
Тарихы таңбалы, көшелі.
Қанқұйлы  кезеңді өткеріп
Рухы өлмей, қайтпаған меселі.

Іздеген шақтарда жүрекке ем,
Жанымнан жауһар жыр түлеткем.
Шығыстың Даласы төзімді – 
«–Махаббат моласын» күзеткен.

Көңілін тербетіп марал-ән,
Шаштарын саумал жел тараған,
Күршімнің аруы қайда екен,
Ғал-ағам өлеңмен мүсінін қалаған?

Кеудені кернейді жыр кілең,
Дала анау – құлпырған гүл-кілем.
Қарағай мүйізді маралдар,
Сусынын қандырып Үлбіден.

Бұлттардың етегін түргізіп,
Маңайдың барлығын нұрлы ғып.
Таң атып келеді тағы да,
Шығыстың шырайын кіргізіп.

Ұлы іске бастайтын Ұлысты,
Ырысы өзгеге жұғысты.
Әр таңда, Жарық Күн бірінші
Шуаққа бөлейді Шығысты.

Сауыры – самсаған қара орман,
Тамыры тереңге таралған.
Шығыстың шынары – тұмарым,
Сүйсініп, сүюге жаралған.

...Сейілтіп түнекті құрысқан,
Шуағы жүректі жылытқан,
Әлемді аймалап, ұмсынып,
Күн шығып келеді Шығыстан!

АҚСУ

Ағыңды менің Ақсуым,
Ақырып әлі ағасың,
Ақиланған ашумен,

Ақтарды асқар сабасын.
Тас тарпуын, шапшуын,

Қарасаң қайран қаласың...
                       Ілияс Жансүгіров

Ағынды менің Ақсуым –
Таудан құлап ағасың,
Жардан сұлап ағасың,
Бірде жырлап ағасың
Бірде жылап ағасың...

* * *
Ағынды менің Ақсуым,
Өзіңе мәңгі жоқ тыным.
Жағаңда талай өтті ғой,
Бас алмай бірден аптығын,
                Қайғысыз, мұңсыз, жас күнім.

Толқынды менің Ақсуым,
Жағаңда тұрып жақсы ұлың,
Арудың жанын толқытқан,

Жүрекпен сыйлап шоқ гүлін,
               Ол да бір ғажап шақ-тұғын...

Құнарлы менің Ақсуым,
Бейне бір нәрлі ақ шырын.
Жетісу жерін жайнатып,
Сыйлаған Өмір шаттығын,
            Жайқалтып шалғын, оттығын.

Арналы менің Ақсуым,
Ілияс арнап от жырын,
Жағаңнан келіп су ішкен,
Құлдилап қырдан кешқұрым,
           Құлагер мүсін ақ құлын.

Қайнарлы менің Ақсуым,
Тәңірден сыйың – жоқ мінің.
Жайлаған ел-жұрт жағаңды,
Жаңғыртып ата дәстүрін,
         Жықпаған дәйім бақ туын.

Арынды менің Ақсуым,
Лайланды қанша ақ суың?!
Жасырып аққан толқының,
Ғасырдың жұмбақ көп сырын –
             Көкейді тербеп тәтті мұң...

Асаудай менің Ақсуым,
Болса да арнаң нақ мығым,
Сағаңа сыймай көктемде,
Алапат болып тасқының,
        Артынан туар сәтті күн...

Қастерлі менің Ақсуым,
Ұшырдым жырдың аққуын.
Өзіңдей жердің жәннатын,
Жалғанда іздеп тапты кім!?
                          Ақсуым...



ІІІ – Бөлім

ҚұМАР
(сезім сырлары)

Алмашы, жаным, көзіңді менен,
Себебі, одан өзімді көрем.
Тәтті де нәзік сезімді көрем,
Оты бар өшпес өмірді көрем.
Құшағыма еніп, жақындай түсші
Ып-ыстық жалын-деміңді сезем.
...Көзіме менің қарашы.

ШыРАЙ
Аяулы жарым – Динаға

І

Алып ұшып, шарқ ұрып көңіл жүрдек,
Көп ішінде жүргенде өзіңді іздеп,
Қапелімде қақ тіліп қара түнді,
Көгімнен жұлдыз болып көріндің кеп:
Шерменде жүрек шіркін жырға оранды,
Кеудемде жаңаша бір өмір гүлдеп.

Содан бері көңілге көктем орнап,
Арманым қанат қақты көкке барлап.
Қос жүрекке ортақ бір лүпіл берген,
Тәңірім неткен шебер, неткен ардақ?!
Шын махаббат өмірде болмайды деп,
Жүріппін құр қайғырып, текке зарлап.

Ару едің жайдары жаны неткен,
Бойыма тәтті сезім дәнін еккен?!
Жанарыңнан тараған жылы сәуле,
Жан, Арымның сарайын жарық еткен.
Күлімдеп қасымда сен жүрсең ылғи,
Мен үшін төрт мезгілдің бәрі көктем!

ІІ

Айналайын шырайлым:
...Әр күніміз біздерді,
Тезге салып сынайды.
Соқпағына өмірдің,
Шын сүйгендер шыдайды.

...Ән-жырымыз біздердің –
Тәтті әуеннен құраулы.
Сол әуенді әлдилеп,
Тағып жүрміз тұмар ғып.

...Тағдырымыз біздердің - 
Уысында Құдайдың.
Бағымызды баянды ет -
Тәңіріден сұраймын!

САҒАн...

Бозбала күнгі шақтардан,
Жадымда мәңгі сақталған.
Жанымды менің тербеткен,
Сендегі сезім – тәтті арман.

Есімде сол шақ – есті алған,
Көзіңе көзім тоқталған.
Тұңғиығына батырды,
Жанарың – мөлдір ақ маржан.

Басыма сонда Бақ қонған,
Көңілім бірден шат болған.
Нәп-нәзік қана иілген,
Аумайтын едің жас талдан.

Жаурасам аяз-ақпаннан,
Сен болдың құшақ ашқан жан.
Жүрекке жылу таптым мен,
Көздеріңдегі оттардан.

Көңілі таза – ақ қардан,
Мүсіні дара – ақ мәрмәр.
Бағымды менің көктеттің,
Ақ жауын болып аспаннан.

Бірге астық талай асқардан,
(Біздерге Тәңір жақ болған).
Сондықтан ылғи біздерді,
Қуаныш күндер тосты алдан.

Сәттерде мұңға тап болған,
Қолдау да таптық достардан.
Марқайдық думан-тойларда,
Айтылған тілек-тостардан.

Есімің – ойда жатталған,
Сырымды саған ақтарғам.
Бітпесін біздің әніміз,
Кездескен сәттен басталған.

* * *

Секілденіп асқақ арман,
Биік болдың басқалардан.
Сағынышқа айналдың Сен,
Сонау жастық шақта қалған.
Жолданбасын білсем-дағы,
Жан сырымды хатқа жазғам.

Өзге жанмен уәделесіп,
Мені өзіңнен бөлек етіп,
Кете бардың, қарсы алдыңнан,
Ашылды да кәделі есік.
Енді отырмын оңашада,
Өткен күнді Өлең етіп.

Домбырамның пернелерін,
Ары-бері термеледім.
Амалдадым әуен іздеп,
Таба алмадым ең керегін.
Бұл дертімнен, білемін тек,
Өлең жазып емделемін.

СЕн...

Сен мені сағынбайсың, еске алмайсың,
Жабығып, жанарыңа жас та алмайсың.
Оңашада, ойланып, ақ қағазға,
Мені аңсап, жан сырыңды ақтармайсың.

Ол үшін кіналаман, айыптаман,
(Бір сырың бар ішінде жан ұқпаған.)
Арманның талмай жетсін асқарына,
Ақ қанат сезімдерің қалықтаған.

...Мен сені сонда сірә, тербетпегем,
Жырымды арнасам да өрнектеген.
Бұрылып сен де кеттің, мен де кеттім,
Енді немен жүректі емдеп көрем?!

Үміттердей үзіліп, жалғанбаған,
Сыздайды бала күннен қалған жарам.
Сарғайып, сағынышқа кетті айналып,
Сезім-хаттар – ешқайда жолданбаған...

САМАРА САПАРы

Биіктен көз тігіп далаға,
Бет алдық бейтаныс қалаға.
...Ұшақтан түскенде – айқара
Құшақтап қарсы алды Самара.

Соғып тұр жай ғана самала,
Аспанда қалқып жүр шағала...
Нан мен тұз ұсынды біздерге,
Самара аруы – Тамара.

Санамнан не түрлі ой көшеді:
«–Қазақтың жері бұл кешегі.
Найзаның ұшымен қорғаған,
Бұл да бір бабамның мекені.»

Аралап келеміз қаланы,
Әр тұста орыстың жалауы.
Сонда да жаныма тым ыстық,
Түркінің тиген жер табаны.

Қас жауы қаруын кезеңген,
Сонау бір сұрапыл кезеңде,
Самара маңында салынған,
Сталин бункері – тереңде. 

Өткенге қарасам бұрылып,
Бұрынғы батырлар бірігіп,
Ел үшін жан беріп,
Көрмеген
Бункер мен окопта тығылып.

Ел қонған жағасы Еділдің,
Тербеттің пернесін көңілдің.
Бейтаныс болсаң да Самара,
Сен маған таныс боп көріндің...

Таныс та бейтаныс бұл қала,
Роза апам әнге сап жырлаған.
...Кетерде, сондағы қандастар, 
Қош-қош деп, қолдарын бұлғаған.

Қарсы алу, қуанып, достасу,
Қимастық сезімдер. Қоштасу.
Тым құрыса Тамара арудың,
Жазып та алмаппын поштасын...

САҒыныШ...
(Бала кезгі екі өлең)

І
Сағынышым, сағымдай жырақтаған,
Мен де өзіңнен күн сайын ұзап барам.
Бәрі бекер болса да, арманымның,
Мұнарасын әйтеуір құлатпағам.

Қиялымда өзіңе сыр ақтарам,
Сайран-бағым, бір сенсіз гүл атпаған.
Түсіне алмай жанымды кетсең-дағы,
«Бәрі бекер...» демеші бірақ маған.

Жүрегіме мәңгілік тұрақтаған,
Бір сен едің сенерім, шуақты адам.
Кім біліпті, боларын кездесу мен,
Қоштасудың арасы бір-ақ қадам?!

ІІ
Кездесуге өзіңмен жаным құмар,
Бірақ сен боп алдымда сағым тұрар.
Ұға алмадым демеші, сүйе алмадым,
Сол сөзіңді жүрегім ауырсынар.

Көңілімнің айнасы сынған екен...
Жүргенім бе беріліп мұңға бекер.
Осылайша жанымды жаралаумен,
Өзіңді аңсап, күтумен жылдар өтер.

Сөнбес бірақ махаббат шамшырағы,
Сен мен үшін аяулы жансың әлі.
Тамып жатыр сағыныш айдынына,
Сезімімнің мөп-мөлдір тамшылары.

БАЯнАУыЛ. БАЯн ҚыЗ...

...Баянауыл дегенде Баянауыл, 
Сол баяғы тіршілік, баяғы ауыл...
Қараша үйлер түтіні түзу шығып,
Жайқалып, құлпырып тұр далада гүл.
...Баянауыл дегенде Баянауыл, 
Өткен күндер елесі еміс-еміс,
Түсіреді салмағын санама ауыр.
Баяғыда сол жақта қалып қойған, 
Баянды ойлап, түсімде оянамын.
Мен кеткенде ол жақта күз болатын
Сардала сары алтынға боянатын.
«Хат жазып тұр» деп қалған Баян қыздың,
Ыңылдатам ішімнен баяу әнін. 
Басы жақсы басталған оқиғаның, 
Болды екен неліктен аяғы ауыр?
Аяусыз бұл тағдырға амал бар ма
Баянсыз мағаббат па қалағаным? 
Ой, қамы көп дүние – байламы жоқ,
Сағыныштың бұлғатқан орамалын.
...Баянауыл дегенде Баянауыл,
Құйылады Сен жайлы санама жыр.
Жасыбайға көз жасы тамып кеткен,
Шарқ ұрады жағада шағала-мұң.
Тым құрыса кетерде көңілді аулап,
Қалқатай, бір бұрылып қарамадың.
...Баянауыл – мен саған барам әлі.

ұЙҚыСыЗДыҚ

... Ұйқтамадым,
Ұқпағаның батады бар сырымды.
Жан тілінді
тікенектей қайғыдан,
Бітті амалым?

Таң атқанда,
Баратқанда дүние арайланып,
Әлі ойланып-
сан сұраққа отырам жауап қамдап.

Сен келмейсің... 
Емделмейтін сырқатқа ұрындым кеп.
Бүліндім тек  – 
Бір қызығын пәнидің жөн көрмей тым.

Шалғайдасың...
Жан жолдасым Сен едің, сеніп келген.
Еріккеннен 
Шөгіп бара жатқан жоқ таудай басым.

... Бітті амалым
Ұқпағаның батады сезімімді.
Төзімімді тауысып,
Бүгін тағы ұйықтамадым.

ҮМІТ

Жанарым менің қадалып саған, 
Күтіп ем сонша мол үміт. 
Торыңа енді оралып барам, 
Бақыттан мәңгі қол үзіп.

Азаптың жүрмін жалғасын күтіп,
(Сезіп ем мұны бұрыннан). 
Торыңа енді қалғасын түсіп, 
Шырқырап қалды-ау шыбын жан.

Мұңменен былай тістеспеп едім,
Қайтейін, тағдыр алдаса.
Торыңа сенің түспес те едім,
Сезімім соқыр болмаса.

Жанарым менің қадалып саған, 
Күтіп ем сенен мол үміт.
Торыңа енді оралып барам,
Бақыттан мүлде қол үзіп.

ЖИыРМА БЕС

Жиырма бестің белесі –
Саған жетер жас бар ма?!
Көңілдердің төбесін,
Тигізгендей асқарға.

Жастық шақтың жалауын,
Желбіретер кезең бұл.
Сұлулардың жанарын,
Елжіретер кезең бұл.

Жүректерге құйылып,
Арындайды өзен-жыр.
Қыз-қырқындар қиылып,
Құлпырғандай белең-қыр.

Нағыз жігіт жасы бұл,
Күшің тасып, толатын.
Иіргенде асығың,
Алшысынан қонатын.

...Жол бастайды қырға көш,
Тірлік тоқтау көрмейді.
Жалындаған жиырма бес.
Қайта айналып келмейді.

ұЗАТАРДА...

Көк желек киген көктемде,
Арманға асқақ жеткенде,
      Теңіңді тауып сүйінген,
      Алысқа ұзап үйіңнен,
Ақ көйлек киіп кеткенде -
Бастарсың жаңа өмірді,
Көк желек киген көктемде...

Жанарға, мүмкін, мұң тұнар,
Жүректен сырлы жыр туар.
       Аялап ұстап арыңды,
       Ибалы болсаң сабырлы -
Иманның сонда кілті бар.
Жарқырап жүрші  тағынып,
Жұлдыз бен айдан нұр-тұмар.

Құшағын ашып шартарап,
Тосады алдан жол, торап,
      Басқа үйдің қалқам, барасың,
      Шырағы болып жанатын,
Үмітін елдің арқалап.
Сен келін болар Отауда,
Махаббат –
              құрсын Салтанат!

Өмірдің асып белесін,
Жайлағын шыңның төбесін,
     Тағдырың қосқан серігің,
     Болсыншы сүйеу, сенімің.
Тәңірім нұрға бөлесін,
Арманға бірге жетіңдер,
Бақыттың мініп кемесін!

АЙыРыЛыСУ

Мейлі сен жалын, жалбарын,
Жібімес енді тоңдарым.
Түсінемісің, сен мені –
Еш күнәсіз
Мұңайттың және алдадың.

Мейлі сен жалын, жалбарын,
Ілінбес маған қармағың.
Үмітіңді менен үзе бер,
Өйткені мен –
Жалғыздық жолын таңдадым.

Мейлі сен жалын, жалбарын,
Қалмақпын болып арманың.
Есіңе мені ала жүр –
Түнгі аспан
Жағатын кезде шамдарын...

АЛМАЛыныҢ АРУы

Алматы. 
Ескі алаң. 
Жаздың түні... 
Қасымда айдай ару наз күлкілі. 
Келеміз қол ұстасып гүлзарменен, 
Қос жүректің үндесіп әз бүлкілі.

Кешке дейін күйдірген тас қаланы 
Басылмаған күннің де аптабы әлі. 
Қалқаның көздеріне шағылысып, 
Көшелердің жанып тұр от жанары.

Қарқын жоқ баяғыдай күнде бөскен, 
Қарай берем сұлуға үндеместен. 
Алмалыны өзімше «таныстырып»
Бір әңгіме бастадым білген, еппен.

 –  Осы бір маң біздерге емес бөтен,
Бұл жерді жастығымдай елестетем.
Біздердің іздеп жүрген Бақытымыз, 
Алмалының бағында емес пе екен?!

Қол жетпестей боп еді сағымды арман,
Сағымды арман, болды ақыр  –  орындалған.



172

А
лм

ат
  И

С
Ә

Д
ІЛ

   
   

   
Б

ІР
 Т

А
М

Ш
Ы

..
.

Еңселі ғимарат бар осы маңда,
Елімнің Азаматтығы мәлім болған.

Қолыңды бер, қарағым! Жүр, бастайық –
Бұл дәурен баста ылғи тұрмас, тайып.
Әнеки, өлең-жырға пана болған,
Жазушылар одағы тұр қасқайып.

Қарашы қаракөзім, жан-жағына,
Тұрпаты түсірердей қармағына:
Қызыл алма Отаны  –  Алматыда,
Алматының ажары  –  Алмалыда!

Бір сөз бастап осылай Өмір жайлы,
Баяндап ем бабымен небір жайды.
Алайда, мен айтпаппын Өзім жайлы,
Өзің жайлы, Ғашықтық сезім жайлы.

Махаббаттан алыстау әңгіме айтып, 
Алғандаймын құрбыны сәл мұңайтып, 
Содан кейін екеуміз жолықпадық, 
Жолықпас та шығармыз енді қайтып.

...Алматы  –  Ескі Алаң. Күздің кеші, 
Баяғы өткен ізді жүрмін кешіп. 

Менің мінсіз, бейкүнә махаббатым, 
Көңілімде қайтадан бір гүлдеші.

Бұл күнде жүзім  –  сынық, жалын  –  ішім,
Жаралмаған екенсің Бағым үшін. 
Алматының Алқызыл Алмасындай, 
Алмалының Аруы  –  Сағынышым...

* * *

Шашыңнан сүйдім аймалай,
Тарады сол сәт жанға арай.
Көзіңнен сүйдім құмар боп,
Мойныңнан сүйдім  –  шыдам жоқ.
Бетіңнен сүйдім  –  ризамын,
Маңдайыңнан сүйдім  –  сыйладым.
Қалқам-ай, бірақ ерніңнің
Бал дәмін маған қимадың.
Қинадың...

* * *

Әкең де сенің жақсы адам, 
Шешең де сенің жақсы адам.
Өзің де қалқам,сондайсың,
 Қадірін бойда сақтаған.
  
 Әкем мен шешем менің де,
Жақсы адам еді тегінде.
Бола алмай жүрмін солардай,
Жұлдызын жаққан көгінде.

Әкең де сенің жақсы адам,
Шешең де сенің жақсы адам.
Жақсыдан туған перизат,
Шықпайды ары жақшадан.

Әкем мен шешем менің де,
Жақсы адам еді тегінде.
Үйреткен мені жасымнан,
Сезімнен бұрын төзімге.

Әкең де сенің жақсы адам, 
Шешең де сенің жақсы адам.
Сондықтан Сендей аруға,
Жолыққаныма шаттанам. 

Әкем мен шешем менің де,
Жақсы адам еді тегінде.
Арманда кетті-ау олар да,
Жете алмай сендей келінге.

Әкең де сенің жақсы адам,
Шешең де сенің жақсы адам.
Тегіңде бар бір қасиет,
Қаймықпас тіпті патшадан.

Әкем мен шешем менің де,
Жақсы адам еді тегінде.
 Әйтсе де менің болмысым,
Тартпай тұр түпкі негізге.

Әкең де сенің жақсы адам,
Шешең де сенің жақсы адам.
Ұқсамай қалсаң  –  тумағыр,
Егіз де болар Бақ саған.  
 
Досым да менің жақсы адам,
Қасым да менің жақсы адам.
Бастығым  –  ол да жақсы адам,
Көршім бар  –  тіпті жақсы адам.

Айналам түгел жақсы адам,
Бір-бірін ылғи жақтаған,
Қолпаштап, қолдап, мақтаған...
Не деген ғажап, мәс-саған!
Зұлымдар менен надандар,
Қайдан жүр онда, қаптаған?

* * *

Сен мен үшін 
Періштесің, киесің
Сұлулыққа, жаным, сен де иесің.
Қарағанмен маған жақсы көзбенен, 
Сен басқаны сүйесің...

Қосыла алмай,
Сезіміңе үлесім.
Таусылмай жүр ой-мұңыммен күресім.
Кең құшағың маған ашық болғанмен,
Сен басқаны сүйесің...

Асқындыртып,
Жан-жарасын, күйесін,
Бұзып кеттің өмірімнің жүйесін.
Қиын сәтте жұбатуға келгенмен,
Сен басқаны сүйесің...

Мен өзіңді, жақсы көрем, білесің.
Қалай ғана оны сезбей жүресің.
Бақытыма балар едім, амал не,
Сен басқаны сүйесің...

* * *

Көңілімнің шөктірді де еңсесін, 
Тағдырыма түсті менің ерте сын. 
Айналайын, неғыласын өкпелеп, 
Баян қыз да ренжітпеген Көрпешін.

Кенде болып жатқан жоқсын күтімнен, 
Не ағаттық байқап едің ісімнен? 
Кешіруге болады ғой бір жолы, 
Ләйлә қыз да Мәжнүнді түсінген.

Көрсем қанша ант суын ішіп те,
Сенім-гүлің ұрынғандай үсікке, 
Қабағынды шытасын, да жүресің, 
Зылиха да ұрыспаған Жүсіпке.

Дақ түсірме қарағым ар-ожданға, 
(Жақсы сыйлық бұйырады озғанға). 
Саған келіп ақталайын деп тұрмын, 
Абай сөзін тыңдаған ғой Тоғжан да.

Өзің жоқта басып кетсем гөй-гөйге,
Алдыңа кеп бата алмаймын сөйлеуге. 
Ал мен сені сүйемін ғой, сәулешім:
«Сен де мені сүйіп тұршы кей-кейде...»

СЕн ҒАнА...

Құйын болып, біресе сел боласың,
Көл-көсір боп, біресе шөл боласың.
Тірліктің тінін іздеп түзде жүрсем,
«Амандығың керек», – деп толғанасың.

Бақ құсымсың сен менің – кең қанатын,
Биікке самғау үшін тең қағатын.
Сен де аман жүр, және де болсын аман,
Бала шаға – үйдегі қолқанатың.

Соғылып жүрсе-дағы тауға басым,
Бір Үміт бар әйтеуір қарманатын.
Дағдарыста қиындап жанбағыс та,
Қымбаттаты Өмір де өз бағасын.

Түспеген соң ойларың арнаға шын,
Бір Құдірет барына таңданасың.
Адамдардан аяусыз жәбір көріп,
Адал болған Өлеңмен алданасың.

Жағалап келе жатсаң жар жағасын,
Түсінесің Иман мен Ар бағасын.
Әйтсе де жалғыз жанға бәрі қиын,
Қасыңда ет жақының болмағасын.
...Жанымды түсінетін сен ғанасың,

* * *

Көңілдің тербеп лағылды көлін,
Аққудай қанат қақтың ба?!
Сезімге бөлеп жанымды менің,
Үміттің отын жақтың ба?! 

Бақытың бәлкім алдыңда ма екен,
Қол бұлғап өзі кел дей ме?!
Өкпелеп қайтем тағдырға бекер,
Алдағым сені келмейді.

Махаббатымыз адасты ма екен,
Түйіспес тағдыр жолында.
Басқамен жұбың жарасты ма екен,
Сен мені енді сағынба!

Өмірдің өзі ертегі ме еді,
Жұмбағын кімдер табады?
Алдамшы сезім өртеді мені,
Сенің де жаның жаралы.

Арманым болған елігім бе едің,
Қай жақта жүрсің қарағым?!
Оралмас қайта сері күндерім
Лаулатқан сезім алауын.

Сағынышымның емі бар ма екен,
Өтуде күндер сенделіп.
Бақытым қайта табылар ма екен,
Жолығар ма екен сен болып?!

Жапырақтары қырқылып жатыр, 
Ертелеу келді бұл күз де.
Қарашықтарға мұң тұнып жатыр
Жыртылып жатыр күнтізбе.

Жазықсыз жүрек аласұрады –
Білетін болсаң, айт емін.
Сезімге нәр боп таматын әлі,
Бейне бір мөлдір тамшы едің.

Қоштасар сәтте: – «сағынба!» дедің
Көзіңнен мөлдір жас тамып.
Бәрібір қалқам, жадымда менің,
Қаласың мәңгі жатталып.

Ұмыта алмаспын, сезіндім, жаным 
Өртеген сонда от демің.
Тауысып барам төзімнің бәрін,
Келер ме қайта көктемім?

* * *

Хабарсыз кеттік... Жолықпай,
Жүрсің бе қалқам қамықпай?
Ойларым кейде сен жаққа,
Қанатын қағар қалықтай.

Өкпелеп жүрсің, сеземін,
Санаңнан мүмкін, өшірдің.
Тасқындарына төзе біл,
Тіршілік дейтін нөпірдің.

Көңілің болсын биікте,
Өмірің үшін алаңда.
Салына берме күйікке,
Бақытты шағың әлі алда.

Тербеген мені «пері қыз»,
Түспесін әркез өр еңсең.
Түйіспейді екен жолымыз,
О баста түйіспеген соң.

* * *

Айтылмай қалды айтарым кеше, 
Есімде әлі кеткенім жасып. 
Қызғалдақ гүлім, қайта гүлдеші, 
Жаныма менің көктем орнатып.

Аяулым, менің көп болса-дағы, 
Кешіре көрші қателігімді. 
Өзіңмен бірге өткен баяғы, 
Сағынып жүрмін әдемі күнді.

Махаббат-шыңға белең-қырменен, 
Бір өзің жалғыз барасың өрлеп. 
Отырмын енді өлең-жырменен, 
Тұл жүрегімнің, жарасын емдеп.

Жараның орны кетпейді екен; 
Сонда да есем үміттің жібін. 
...Мендегі баққа өспейді екен, 
Басқа бақшаның жұлыппын гүлін.

АЛыСТАҒы АРМАн

Алыстағы армандай қол жетпеген,
Тұнығыңа әлі де шөлдеп келем.
Сенсіз өтті қаншама ай-жылдарым,
Сағынышпен әр күнді өрнектеген.

Біз қалайша жырақтап алыстадық,
Неге біздер сол кезде табыспадық.
Неге бүгін бөтен боп көрінеді,
Таныс көше, таныс үй, таныс жарық.

Жылылыққа оранып бар айнала,
Көкжиектен таң атса арайлана.
Түсірсе деп тілеймін мейірімді күн,
Ең алғашқы сәулесін саған ғана.

Бірімізден біріміз жеке кетіп,
Алдымыздан ашылды бөтен есік.
Саған жарық болсын деп мен де кеттім,
Көлеңкесін тағдырдың мекен етіп.

Қолым жетпей қалды ғой, айнам саған,
Енді өзіңдей қалқаны қайдан табам.
Келмесіңді білсем ғой, қайта айналып,
Қайран жастық, күн менен айды аңсаған.

Ұмыттың ба шынымен құрбым мені,
...Содан бері қанша рет қыр гүлдеді.
Суретіңе үңіліп қарай берем,
Сағынышқа айналған бұл күндері.

Ең әдемі сөздерден жырымды өріп,
Бөктерлердің алқызыл гүлін теріп.
Жолығар ма ем өзіңмен баяғыдай,
Ауылыңның сыртынан ұрын келіп.

Өмір өтіп барады қарайламай,
Түйіспеді жолымыз қалай ғана-ай.
Сезім кілтін жоғалтып алғандаймыз,
Өткелінен тағдырдың абайламай.

Сезімімнің тербеткен тал бесігін,
Жүрегімде жазулы мәңгі есімің.
Қайта оралшы бағыма көктем болып,
Аққуы жоқ таппай тұр көл де тыным.

Махаббаттың бағалап құдіретін,
Өзің едің жанымды түсінетін.
Құпия бар білетін тек екеуміз,
Бал күндерді есіңе түсіретін.

Көңілімнің сарайын нұрландырып,
Тәтті күндер жадымда тұр жаңғырып.
Жас дәуреннің базары тарқаған ба,
Жүрегімде бір жұмбақ сыр қалдырып.

* * *

Ұмыта алмадым, ұмыт деп едің, 
Ұмыта алмасымды біліп келемін. 
Жүрегім менің мұздаған шақта, 
Өзің боп келіп жылытты өлеңім.

Кіресің жиі түсіме менің. 
(Мен болып көрсең  –  түсінер едің). 
Басқа жандарға бой бермесем де,
Алдыңда сенің кішірейемін.

Мен үшін болмай қайыры оңды, 
Махаббат деген ауыру болды. 
Бөлмемде жалғыз отырып, сені, 
Шығарып алдым сағынуды енді.

Қадалып тұрған, жанары – оттай, 
Ит ойлар мені талады жаппай. 
Көңілді қойшы, қарыным ашты  –  
Жеңгемнің берген тамағы батпай.

Не деген жан ең сиқыры күшті,
Барасың дәйім күйдіріп ішті. 
Ой-санам мұңға бөленіп әбден, 
Езуім мүлдем күлкіні ұмытты.

Осыдан кейін күліп көр енді... 
Кетірем қайтып күйік-шеменді? 
Білем ғой, білем, мүмкін емесін, 
Айтпашы маған «ұмыт» дегенді.

* * *

Кеше сені көре алмадым, көрмедім, 
Тек елесің болды менің ермегім. 
Әр түн сайын көретұғын түсімнің, 
Кейіпкер болып алдың Сен менің.

Кеше сені көре алмадым, көрмедім. 
Төмен қарай сырғып кеттім, төрде едім. 
Бір күн сені көре алмаса тұрмайтын, 
Мен өзіңе ғашық болған пендемін.

Кеше сені көре алмадым, көрмедім.,
Суалғандай болды бір сәт көлдерім.
Құмдалада қалып қойған адамдай,
Ерініңнің шырынына шөлдедім.

Кеше сені көре алмадым, көрмедім,
Шыдап бақтым, бірақ, бірақ төзбедім.
Жиі-жиі қарайлаумен жолыңа,
Үйірілді қарауытып көзге мұң.

Кеше сені көре алмадым, көрмедім, 
Қиялымды қия көкке сермедім, 
Болмаған соң, қалам алып қолыма, 
«Сырқатымды» өлеңіммен емдедім.

Кеше сені көре алмадым, көрмедім, 
Тұрдың, жаным, артында қай перденің?.. 
Бір-ақ күнде Сен деп соққан жүрекке, 
Сағыныштың салып кеттің өрнегін.

«ОЙҚАРАҒАЙ»
(қара өлеңнің ізімен)

Дегенде Ойқарағай, Ойқарағай,
Шықпайды өлең шіркін ойдан оңай. 
Айналама қарасам  –  құлпырып тұр, 
Көңіл-дөнен шапқылап тауға жанай.
Құстар ұшып, гүл билеп, бұлақ шулап  – 
Дайындалып жатқандай тойға маңай.
Жанарың жарқылдап тұр құдаша қыз,
Секілді нұр-құшағын жайған арай...
Көзге ілігіп қалмайық көп ішінде, 
Қол ұстасып, түсейік сайға қарай.
Көк шалғын, көл жағасы, оңашада, 
Жігіт шіркін қыз десе айлаға бай.
Қайран жастық  –  әрнеге ұрындырған,
Ойлаған олжа менен пайданы оңай.
Желігі жиырма бестің желпіндірген,
Болайық мұндай шақта қайдан абай?!.

* * *

Мүмкін болды мүмкін емес дегенім, 
Ғайыптан бір жарқ етті де жайлы нұр...
Өрнегі де әсерленіп  –  өлеңім, 
Қасіретін жеңіп кетті қайғының.

Мұның бәрі сенің арқаң  –  тағы да,
Серігім деп сеніп едім бір саған.
Шаттығымды еткім келіп жария, 
Төбем көкке жетпей де тұр бір табан!

Сен қасымда жүрсең, мені байытып,
Сезімдер мен өлмейтұғын Рухқа.
Мен де саған серік болам жайы  –  Құт,
Жаны құмар лайланбайтын тұныққа.

Сен және Мен  –  бұл өзінше нұр-әлем, 
Таусылмайтын Мәңгілікке пара-пар.
Бұл әлемді тербетеді бір әуен,
Тек асқақтау ноталары ғана бар.

* * *

Сырыңды менен жасырмай,
  толғаған терең,
Үмітімді де үзілген
                  жалғаған сен ең.
Өзіңді көріп  – 
             сезімге бөлендім әйбәт
Алғандай Ай, Күннен сәлем.

Кеудемді кернеп әрдайым,
  сезім бір асқақ,
Тек өзің келіп жайғасар,
                        төрімді баптап.
Мен енді қалқам
               ылғи да ырысқа батып
Жүремін өмірді мақтап.

Лақтырып тастап арқамнан
  азаптың жүгін,
Қуаныш пенен бақыттың
  жазбақпын жырын.
Құшағыма алып
  қалайша аяламаймын,
Өзіңдей қазақтың қызын.

Ән-жыры сезім толқытқан,,
                               әр күні  –  бал шақ.
Жүргендей боп ем жаһаннан
  хор қызын аңсап.
Таптым деп білем, өйткені,
  екеуіміз де
Екі өмір  –  тағдыры ортақ.

* * *

 «Жолдарымыз түйіспеді,
Түйісуге тиісті еді..

(Өзіңе жазған хаттардан)

Жыр-түйеге арқалап ап қосымды 
Саған бұрдым шұбатылған көшімді. 
Алыс жолдан шаршап келіп, шалжиып 
Жастық қылып жатар ме едім төсіңді?! 

...Күтпеген де боласың ау, ә мені?!
Болып жүрмін көп нәрседен дәмелі. 
Жалғыздықтан қашып кетіп әйтеуір, 
Сезіміңнің қызықтырып сән елі. 

Саған келдім, бір жұбаныш табам деп, 
(Махаббатым өлмесінші арам боп).
Сенен өзге емдей алмас ешкім де, 
Жүрегімде жазылмаған жарам көп.

Сен дегенде рахат тауып жан-тәнім, 
Мойынымнан үзіледі алқа-мұң. 
...Бір өзіңнің жеткізе алмай нарқыңа, 
Жұлдыздарды санай-санай шаршадым. 

Тұңғиықпен салыстырып көрсем де, 
Шақ келдмедің ешқайда да өлшемге. 
Бер жағы ғой сүйетінім тірідей 
Мен өзіңді сүйе берем өлсем де. 

* * *

Өзгелердің тасы аунап кіл өрге,
Ал мен болсам тесік таппай кірерге.
Жалғыздықтың құшағына тығылдым,
Қиянатым жоқ еді ғой біреуге.
Сені ойлаумен сансырадым қарағым,
Өз-ойыммен өзім шығып дуэльге.

Махаббатым  –  өзің аттар босаға,
Берік болмай қалса енді, не шара? 
Ешкімге де керек емес бұйымдай,
Еленбестен қалып қойдым тасада.
Сен осыны түсінуге еріндің,
Түйсігі жоқ жан емес ең, о тоба?!

Бар қызықтан мақұрым боп қалардай,
Үрейленем. Енді қайдан табам жай?
Ақ арыңды айғыздағым келмейді,
Тек қайғылы жыр жазатын қаламдай,
…Өле-өлгенше жүрер ме екем іздеумен,
Жанымды ұғар ешбір адам таба алмай.

Әй, өзім де оңбаймын-ау шамасы,
Нем бар еді бұйрымасқа таласып.
Енді ғана жете берген кезімде, 
Арманым да кетіп қалды тау асып,

Кім біледі?
Бәрі қайта оңалар
Көрейінші өлеңіммен бал ашып...

ҚАЛҚАТАЙҒА
(қара өлеңнің ізімен...)

Салғаным сал Қапездің сылқым әні,
Сен дегенде жүрегім бұлқынады.
Екеуміздің жолымыз түйіспеді,
Тағдырдан басқа бұған кім кінәлі?

Жүргенім Қарқараның жайлауында,
Жазды күн қызық көп қой қойлы ауылда.
Қалқатайға хат жаздым қара өлеңмен,
Еске алып жүрсін деп анда-мұнда.

Сайрандап Хантәңірдің етегінде, 
Жүремін жақсы ойлардың жетегінде.
Апыр-ай қиялдағы аруыма,
Қапыда қолым жетпей кетеді ме?!

Хат жаздым қалам алып саған қалқа,
Қайтейін сен жайлы ойлар мазамды алса.
Шіркін-ай, жалындаған жиырма беске,
Қайта айналып баратын шамаң болса?!.

Дегенде өмір-өзен, өмір-өзен,
Толқынында тербеліп, тебіренем.
Сенің үшін салынып уайымға,
Көңілімді кернейді небір өлең.

Ауылың ылдида ма, қыратта ма?
Алдың-ау мені сонша сынаққа да.
Болмаса басқа біреу уағдаласқан,
Таман барсам аулақтап, жырақтама.

* * *

Жолықпас жерде жолықтық, 
Екі жол едік  –  тоғыстық. 
Алайда бізге жұптасу, 
Жазбаған екен  –  соны ұқтық.

Жарасың жанның беріш қып, 
Қиналып тұрып көрістік. 
Екеумізді де күйдірді, 
Ғашықтық оты  –  ең ыстық!

Қалқам-ау, қайдан кездестің, 
(Жазмышқа мынау көнбес кім?).
Сырымды менің аштың-ау,
Біле алмай жүрген өзге ешкім.

Тапсаң да мені кешігіп, 
Ойыңнан мүлде өшіріп 
Тастай да алмай жүрсің-ау  –  
Өмірге тіпті өшігіп.

Тауып бір амал, есебін, 
Өз қатеңді өзің кеше біл. 
...Сен сыйып кетер құшағым  –  
Басқа бір жанның мекені.

Адал ем махаббатыма,
(Сен мені ойлап, жасыма). 
Бағалай білсең сезімді, 
Бақ қонар түбі басыңа.

Тағдырға бәрін табыстап, 
Кетіп барамыз алыстап. 
Өкініп бірақ, қайтеміз  –  
Серттеспеп едік «нан ұстап».

Бақытты шақтан кеш қалып, 
Жүрсек те,
Бақты бетке алып, 
Табысып тұрсақ несі айып, 
Танысқан күнді еске алып!?.



200

А
лм

ат
  И

С
Ә

Д
ІЛ

   
   

   
Б

ІР
 Т

А
М

Ш
Ы

..
.

* * *

...Көз қадап жүрген әркімге,
Бозбала едім ол кезде.
Жасырып жұрттан әр түнде,
Жырларын жазған жолкөзге.

Сырымды қайтем бұқпалап,
Өткенге несін өкінем?!
Жүзіңе сенің тік қарап,
Махаббат жырын оқып ем.

Сол шақтан 
           қалған бір мұң бар,
Моншақар
            сынды шашылған.
Көңілде қалған бір гүл бар,
Қауызын ашпай, жасырған.

Күрсінтіп кетті ойлар мың, 
Жыртылды қанша күнтізбе?!
Жапырақ сынды сарғайдым,
Қалтырап қалған сұр күзде.

Жазылар ма екен жандағы,
Беріш боп қатқан у-жара?

Жырыма шабыт болғалы
Айналып кеттің Музаға!

Табылмас шақтар күнәсіз,
Іздесең-дағы шам алып.
Сезімге адал, риясыз – 
Тазалық екен балалық!

* * *

Ай, жылдар қаншама,
Өтсе де соншама.
Алыстап кетпедім –
Жақынмын мен саған.

Сырымның астары –
Қаншама хаттарым,
Өзіңе жолданды, 
Жете алмай ақпары.

Қалаулы көркемім,
Ұнаттым мен сені.
Кешегі бал күндер,
Секілді ертегі.

Есейдік бұл күні,
(Көңілде –күрсініс.)
Молайтып мұңдарды.
Азайттық күлкіні.

Сол сәттер көктемгі,
Жадымнан кетпейді.
Сол бала махаббат,
Жүректен өшпейді.

* * *

Қарақат
           көзің мөлдіреп,
Жар сап
           кетті жаныма.
Жүректің
             тұсы елжіреп,
Дір етті 
             сезім тағы да.

Япырмай,
           қандай күй кештім,
Басылмай 
           қойды-ау аптығым.
Сезіммен 
           келіп үйлескім,
Өзіңнен  
         күттім бақ гүлін.

Бәрі де ұмыт
                қалған ба,
Әлі де үміт 
               жанар ма?
Балалық 
            шаққа – арманға
Оралып 
              қайта барар ма?!

ұМыТПА...

Көктем боп қайта оралған,
Гүл-сезім бе едің көктеген?
Ғажап бір нұрдан жаралған,
Арманым ба едің жетпеген?

Көкейді тербеп аңсар-ән,
Арада өтті қанша жыл?!
Түсірдің еске қайтадан,
Балауса күннің бал шағын.

Сарылтып ой мен сананы,
Арнадым саған неше өлең.
... Екі жас кетіп барады,
Біз жүріп өткен көшемен.

Екеуіміз екі жағада,
Қол бұлғап қалдық арманға.
Амал не, көнбей бола ма,
Тағдырға мынау жалғанда.

Біз сынды қанша жастардың,
Түйіспей кетті жолдары?!
...Мөп-мөлдір сол бір шақтарды,
Ұмытпай жүрсең болғаны.

* * *

Бір жүрген қатар қос ғашық көрсем...
Қуанам, әрі қызғанам. 
Көктемімменен қоштасып көркем, 
Өткен күнді ойлап мұңданам.

Өзіңсіз күңдер  –  көңілсіз күндер, 
Біріне-бірі ұқсаған. 
Қалайша адам өмір сүрдім дер,
Болмаса шыңы шықпаған?

Өткен күн жайлы естелік көп-ті,
Есіме сені түсірген.
...Сүйіп тұрдың да жек көріп кеттің,
Бұл қалай дедім ішімнен?

Жақсы ғой шіркін, жұп болып жүрген, 
Жалғыздық қиын, расыңда. 
Кеңейер ме еді құт қонып іргем, 
Сен жүрсең менін қасымда...

МІн

Тасбиықтың 99 тасындай,
Әрбір сөзім болса дағы асылдай,
Маған, жаным,
Сенбес едің бәрібір,
Сен деп жүрген сезіміме бас ұрмай.
Өзің жақтан хабар күтем мен әлі
Саған деген сағынышым басылмай.

...Өзің жайлы ән айтудан қалдым мен,
Артымда  –  құз,
Төбемде  –  бұлт, алдым бел.
Алға қарай талпынам деп алқындым,
Ақылыма жүгінсем де бар білген.
Тек өлеңім сүйенішім болып жүр.
Одан басқа бар еді, айтшы, жалғыз нем?

Білем, сенің мүмкін емес жібуің, 
Жинасам да бар жұлдыздың жылуын.
Сонша неге суып кеттің Сен маған, 
Әлде менен байқадың ба Ұлы Мін.
Бәлкім, қалқам, 
Солай шығар, кім білер, 
Менің Мінім  –  
Тек сені шын Сүюім.

ЖАУАП

Махаббат жоқ деп бөспегін,
Ол жайлы айтпа кекесін. 
Мен оны бастан кешкемін,
Сен де оны бастан кешесің.

Ауыр да болса әйтеуір, 
Алда әлі кешер ғұмыр бар.
Көкейіңдегі әр сөзің,
Жоғалтпай шықсын құнын бар.

Қарашы мынау маңайға:
Бәрі де ғажап, сұп-сұлу.
Беріліп бір сәт көп ойға,
Өмірдің зертте түп сырын.

Суынып кетсе жылуың,
Тағдырдан шығар ол  –  анау...
Бір кезде сүйген сұлуың,
Қайырылмай кеткен болар-ау?

Мүмкін, сен осы сәттен соң,
Махаббат жоқ деп бекіндің.
Астасып кетіп Бақ пен Сор,
Сүйгеніңе де өкіндің.

Сен үшін тірлік тоқтады,
Адастың, жолың қырқылып.
Алыста арман оттары,
Адыра қалды тұншығып.

Әттең-ай, әттең, сенбедің,
Махаббат деген сезімге.
Азабына да төзбедің,
Төзуге болар кезінде.

Налисың досым, несіне,
Сабақ ал мұндай сәттерден.
Осынау жердің бетіне
Махаббат сені ап келген:

Әкеге деген махаббат 
Шешеге деген махаббат. 
Балаға деген махаббат, 
Далаға деген махаббат,
Аллаға деген махаббат!

Осының бәрі жиылып,
Тап-таза Өмір құрайды.
Жанарға сосын құйылып,
Күледі... кейде жылайды.

Махаббат жоқ деп бөспегін,
Оятпа бойдан үрей, мұң.
Мен оны бастан кешкемін... 
Саған да соны тілеймін.

* * *

Жаңбыр ма әлде тағдыр ма...
Шөлдеді жаным таң-нұрға.
Көңілім сусап ән-жырға,
Жалынды, жайсаң жастықты,
Жоғалтып әлде алдым ба?

* * *

Кешігіп қалдым ба бағымнан,
Жаңылып қалдым ба жолымнан?
Көңілдің түкпірін жайлаған,
Бір адам бар сынды сағынған...

* * *

Теңіз - жаныма
Тамшы боп қосыл.
Жасыл бағыма,
Гүліңді өсір.
Аялай алмасам өзіңді –
Кешір!...

* * *

Тамшының ғұмыры келте емес:
Азапқа, тозаққа ол шыдайды!
Болса да тағдыры дерт, егес,
Тамшылар теңізді құрайды!

ЕГЕР...

Әкімнің жары болсаң  – 
Сарайдың сәні боласың.
Ақынның жары болсаң  – 
Талайдың әні боласың.

Әкімнің жары болсаң  – 
Ақшаның құлы боласың.
Ақынның жары болсаң  – 
Бақшаның гүлі боласың.

Әкімнің жары болсаң  – 
Жақұтты боласың.
Ақынның жары болсаң  –  
Бақытты боласың.

8-нАУРыЗ
(экспромт)

Әйелдерсіз тегінде, 
Не болады халіміз?
Мынау жалған өмірде,
Құримыз ғой бәріміз.

Емге оңай көнбейтін,
Ауырса егер жанымыз,
Мейіріммен емдейтін,
Сендерсіңдер дәріміз.

Құтты болсын той мына -
Сегізінші Науырыз!
Қыздың бәрі – бейкүнә.
Әйелдердің бәрі – қыз!

ДОСТыҚ ЖыРы
(цикл өлеңдер)

Досым саған сенемін, сеніп өтем!
Жолы бөтен демеймін, жөні бөтен.
Достық деген – адамның көрігі екен.
Достық деген – ақылдың серігі екен. 

М.Мақатаев

1
Бір досым бар – достығына тым адал, 
Бойын аулақ сап жүретін күнәдан. 
Жақсылығын оның көпке жасаған, 
Жасай алмас жабылса да мың адам.

Кейде жанын тербесе де мұң-бесік, 
Сыр бермейді, айналасын гүлдетіп. 
Досым солай, өзгелерге өз-өзін,
Жүреді ылғи өнеге етіп, үлгі етіп.

Жүрсе-дағы бұралаң жол, қыратта.
Шыдай білген небір қиын сынаққа.
Көмегін де аямайды ешкімнен,
Қиын сәтте сүрінсең бір құлап қап.

Осындай дос бар ма екен ә, басқада,
Досы үшін басын ұрар тасқа да?! 
Менің досым дос боп берер саған да, 
Тек қана оның ақ көңілін жасқама.

Тек қана оның кірлетпегін Жан, Арын,
Өкінішке оратпағын жанарын.
Арқасында дәл осындай жандардың,
Желбіреп тұр мәңгі достық жалауы.

Жүрегіме жақсы әуендер тыңдатып,
Сол достықты Сенен таптым – нұр-жақұт.
Сол достықтың қасиетін ұғынып, 
Кейінгілер жалғастырса – шын бақыт!

2
Қолдайтын, демеу беріп, көшіңді алға,
Кім жетер пейілі кең, есіл жанға?!
Көңілің кемерінен тасып жүрер,
Жаныңда түсінетін досың барда.

Арманым қанат қақса – ақ шағала,
Жүрекке мазасыз ой батса дара,
Жаныма жылу іздеп, алаңдасам – 
Ақтардым жан сырымды досқа ғана.

Жадырап, жайнап тұрса жасыл әлем,
Кеудемді тербетеді асыл әуен.
Қасымнан табылатын қиын сәтте,
Қашанда қарыздармын досыма мен.

Құбылса да осынау ғасыр қанша,
Досың демер, жылжымай көшің қалса.
Қай кезде де болмасын, қай ортада,
Мерейің үстем болар досың болса.

Айтылса достар жайлы дастан-аңыз,
Жүрекке өшпейтұғын от жағамыз.
Мен бүгін бақыттымын, бұл өмірде,
Қанша адам жете алмай жүр досқа нағыз?!

3
Өмір болса, біртіндеп бәрі оңалар,
Тозған көйлек жамалып, жаңаланар.
Біздерді қай кезде де демеп жүрер,
Аман болсын дос, бауыр, нар ағалар.

Тағдырдың асып қиын белесінен,
Көріндік талай шыңның төбесінен.
Біз келеміз Уақыттың теңізінде,
Бақыттың батпайтұғын кемесімен.

Құдай қолдап, дос болдым өзіңменен,
Өрге қарай шапқылап көңіл-дөнен.
Досым менің, қашанда сен арқылы,
Өзгешелеу қарадым өмірге мен.

...Біз ол кезде жас едік жалындаған,
Күш-жігері бойында арындаған.
Әр күн сайын ұмтылып алға қарай,
Елемеуші ек соқса да дауыл-боран.

Түсірмедік ешқашан еңсемізді,
Өзгелер қызығатын көрсе бізді.
Қалдыруға тырыстық, соңымыздан,
Кейінгілер басатын көркем ізді.

Қайнаған тіршілікке араласып,
Көргеніміз жоқ біздер жаза басып.
Әрбір істе ту етіп адалдықты,
Таба білдік тек содан таза бақыт.

Көтеріліп өмірдің асқарына,
Дақ түсірмей келеміз дос жанына,
Ел-жұрт үшін әрдайым, қажет тұста,
Айта білдік шын сөзді ақтарыла.

Жиын-тойда бас қосса жастар ерен,
Кететінбіз үндесе бастап өлең.
Бірінші боп талпындық білдіруге,
Риясыз, шын көңілді досқа деген.

Кеудеме ізгіліктің шамын шаққан,
Жан досым, екеумізді Тәңір қосқан,
Достықтың біз өсірген бәйтерегі,
Тереңде бір арнадан тамырласқан.

Жан досым, ақ көңілді, аңқылдаған,
Сақтасын Аллам осы қалпыңды аман.
Достығымыз өмірлік бола берсе,
Керек емес дүние алтындаған.

Адал досым, мен үшін жөнің бөлек,
Тек өзіңмен көктейді көңіл-желек.
Адаммен Дос болуға Өмір керек,
Досқа Серік болуға Сенім керек!

4
Бағалайтын Өмірдің әр сағатын,
Азаматсың, ағынға қарсы ағатын.
Екеуміздің айнымас достығымыз.
Құра берсін сәні мен салтанатын.

Көтерген зілдей жүгін қара нардың,
Нақылын тыңдап өскен даналардың.
Дәл өзіңдей ізгі дос табылар ма,
Үміттердің сәулесін жағар әр күн?!

Алла берген Өмірдің арқасында,
Елемей бұл тағдырдың тау-тасын да,
Қабағыңды бір сәт те мұң шалмасын, 
Әрқашанда жақсылар бар қасыңда.

Сол жақсылар әрдайым жаныңа ерген,
Сен арқылы қанша жас тамыр өрген?!
Бір өзің баптап, күтіп, аялаған,
Жайнай берсін мәуелі бағың елмен.

5
Ортақ боп шаттығымыз,
Бірге өтті жастығымыз.
Жаңғырып тұрсын ылғи
Мәңгілік достығымыз.

Серігім, сырласарым,
Қиналсам – мұңдасарым.
Асу, бел, қиялардан,
Өзіңмен бірге асамын.



Ортақ боп қуаныштар,
Жанымыз құрақ ұшқан.
Қуана қауыштық біз
Оралсақ тым алыстан.

Бір өзің – ғажап досым
Сенімді қанаттасым.
Құдайым жамандықты,
Жаныңа жолатпасын.

* * *

Достықтың құн-бағасын
Досымсыз білмес едім.
Мен үшін шын дарасың.
Өзіңді үлгі етемін.

Жас күннен жатсынбаған
Бір елі ажырамай.
Шын достық таптырмаған
Есепсіз қазынадай.

Шырқатып алаулы әнді
Сезімді мөлдір етіп.
Толқыған жанарларды
Тербетіп, елжіретіп

Арнайын саған бүгін,
Достықтың алау-жырын.
Жанымды жылытады
Кең пейіл, адалдығың.

Ризамын саған мәңгі,
Білмедім алаңдауды.
...Аяймын қашанда мен,
Досы жоқ адамдарды.



ІV-Бөлім

ШынАР
(аудармалар)

Жүніс ӘМІРЕДЕН

ЖАн ӨЛМЕЙДІ

Жаны таза пендеге Аллам өзі дем берер,
Тура жолды тапқанға мәңгі өмірге жол берер.

Жан шыққанда кеудеден – 
                             соңыңда із, шаң қалар,
Денең жерге көміліп, кеңістікте жан қалар.

Кейбір дінсіз дүмшелер, 
                                    мақтау сөзге мастанар,
Құдай нәсіп қылмаса тозағына аттанар.

Қайран көңіл айнадай нәзік болар, 
                                                 сырласым,
Мықтап ұста сен оны, 
                                     қолдан түсіп сынбасын.

Абай болғын және де Тәңір берген кесеңе 
Өздігінен толмайды ол, жақсылықпен еселе.

Өз ісіңе адал бол, Жүніс – арсыз демесін,
Өткеннен соң өмірден, 
                        қайдан қайтып келесің?..

ҚОРҚАМын...

Уа, ағайын, дос-жаран, 
                           мен қорқамын өлімнен,
Арқалаған күнәм көп, 
                              көрім жақын төрімнен.

Барлық күнәм өлгенде, 
                 көз алдыма тартылар,
Ақыретті ойласам – өне бойым қалтырыр.

Қызығына баттым да 
                           мына фәни-жалғанның,
Құлдық қылмай Құдайға,
                          кір нәпсіге арбалдым.

...Бет-пердеңді ысырсаң, 
             Қайран Жүніс – күнәң көп,
Шын сыйынсаң – Бір Алла, 
                      кешіреді, күмән жоқ!

ЖАРАТҚАн

Күллі әлемге жайлы нұрын таратқан,
Жаннан артық сүйем сені Жаратқан!

Мен – мен емес сияқтымын, шегім бар,
Өзегімде менен өзге «менім» бар.

Дүниеде барсың Ием, сеземін,
Бір өзіңе зәру боп тұр өзегім.

Көре алмаймын ішімдегі «өзімді»,
Құр сүлдерім кезіп жүр бұл өмірді.

Күмәнсіз ғой Жаратқанның дерегі,
Бірақ діннің кім теріп жүр дәнегін?

Қай пендеге түссе Алланың назары,
Көгінде оның Бақ жұлдызы жанады.

Маған деген махаббатын Алланың,
Бағамдауға жетпейді ғой талғамым.

Асыл дінді мансұқтаудан тыйылам,
Бір Аллаға шексіз сенем, сыйынам!

САБАҚ 

Адам – пендем, бір сабақ,
Алғың келсе Өлімнен.
Тірлігіңде пұл санап,
Босқа өтпегін өмірден.

Аруақтың көрдегі,
Қалды қандай амалы?
Осыны ойла сен де бір,
Тірлік етіп саналы.

Байлар қайда бұрынғы,
Байлығына сыйынған?
Оларға да бүгінгі,
Бейіттен жер бұйырған.

Ханзадалар қайда асты,
Хан сарайға сыймаған?
Көрге олар да жайғасты,
Құм төсегін жимаған.

Қай жақта жүр шашырап,
Сұлу қыздар – асыл жан?
Олардың да топырақ,
Айдай жүзін жасырған.

Кішік пенен ұлығым,
Теңеседі көмген соң.
Бегі қайсы, құлы кім –
Маңызы жоқ өлген соң.

нӘПСІ

Бір Аллаға сыйынған дос-бауырға жанасам,
Қайда барсам солармен
                          бірге жүріп жол ашам.

Бір күні мен жан беріп, дүниемен қоштасам,
Мүмкін, сонда пейіште 
                              періменен достасам.

Таза, жұмсақ киіммен 
                        мәңгі жүру жоқ маған, 
Құмнан төсек салынып, 
                          тас жастықты жастанам.

Жаман қара ниетті арқандасам деп едім,
Тыйып Нәпсі қалауын 
                              талқандасам деп едім.

Қасиетін Алланың терең ұғып, білмеп ем,
Тазартатын кез жетті жан мен тәнді кірлеген.

Олжас СҮЛЕЙМЕНОВТЕН                    

МАХАМБЕТТІҢ СОҒы СӨЗІ

Бісміллә!
Алыс жаққа жорытқанда,
Жорықтарда  бөгіп қанға,
Жүрегімді суыттым.
Айлам бар ма – 
Айлап, жылдап майдандарда,
Ашу, ыза бойды алғанда,
Өзімді өзім ұмыттым...

Ер үстінде туған едім,
Шынжырымен матап мені,
Бара жатыр бунап Өлім.

Ата жауым қара жаяу қалдырды,
Мойыныма 
Итке ұқсатып, қарғыбауын салдырды.
Ұмытармын 
Қас тұлпардан тамған тердің иісін.
Ұмыт қалар зынданда,
Ұрандаған ұрысым.
Ал таңертең бөлшектеп, отқа тастар тәнімді,
Ұмыттырып сол бір тарлан шағымды.

 Ұмытармын жарларымның қылығын,
Жалаң қылыш секілді едім – құрыдым.
Тот басты да жарқылдаған жүзімді,
Өз жүрегім жыланға ұқсап
                               көмейіме тығылды.

Өкінішті-ақ!
Ет жүрегім – тілім-тілім, жаралы...
Барлығын да ұмытармын,
Кескілескен майданды,
Отқа оранған Даланы.
Бәрі, бәрі қалады: 
Көмейімді кернеп шыққан ұраным да,
Құтқарушы – Құраным да...
Иә, Әруақ!

Шөл далаға айдың нұры төгіліп,
Буралар жүр інгендерге емініп...
Қазақтардың қазанында сүт пісіп,
Бірін-бірі жұлқиды иттер іші пысып...
Ал, мен болсам зындандамын, обал-ақ.
Соңғы күлше секілденіп жарық ай,
Алақанға келе жатыр домалап...

АнАМА

Не туралы бұл ауыл?
Махаббат пен 
Ашық аспан астындағы Өмір жайлы –
Мәңгілікке сөндірмейтін шырағын.
Асықпайтын кешқұрым шақ –
Шақыр мені, аралауға
Қиялымның мен көрмеген тұрағын.
       
Көктемдегі торғайдай,
Әлде, күзгі қаздардай,
Қанаттарым жарты әлемді 
                        шарлап ұшты асығып,
Лимпопоның өзеніне 
                            қауырсынын матырып.
Цейлон жақтан соққан тәтті желге де,
Құлаш сермеп, асылып...

Не туралы мына жол?
Өзіңдікін дұрыс десең,
Өзімшілге сына бол:
Пайғамбардың әкесі емес, бірақ ол.
Жуас болғын жуаспен:
Құл ғып оны жұмсамағын бірақ сен.
Мен де солай істегенмін, расында:

Ант етемін, қара жол!
Көмек қолын соза алмадым бәріне,
Мен Бір Құдай емеспін ғой әрине.
Қауқар бар ма жалғыз-жаяу ақында?
Бар сұрақтың таба алмадым жауабын:
Қолдан келіп тұрса-дағы қалайда,
Адамдарды алдағам жоқ алайда...

ШӨЛДЕГІ ТҮн

Үнсіз жатқан суық құмда,
Шөлдесең де су іздеме.
Шөл далада шық тұрмайды.
Шық тұрмайды,
Жүзіңе, киізге де...
        
Алып тастар ұнтақталып,
Құм толқында құндақталып,
Сағат сынды сабыр сақтап,
Түн батса да, 
Ай астында,
Тіршілікті тыңдап бағып,
Қапырықтан қажып әбден,
Жата берер сұлап, талып.
Таңқаламын, бұл далада
Шық тұрмайды бірақ, нағып?..

Қорқаулар жүр даңғаза ғып,
Шық тұрмайтын шөл даланы.
Сексеуілдің қаңқасы да,
Шыққа шөлдеп, долданады.
        
Айдың бозғылт сәулелері,
Түріп түннің перделерін.
Жалаңаштап шөл даланың
Кеуіп-піскен кеуделерін.
Құм-жоталар айта алмай тұр, 
Шық-тамшыға шөлдегенін.

Таңға жуық,
Ай да суып, 
Көкжиегі Шығыстың,
Жарқ етеді –  шығып Күн.
Мың құбылып, қызынып –
Жалғыз жанның жүзіндегі
Жалғыз тамшы мөлдір шықты сіміріп...

Иннокентий АННЕНСКИЙДЕН

* * *

Бар ғаламға нұрын сепкен бұрыннан,
Бір Жұлдыздың есіміне байланғам... 
Емес мұным Оған ғашықтығымнан,
Бұл  –  өзгемен маған жайсыз болғаннан.

Көкейіме күмәнді ойлар қонғанда,
Ақиқатқа сол арқылы қанықтым.
Жарық болғандықтан емес – ол барда,
Ол бар кезде  –  керегі жоқ жарықтың...

Александр ПУШКИННЕН

ОЯнУ

Уа армандар, армандар,
Бал дәміңе болғам зар.
Қуанышым түндегі,
Қайда кетті – білмедім.
Тәтті түсім жоғалды,
Оралмастай боп алды.
Қара түнде қамығып,
Жалғыз өзім ояндым.
Жиналмастан төсегім,
Мылқау түнді кешемін.
Аяқ асты суынып,
Тұңғиыққа тығылып,
Менен теріс бұрылып,
Махаббаттың қиялы
Кезіп кетті қияны.
Қажытса да арса-мұң,
Сен туралы – айтарым.
Өткен күннің дерегін
Түс арқылы көремін.
Уа, махаббат Құдайы,
Құлақ түрші сұрайын:
Кездерімде көз ілген,

Айырмашы сезімнен...
Өкінбеспін өзім де,
Таң шапағын көре алмай,
Ұйықтап кетсем оянбай.

Сергей МНАЦАКАНЯННАН

ЕЛЕГІЗУ БАЛЛАДАСы

Хал қалай, жарқыным, шуақтым,
Көріспей кеттік қой ұзақ тым.
Өзіңсіз бүгін де көңілсіз:
Тұманы тарқамас тұзақ-түн.

Қарғалар қарқылы – таныс үн,
Әредік шулатып бау ішін.
Үйіме жақындау жердегі,
Естіртпес перронның дауысын.

Бір адам ауғанмен тағдырдан,
Орнына келер бір балдырған.
Қайтадан басқан із сықырлап,
Қайтадан жауады жаңбырлар...

Сезімнің жалауы желбіреп,
Ауылдың сыртында, соңғы рет...
Ертеңгі тағдырдан бейхабар,
Сол түні... қоштастық елжіреп.

Содан соң,
Пойыздың салмақты,
Ащы үні тілгілеп аймақты,
Махаббат, Сенім мен Үміттің,
Дәнегін жүрекке орнатты.

Зулайды вагондар тағы да,
Өмірдің басынан соңына. 
Сонда да туған жер кештері,
Жылылық сыйлайды жаныма.

Теңселіп даланың терегі,
Радио бір әуен төгеді...
Әлі де жігіттер өмірлік,
Сыңарын іздеумен келеді.

Сезімдер – ащы да нәп-нәзік,
Аспаным – бұлттары ақ мамық.
Салқын күз сағыныш желімен,
Жүректің сандығын ақтарып...

Ақ қырау басса да көңілді,
Аялап өтерміз сезімді.
Табиғат, Адамға сенген соң,
Сүреміз осынау өмірді.

ТАнГО

Жан құрбысын көңілсіз,
Ару биге шақырды...
Бозбалалар – сенімсіз, 
Жүзін неге жасырды?

Көздің қарашығында,
Сәл теңселіп, ентелеп,
Бара жатты шынында,
Би алаңы дөңгелеп.

Сезімдерін мұң билеп,
Жанды жаншып түн күші.
Шыр айнала жүр билеп,
Құрбысымен құрбысы...

Иесіз боп, ескірді
Той көйлегі – түсі аппақ.
Би билеп жүр қос құрбы,
Уайымын құшақтап...

ДАЛА ЖыРы

Қыстақтарда тіршілік жоқ әлі де,
Малшы ауылдың қашқан бір кез дегбірі.
Әйел отыр жіп иіріп шәліге,
Күндеріне дайындалып ендігі.

Құла дүздің өз тілі бар қашаннан,
От пен тәңір әлімсақтан жебеген.
Тастарында заңдары бар қашалған
Соқпақтары, сүрлеулері көнеден...

Шығыс осы,
Шұғыласын таратқан,
Осы күнге аман жеткен кешеден.
Жапан дүзге жар болады Жаратқан
Алшаң бассаң астаналық көшемен...

Шығыс осы, арай сүйген дидарын,
Алқабында өмір жатыр жалғасып.
Өмір, бізді жұбаттың да қинадың –
Армандардың жетегінде алға асып...

Ғарыш алаң, бұл даланың тағы аты,
Түйелері сахарада шұбырған.

Байқоңырдың таусылады тағаты
Зымыранның от демімен құбылған.

Түтіндері түгесілмей тұрған жер,
Миллиондаған ат күшінің екпіні.
Зымырандар көкке бетін бұрған жер
Көзің болса көру керек тек мұны.

Жаутаңдайды Ұлы Дала жанары,
Қандай ыстық сол өлкенің құшағы.
Көздеріңнен кермек тамшы тамады
Арманменен уақыт бірге ұшады...

* * *

Қарамай-ақ, бәсеңдеген әліме,
Далабезер болмасам да әлі де,
Көк белдерді, көк аспанды сүйем мен,
Көктемдерді сағынамын гүл өрген!
Оралмастай қалып қойған әріде,
Махаббатым баянсыздау болса да,
Бас тартпаспын ащы тағдыр дәмінен.

Өмір-дастан,
Мен-дағы бір оқырман,
Ғарыштарға ой-қиялын асырған.

Ғұмыр-жолым – белгісіздеу бағытта,
Бара жатыр сіңіп түнек-қалыпқа,
Бұралқы иті азу тісін батырған.
...Баяғыдай қарғаларды санаймын,
Улап-шулап бұтақтарда отырған.

Қайран кеудем қаншама рет тапталды,
Жаным қанша үзілуге шақ қалды.
Сенесің бе? 
Мен сенбеймін, себебі,
От күндердің жоққа айналды дерегі.
(Еріксізден көзден мөлдір жас тамды)
Сол бір ессіз махаббаттан бүгінде
Көңілде тек дақ қалды...

Бақытжан ЖҰМӘДІЛОВТЕН

СОҢҒы СӘТ

Менің жаным қанатымен сілкініп,
Ең соңғы рет көкке самғар ұмтылып.
Шексіз аспан биігінен көз тігіп,
Қара жерге қарау үшін ұмсынып.

Сан жұмбақтар  шеше алмаған толғанып,
«Шындық  осы!» деген сәттер алданып,
Қалар, сосын Жалған болып, және де,
Аянышты ақиқатқа айналып.

Атақ, Байлық, Мансап пенен Мақтаныш,
Бұл сөздерден аулақ болдым, сақтанып.
Үміт, Сенім, Шындық және Махаббат –
Жадымда тек қалғаны осы жатталып.

Керек емеc маған Билік, Алтын да,
Жүре алмаспын мәңгі Өмірдің қалпында.
Өн-бойымда Махаббат пен Бақыт бар,
Тыныштық пен Бір Жарық тұр  алдымда!



242

А
лм

ат
  И

С
Ә

Д
ІЛ

   
   

   
Б

ІР
 Т

А
М

Ш
Ы

..
.

Александр ШМИДТЕН

ҚАнДАЙ?

Қарашы,
Күн қандай сәулелі,
Шың қандай қарлы еді,
Жапырақ қандай әрлі еді?!

Қарашы,
Нан қандай дәмді еді,
Сүт қандай нәрлі еді,
Раушан гүл қандай сәнді еді?!

Қарашы,
Әлем қандай  –  қартайған,
Сәби қандай  –  «ән салған»,
Өмір қандай  –  ортайған?!

...Орын алған көңілден
Көкейімде арман көп.
Сен де өтерсің өмірден;
– Қандай, қандай, қандай?  –  деп. 

Мелих ДЖЕВДЕТТЕН

ТАБыТ САУДАСы

Біздің жаққа алып барды,
Судай жаңа табыттарды;
Ханымдар мен мырзаларға,
Тәтелер мен ағаларға,
Үлкендер мен балаларға.
Бәкенедей ұлықтарға,
Ұзын бойлы сырықтырға,
Толықтар мен арықтарға  – 
Сұраныс көп табыттарға,
Қызып жатыр анық сауда!
Алтынменен апталған
Күміспенен қапталған.
Түрлі таңба, шашығымен,
Әшекейлі жасауымен
Судай жаңа табыттарды,
Біздікілер алып қалды.
…Елу екінші жылдан қалып қойған.

КЕЛЕР КҮн

Келер күннің еншісінде барлығы, 
Көкейімде қуаныштың ән-жыры.
Сабыр, сабыр… Сәлден кейін Күн шығып  –  
Бар әлемді аймалайды таң нұры.

ҚАЙДАн ШыҚТы?

Белгілі –
Күннің қайдан төгілер нұр-асылы,
Күндіз Айдың қай жақта бұғатыны.

Белгілі –
Көктің қашан жетіліп шығатыны,
Адам мен аңның кімнен туатыны.

Белгілі –
Сөйлемдерді Сөздердің құратыны,
Әр нәрсе өз атыман тұратыны. 

Беймәлім тек  –  
Өтірік қайдан шықты?
Жетпей қойды осыған түк ақылым…

Иван БУНИННЕН

БӨТЕн ҚыЗ

Сен бөтенсің, алайда,
Мені ғана сүйесің.
Өле-өлгенше қалай да,
Мені ұмытпай жүресің.

Аппақ арай ұлпаға,
Сен жасырдың жүзіңді;
Той көңілді болса да,
Байқамады ол мұңыңды.

Қыздай едің қарағым,
Болсаң да оның әйелі.
Әрбір қимыл, қадамың  – 
Қарапайым, әдемі.

Жолығамыз біз әлі...
Мауық баспай болмайды-ау!
Бірақ, отың қызарып,
Баяғыдай жанбайды-ау!

Өзіңді-өзің алдайсың,
Сен оған да бөтенсің.
Мені ұмыта алмайтын,
Шын ғашық жан екенсің.

Игорь СЕВЕРЯНИННЕН

КӨКТЕМ КҮнІ

Көктемнің күні  –  ырыс-құт,
Маңай  –  тыныштық.
Қаланың кейпі нұрына күннің малына...
Мен тағы  –  Менмін,
  Әлі де жаспын ып-ыстық,
Тағы да мәзбін, ғашықпын бүгін тағы да.

Ән салып жаным 
             кеңістікті аңсап жұлқынған,
Бөтендерге де өзімсіп 
                           «Сен» деп ентелеп...
Айнала қандай, 
             Бостандық қандай бұлқынған,
Ән мен жыр қандай, 
                гүл қандай  –  өскен еркелеп.

Пәуескеменен  қыдырып кетсем тездетіп,
Балғындай шалғын көк шөпке 
                                   малтып аулақта...
Алқызыл жүзді арумен көзім кездесіп,
Дұшпанымды да досымдай 
                                 сүйсем болмас па?!

Шулаңдар тынбай, 
                     көп көрген көне ормандар,
Жайқалып гүлдер,
              жас шыбық талдар көктеңдер!
Осындай күнге тап болып, 
                          аман қалғандар,  – 
Ешкімде бүгін 
                ешқандай күнә жоқ деңдер!

АРМАн

Жоқ нәрсені армандаймын,
Арманым не  –  аңғармаймын.
Шын ақын боп қиялдаймын,
Қиялым не  –  біле алмаймын.

Тозақ-өмір жербетілік,
Жұмақ болса тербетіліп  – 
Деп аңсаймын. Мұратым көп:
Армандаймын ұлы ақын боп.

Азайса деп сорлы азабы,
Елімді ойлап толғанамын.
Русь ақыны болғандықтан,
Орысша ойлап жазғандықтан.

Афшар ТИМУЧИННЕН

БІР ӘҢГІМЕ ҚОЗҒАЙыҚ…

Кел, бауырым
Бір әңгіме қозғайық;
Қыстың ұзақ түні жайлы,
Ақ қар жайлы әз мамық.
Жаздың ыстық күні жайлы,
Әрі аптап, маздауық.
Өмір өтіп бара жатыр, қарасам  – 
Уақыт шіркін, жеткізбейтін желқайық.
Кел, бауырым 
Бір әңгіме қозғайық…

Бақыт жайлы  –  басымызға қонбаған,
Күндер жайлы  –  біздер көріп болмаған.
Шаттық жайлы  –  тым ұзаққа бармаған,
Үміт жайлы  –  шорт үзіліп, сорлаған…
Ойды оятып көкіректе маздаған,
Бір әңгіме қозғайықшы аздаған.

Қала деген  –  апанындай қасқырдың:
Қаншама жыл тентіредім, аш жүрдім,
Қаншама рет маңдайымды тасқа ұрдым!?
Қала  –  қулық қоймасы екен, кеш білдім.

Інім Ахмет, 
Мен өзіңе кеп тұрмын… 

ЕРТЕГІ

Бір балақай ойнап жүрген... 
Кідіріп –
Ойыншығын тастай сала, «бүлініп»,
Күн бататын жаққа кетті жүгіріп…

Ол енді қайтып келмейді

Күннен көзін алмаушы еді таңдана,
Қараңғыны ұнатпайтын долдана.
…Түн болмайтын жақта жүр ғой ол бала.

Ол енді қайтып келмейді.



V-Бөлім

ТұМАР

(Әнге айналған өлеңдер)

ЖОҒАЛТыП АЛМА СЕн МЕнІ

Әні: Қадырғали Көбентай

Қасыма жақын кел бері, 
Жұлдызым менің жердегі.
Нұрыңа бөле жанымды, 
Сөндірме сезім-жалынды: 
              Жоғалтып алма сен мені...

Жүзейік бірге, кел бері, 
Қос аққу болып көлдегі.
Алдыда талай ауыр сын, 
Талмасын біздің қауырсын:
           Жоғалтып алма сен мені...

Шөлдесең қалқам, кел бері,
Бұлақ боп берем шөлдегі.
Бойыңа жігер жинап ал, 
Әйтпесе жаның қиналар:
           Жоғалтып алма сен мені...

Жарығым, сәулем, кел бері, 
Бір сырды ұқшы мендегі. 
Жаһанды мына қаңғырып, 
Табылмай кетем мәңгілік  –  
          Жоғалтып алсаң сен мені...

АҢСАР

Әні: Дархан Құдайбергенов

Өтуде ай-жылдар,
Көкейде ой-мұң бар.
Бал шырын сәттерім,
Қай жерде қалдыңдар.

Сағынтып, аңсатқан,
Оралмас сол шақтар.
Үміт пен Арманым – 
Үзілген моншақтар.

Ойлаймын күн ұдай,
Ойлаймын түн ұдай:
Жолымыз қайтадан, 
Түйіспейтінін-ай.

Аяулы айнам-ай,
Сыйлаған жанға арай.
Сағыныш-дертімнің,
Жазылмай қойғаны-ай...

Шарқ ұрған шағалам,
Алыстап жағадан – 

Көңілдің көктемі, 
Күзге ауып бара ма?

Сағымдай көлбеген,
Сезімге шөлдегем.
Қайдасың жан еркем – 
Жанымды тербеген.

БАЛАПАнДАРыМ

Әні: А.Исәділ

Сендерсің менің бақытым балапандарым,
Балапандарым  –  шаттықтың таратар нәрін.
Жүріңдер ылғи күлімдеп қасымда менің,
Өмірдің бірге қарсы алып жаңа таңдарын.

Ауырлап кеткен сәттерде төзімнің жүгі,
Өздеріңменен сейілер көңілдің мұңы.
Сендерсің менің сенерім, сүйенішім де,
Сендермен ғана бағалы өмірдің құны.

Күн сайын маған өмірдің таратар нәрін,
Аман жүріңдер кішкентай балапандарым.
Ғажабын ғана көріңдер ғұмырдың мынау,
Батаға ғана жайылсын алақандарың.
                                              Балапандарым... 

СЕЗІМ

Әні: Қанат Әмірханов

Алмашы, жаным, көзіңді менен, 
Себебі, одан өзімді көрем, 
Құшағыма еніп, жақындай түсші
Ып-ыстық жалын-деміңді сезем.

Болсам ғой деп ем сенімді төрең,
Алыстатпашы өзіңді менен.
Тәкаппар өскен тектінің қызы ең,
Серігім болшы, қолымды берем.

Қиындық, білем, жеңілді менен,
Кең даңғыл енді жолымды кезем.
Өзіңмен, қалқам, жолығысқалы
Басталды менде көңілді кезең.

Теңеулер іздеп ең ізгі терең,
Сен жайлы сырлы сөзімді терем.
Сезім  деп соққан жүрегің үшін
Сүйіншісіне көрімдік  –  өлең.

Алмашы, жаным, көзіңді менен
Себебі одан өзімді көрем.
Тәтті де нәзік сезімді көрем,
Оты бар өшпес өмірді көрем.
...Көзіме менің қарашы!

ӨЗ ЕЛІМ

Әні: Қанат Әмірханов

Жайнаған абат, даласы дархан,
Көзіндей болған көненің.
Қыран да құстың қанаты талған,
Кең байтақ менің өз елім!

Қиналған шақта кенезем кеуіп,
Дем берген бойға сен едің.
Болсыншы дәйім керегең берік,
Жасай бер  менің өз елім!

Алатау, 
Алтай – асқарым,
Атырау, 
Арқа -  шалқарым.
Өз елім менің,
Сенерім менің
Пейілі таза, дарханым.

Шұбырған кеше Ақтабан болып,
Тарихтың аршып бедерін.
Дәстүрін, салтын сақтаған берік,
Қаймағым менің өз елім.

Көгілдір көлі мөлдіреп, тұнған,
Таулары – асқақ беделім.
Байрағы биік желбіреп тұрған,
Айбарым менің өз елім!

АнАШыМ, АнАЖАныМ!

Әні: Серік Жанболат

Анашым әлдилеген,
Күш-қуат алдым сенен.
Өзіңсің бесігімді,
Тербеген ән-күйменен.

Анашым, анажаным,
Сағынып салар әнім.
Бар ма жан сенен артық,
Түсінер бала жанын?!

Анашым, арман-жырым,
Сыйласын таңдар гүлін.
Жол тосып жүрсің бе әлі,
Желбіреп ақ жаулығың?!

Анашым ақ тілегім,
Өзіңе бақ тіледім.
Сезінем әрқашанда,
Жүректің тәтті лебін.

Анашым, сағынышым,
Өмірдің жарығысың.
Өзіңді қайда жүрсем,
 Іздеймін алып ұшып.

 БОЙТұМАРыМ

Әні: Ермек Елгезек

Жанарымнан жас тамғанда,
Кірпік ілмей ақ таңдарда.
Арманыма жетем бе деп,
Қол созамын асқарларға.

Өзің едің жарқын әнім,
Жан шуағым,
Шамшырағым.
Қайда жүрсем тастамайтын,
Мойнымдағы бойтұмарым.

Сен едің деп қалағаным,
Махаббаттың салам әнін.
Сағынышпен кестеледім,
Сезімімнің орамалын.

Қуанышым көңілдегі,
Жұбанышым өмірдегі.
Қолым жетпес арман болдың,
Жұлдызымдай көгімдегі.

ӨМІРДІ БАҒАЛАҒын

Әні: Ермек Елгезек

Жастықтың арман-жырын,
Әндетіп айтайық бүгін.
Көңілдің ақтарып сырын,
Аялап сезімнің гүлін.

Өмірді бағалағын,
Бақытқа бөленсін жаның,
Арайлап атсын әр таңың,
Жүректе сөнбесін жалын.

Жанымды көңілді еткен,
Тәттісің өмір неткен! 

Көріктім айдай керім,
Бойымды биледі сезім,
Жанымды тербейді сөзің,
Көзіңе байланып көзім.

Қол созып жарық күнге,
Құшағың толсыншы гүлге,
Кездесіп жұлдызды түнде,
Айнала билейік бірге.

МАЗАЛАМА

Әні: Ермек Елгезек

Бүгін мені мазалама жарқыным,
Мен шаршадым таппай өмір жарқылын.
Көкейімді ұялаған көп ойлар,
Қайта-қайта сездіреді салқынын.

Сені сүю – өмір сүру мен үшін,
Махаббатпен кеңейеді өрісім.
Бір өзіңді іздейтінім сағынып,
Жан сарайым қалайды екен сені шын.

Көңіліңе жылу беріп сепкен нұр,
Адам қашан арманына жеткен бір.
Құшағыңды гүлге бөлеп тұрса да,
Ызғары да болады екен көктемнің.

Неге сенің жүрегіңде орным жоқ,
Аласұрам дидарыңды көргім кеп.
Телміремін сен келетін жақтарға,
Саған ғашық екеніме сенгім кеп.

ҚОС ЖұЛДыЗ

Әні: Қанат Ибрагимов

Айтыстың ақтангері Оразалы 
Досбосынов пен аяулы жары, әнші 

Ажар Түзелбекқызының рухына

Ұстатпайды-ау жалынан асау арман,
Жарық таңым жарқырап атар ма алдан?
Жүруші еді жазылмай жұптарың да,
Қос жұлдыздай көктегі қатар жанған.
Мәңгілікті мекендеп кеттіңдер ме,
Орала алмай тым алыс сапарлардан?..

Өмірден жырақ,
Кетсе де ұзап,
Көңілде ізін қалдырған.
Толғантып жанды,
Ойлантып мәңгі,
Таңғалтып кеткен тағдырлар.

Жан едіңдер өнерге отау болған,
Ұл-қызыңа енді кім бекем қорған?
Тіршіліктен түршігіп кеттіңдер ме,
Жандарыңды жаралап қатал жандар?
Өздеріңді іздейді аласұрып,
Сағыныштан көзіне жас алғандар...

БІР ТАМШы

Әні: Қанат Ибрагимов

Қиял-қанат өзіңе қалықтаған,
Сені ойлаудан ешқашан жалықпағам.
Саған деген сезімді сақтаймын мен,
Сөнгенінше осынау жарық ғалам.

Шіркін-ай,
Көіңде тамшы боп тұрсамшы,
Жүзіңді жүзіме бұрсаңшы,
Жүректен жыр тамсын,
Бір тамшы...

Мен де сені сағынам, білемісің,
Сыртым күліп тұрғанмен түнек – ішім.
Жүрегіңе жасырып сезіміңді,
Сен де мені сағынып жүремісің?

АППАҚ ҚұСыМ

Әні: Қанат Әмірханов

Аялап сені өсірдім гүлдей нәзік,
Ажарың айдай сұлу күндей жарық.
Ұзатылып барасың қарлығашым,
Қарай берем жолыңа жүз байланып.

Бесігінде әлдилеп тербеткенім,
Байқалмай да қалыпты бойжеткенің.
Көңілімді,
Сезімімді толқыттың қызым.
Ұзатылып барасың – 
Талмасыншы қанатың, аппақ құсым-ай.

Барасың ұшып ұяңнан балапаным,
Алдыңнан сені тосып тұр ақ отауың.
Қайда жүрсең ұмытпа қалқатайым,
Анашыңның аялы алақанын.

Оңыңнан болсын қадамың, бақ тіледім,
Қабыл ал қалқам халқыңның ақ тілеуін.
Жақсы келін атанып әрқашан да ,
Сезіміңнің суытпа тәтті лебін.

ДОСТАРыМ МЕнІҢ!

Әні: Серік Жанболат

Қайда жүрсіңдер достарым менің,
Естілмей кетті-ау асқақ үндерің?
Қатарларымыз барады сиреп,
Расымен өмір қас-қағым ба едің?

Қайда жүрсіңдер мәңгі достарым,
Серттескен, сеніп, айнымастарым?
Оралмас қайта енді жас шағың...
Тағдырластарым, 
              Жан құрдастарым
                           Қарлығаштарым...
  
Қайда жүрсіңдер армандастарым,
Ұшпасын бастан қонған бақтарың?
Үкілеп нәзік үміттерімді,
Сендермен талай тауларды асқанмын?

Қайда жүрсіңдер нағыз достарым,
Мызғымайтұғын жалынды оттарым?
Бас қосып қайта, шертейік бірге,
Достықтың сырлы, аңыз-дастанын!

Қайда жүрсіңдер қатарластарым,
Серігім болған сапарластарым?
Сағынып жүрмін бәріңді бүгін,
Жүрегі таза адал достарым... 

БІЗ БІРГЕМІЗ!

Әні: Ермек Елгезек

Бірлігіміз жарасқан,
Арманымыз тау асқан.
Туған жердің шыңдары,
Көк аспанмен таласқан.

Аймалаған күн нұры,
Лайланбасын тұнығым.
Берік болсын мәңгілік,
Тәуелсіздік тұғыры.

Біз – біргеміз,
Берік іргеміз.
Азаттық – тірегіміз,
Елорда жүрегіміз.
Біз - біргеміз!

Елордасы Астанам,
Саған айтам асқақ ән:
Қазағымның төрі боп, 
Болашаққа бастаған.

Ел мерейі еңселі,
Жарқырасын ертеңі.

Айналғандай шындыққа,
Бір ғажайып ертегі.

Атамекен тұрағым,
Сөнбейтұғын шырағым.
Көкбайрағым – айбыным,
Қасиетті тұмарым.

Сая болған баршаға,
Байтақ жерім қаншама –
Атыраудан Алтайға,
Жетісудан Арқаға!

...ІЗДЕДІҢ БЕ?

Әні: Серік Жанболат

Сен мені іздедің бе?
Сағымдар арасынан.
Толқыны тербетілген,
Теңіздің жағасынан.

Сен мені іздедің бе,
Өткен күн елесінен.
Шынымен кеш қалдық па,
Бақыттың кемесінен.

Сен мені іздедің бе,
Мұңайған күзгі бақтан.
Біздерді алыстатты,
Уақыт сырғып аққан.

Сен мені іздедің бе,
Жай таппай сағыныштан.
Жақсылық атаулыға,
Жан едің жаны құштар.

Сен мені іздедің бе,
Тұңғиық сезімдерден.
Кездессек: «Мен де сені,
Іздедім» – дегім келген...

ШыҢҒыСТАУДыҢ АРУы

Әні: Серік Жанболат

Шыңғыстаудың самалы тербегенде,
Көтем лебі даланы кернегенде.
Кешкі арайдың шомылып нұр-шуағына,
Ынтыққанбыз арманға сен де мен де.

Қол ұстасып ауылдың көшесінде,
Бақыт іздеп жүрген бір кеш есімде...
Жастығым ғой айыпты арманға асыққан,
Қош айтысқан сол кешті кешесің бе?

Кеудемдегі сезімім асқақтады ма,
Шыңғыстаудың бұлттанып көшті аспаны да.
Мен деп соққан жүректен айналайын,
Қинап тұрып, қиналып қоштасқаным-ай.
Дариға-ай, қоштасқаным-ай...

ЖАСТыҚ-АЙ, ШІРКІн!

Әні: Байғали Есенәлиев

Жастық-ай шіркін сәулелі
Іздесем қайта табылмас.
Аққудай жүзген көлдегі
Қайда сол қалқа қарындас?..

Қалқаның от демін,
Махаббат кештерін
           Сағынып айтам ән.
Оралмас көктемім,
Ғажайып сәттерім
            Келер ме қайтадан?

Жастық-ай шіркін бағалы,
Сол шақты неге аңсадым?
Есімнен кетпес жанары,
Жамалы жаздай қалқаның.

Жастық-ай шіркін арынды
Бой бермес асау тұлпардай.
Қалқаға айтар әнімнің
Қалғандай соңы шырқалмай.

ЖЕРұЙыҚ-МЕКЕн

Әні: Ермек Елгезек

Өр-рухым – қалқан,
Намысым –қайрақ.
Көсілген дархан,
Далам тұр жайнап.

Қашалған тасқа,
Даналық хаттар.
Арманы асқақ,
Тарихы қатпар.

Алтын жерұйық,
Мекенім – абат,
Еңсесі биік,
Жасасын, қазақ

Қазақстаным,
Ғажапстаным,
Атсыншы алдан,
Ағарып таңың.
      Қазақстаным!

Қазағым, елім –
Жанарым менің.
Желбіреп тұрған,
Жалауым менің.
     Қазағым, елім!

Қаншама боздақ,
Мұң-шерін қозғап.
Шалғайда қалды,
Ботадай боздап.

Тор құрып жалған,
Жат жерге ауған,
Бабалар қанша,
Арманда болған.

Жарқырап күнім,
Ел болдық мығым,
Өркендей берсін,
Тәуелсіздігім.

СОЛ ШАҚТАР...

Әні: Ермек Елгезек

Ойласам сені,
Көзімнен менің
Үзіліп түсер моншақтар.
Арамыз қайта,
Барады қалқам алшақтап...

Сыңарым дейтін,
Жыр-әнім дейтін,
Жүректі тербер сөздер-ай.
Жадырап күлген,
Алаңсыз жүрген кездер-ай...

Көктемде 
Көк белден гүл теріп,
Жанымызға сезім нұр сеуіп.
Сәттері жыр-дастан
Қырларды бірге асқан күндер-ай.

Жүректі тербеткен жан едің,
Баурап алған мені әдемім.
Бақтарда мұңдасқан,
Оңаша сырласқан түндер-ай.

Сезімдер балқып,
Көңілдер шалқып,
Өртеніп, күйіп, жансақ та.
Махаббат сырын,
Білмедік күнім сол шақта.

Елжіреп тұрған,
Мөлдіреп тұнған,
Құмартқан қара көздер-ай.
Әнім боп салған,
Сағым боп қалған кездер-ай...

ҚАРА КӨЗІМ...

Әні. Кұрман Акбарияулы

Алыстап кеттің ауылдан,
Жүректі қайтем ауырған?
Оралып, қайта табылшы –
Жанымнан...

Қара, қара көзің –
Алаулаған сезім.
Күтудемін таусылғанша төзім.
Қара, қара көзің –
Аңсағаным менің.
Жүрегімді жылытады –
«Жаным» деген сөзің.

Хат жазбай кеттің тағы да,
Айналшы менің жарыма.
Жаралған жансың бір өзің –
Бағыма...

Қараймын күнде жолыңа,
Аңсаймын сені сағына.
Бақ құсым болып қоншы сен –
Қолыма...

АнАСыныҢ ПАнАСы

Әні: Ғалия Шаудырбаева

Жан анашым аяулы,
Ақ сүтіңнен нәр алдым.
Мейірімді жанары,
Шуақ шашқан арайлы.

Желкілдеген құрағым,
Кеудемдегі жыр-әнім.
Балапаным өзіңсің,
Өмірімнің шырағы.

Еркелетіп аласың,
Жұбатып та аласың.
Солай –
Жүрекке жол табасың.

Анасының панасы,
Ең ақылды баласы.
Жанарымның,
Ағы менен қарасы.

Дүниенің жарығын,
Сен арқылы таныдым.

Өзің болсаң қасымда,
Айналамның бәрі гүл.

Кездессе де алда сын,
Бақыт болсын жолдасың.
Қайда жүрсең құлыным, 
Тәңір өзі қолдасын!

СЕнІ ІЗДЕДІМ

Әні: Ғалия Шаудырбаева

Аялатқан 
Сая бақтан
Сені іздедім – таппадым.
Паналатқан
Дала жақтан
Сені іздедім – таппадым.

Жалынданған
Сағымдардан
Сені іздедім – таппадым
Жанымды алған
Арыңды арман,
Қайда жүрсің – аппағым?

Әлде мені,
Әуреледің:
Сені іздедім –таппадым.
Сәулем едің,
Ән – медеуім
Сені ойламай жатпадым.

Ой көшінен,
Той кешінен
Сені іздедім – таппадым.
Жерлесім ең,
Теңдесім ең,
Өзге жанды жақтадың.

Сүйіп едім,–
Күйінемін,
Сезімімді таппадың.
Күйім едің,
Биім едің, –
Аяқталмай тоқтадың.

ЖАЛҒыЗ...

Әні: Ғалия Шаудырбаева

ЖалғызАспан,
Жалғыз Ай,
Жадау түнде жалығып...
Жұлдыздар көп. Мен болсам  – 
Жалғызданам қамығып.

Жалғыз өзім келемін, 
Жалғыз аяқ жолменен... 
Иен далада бір ағаш 
Тербеледі желменен.

Жалғыз жүрек, жалғыз бас,
Жалғыз өмір, соңы  –  өлім. 
Келдің, кеттің, жоқ болдың. 
Мәңгілік тек өлеңің.

Мың жалғызға жердегі 
Әмірші-би  –  бір Құдай. 
...Жалғызыңды жоғалтсаң, 
Қасірет қой, құрғыр-ай.

Мен қояр бір сұрақтың 
Жауабы жоқ жалғанда.
Жете алмай жүр көп үміт 
Жалғыз ғана арманға.

Дарияға айналар
Жалғыз-жалғыз тамшылар.
...Көп жұлдыздың ішінде
Жалғызы да бар шығар?

Аққу қалса сыңарсыз, 
Тасқа ұрынып соғылар... 
Жалғыздық та бір күні
Жалғыздықтан жалығар

